
TUHUNVAHACHANI TAARA
CHAHNU JUAAN

Rai ndicha cuu ra cahan tuhunNdioo
1Nda ni xihna cuii ña ta quetuvi ñuhun ñuñivi, ta

ni vii iyo ra cahan tuhun yoso cuhva iyo ra Ndioo.
Iyo ra chi ra Ndioo quivi can, ta Ndioo cuu tahan
ra. 2 Iyo ra chi ra Ndioo nda ni xihna cuii, 3 ta ni
savaha ra ndihi cuii cha iyo. 4Maan ra ni savaha
cha iyo ndito ndihi cuii cha iyo. Chacan cuu cha
iyo cha chini tuni chi ñivi ñuñivi cuenda ra Ndioo,
vati racan cuu sava ni ta cua iin ñuhun ndichin.
5Queta tuhun cuenda maan ra nu iyo ñivi ndacu
ndavahani, socoñanituni ini ñi yoso cuhva iyo ra.

6Nichacoo iin rainani Juaan. Tava tiñu raNdioo
chi ra, 7 ta quichi ra Juaan can, vati cua cati tuhun
ra. Cua cati tuhun ra yoso cuhva iyo ra cuu sava
ta cua ñuhun ndichin can. Cati tuhun ra Juaan,
vati cua cuinu ini ñivi chi ra cuu ra Cristo, vati cati
tuhun ra tuhun can. 8 Ñavi ra Juaan cuu ra cuu
sava ta cua ñuhun ndichin can, soco maan ra cati
tuhun ra yoso cuhva iyo racan. 9Ni quichi ra cuu
rai ndicha can. Ni quichi ra cuu ra cua cuhva cha
chini tuni chi ndihi ñivi, ta nu ñuhun ñuñivi ya ni
quichi ra.

10 Maan ra ni savaha ñuhun ñuñivi ya, ta ni
chacoo ra nu ñuhun ñuñivi, soco ña nacoto ñivi
ñuñivi yoo rai cuu ra. 11Yaha ra nu iyo ñivi ra, soco
ña quihin cuenda ñi chi ra. 12Ñivi quihin cuenda
chi ra cuu ñivi chinu ini chi ra. Chi ñican chaha ra
tu ndee ini, ta ñivi Ndioo cuu ñi. 13Ñivi Ndioo cuu

ñi, vati tacanni cuni raNdioo. Ñavi cuhva cuni ñivi
ñuñivi cuu chi, soco cuhva cuni ra Ndioo cuu chi,
vati ñavi cuhva cuni ñivi cha cua coo sehe ñi cuu
chi.

14 Ihya nu ñuhun ñuñivi ya cha ni cacu tahan ra
cuu ra cahan tuhunNdioo. Ni chacoo tahan ra chi
maan ndi, ta cha ndehe ndi cha cahnu xaan rai
cuu ra cuhva iyo ra Ndioo sutu ra. Cahnu xaan rai
cuu ra, vati iin tuhun ni sehe sutu ra cuu ra, ta iyo
xaan tumanini chi ra. Ndichandicha iyo ra. 15Cha
chaha ra Juaan cuenda yoso cuhva iyo ra, vati cati
ra ti:
―Cuenda rahya chahi cuenda nu quichi quivi,

vati cati yu ti iti nuinvachi iin rai, soco cahnuxaan
ca rai cuumaan ra, vati xihna cuii ca cha ni iyo ra
―cati ra.

16 Iyo xaan tu manini chi ra. Chacan cuu cha
savaha xaan ra tu manini chi maan yo. 17Moisee
cuu ra ni sayaha ley Ndioo cha xihna cuii, soco ra
Jesucristo cuu ra savaha tu manini chi yo. Maan
ra cuu ra ndicha ndicha. 18Ña ta ndehe ñivi chi ra
Ndioo. Iin tuhun sehe ra cuu ra iyo chi ra icaa ni,
ta racan cuu ra chaha cuenda yoso cuhva iyo sutu
ra.

Ni cati tuhun ra Juaan ra sacuanduta cuenda ra
Jesucristo

(Mt. 3.11‑12;Mr. 1.7‑8; Lc. 3.15‑17)
19 Ni tava tiñu ra judío ra iyo ñuun Jerusalén

chi ra sutu chi ra levita nu iyo ra Juaan, vati cua
nducu tuhun ra ta ra chi ra yoo rai cuu ra. Chehe
cuu tuhun ni cati tuhun ra Juaan. 20Ña sandahyu
ñahan ra chi ra ta ra, soco cati tuhun cachin ra chi
ra, vati cati ra ti:
―Ñavi ra cua sacacu chi ndo cuu yuhu―cati ra.

21Ta nducu tuhun ndico tucu ra chi ra ti:
―¿Yoo rai cuun? ¿Atu ra Elía ra ni cahan tuhun

cuenda ra Ndioo cuun? ―cati ra ta ra.
Ta cati ndico ra Juaan ti:
―Ñavi racan cuu yuhu―cati ra.
Nducu tuhun ndico tucu ra ta ra ti:
―Cha cua quichi iin rai cua cahan cuenda ra

Ndioo. ¿Atu yoho cuu ra?
Ta cati ndico ra Juaan ti:
―Ñavi.
22Nducu tuhun ndico tucu ra ta ra chi ra ti:
―¿Yoo rai cuun? Cua cati ndicon, vati iyo cha

cua cati ndico ndi chi ra ni tava tiñu chihin ndi.
Vitin cua cati cun yoo rai cuun―cati ra ta ra.

23Ta cati ndico tucu ra Juaan chi ra ti:
―Yuhucanachaa tichi cuhu, ta cati yu ti cua tiso

vahañivi iti nucuayaharachahnucuhvani cati ra
Isaía ra ni cahan cuenda ra Ndioo iti chata tiempu
chahnu―cati ra.

24 Ta ra quee iti nuun ra fariseo can 25 nducu
tuhun ra chi ra Juaan ti:
―¿Ñacu sacuanduta cun chi ñivi, vati ñavi ra

Cristo cuun, ta ni ñavi ra Elía cuun, ta ni ñavi ra
cahan cuenda ra Ndioo cuun? ―cati ra.

26Ta cati ndico ra Juaan chi ra ta ra ti:
―Sacuandute chi nduta, soco cha iyo iin rai iti

nuun ndo―ña nacoto ndo chi ra. 27 Vachi ra iti
nuin, [soco cahnu ca rai cuu ra]. Ñahni yavi ndai
iti nuun ra. Chacan cuu cha ña cuu cunda tohi, ta
ndachi yu tiendu ndichan ra―cati ra Juaan.

28 Chacan cuu tuhun ni cati ra Juaan iti ñuun
Betábara inga chiyo yuta Jordán nu sacuanduta ra
chi ñivi.

Maan ra Jesuu cuu sava ta cuambee Ndioo

29Tuvi inga quivi, ta ndehe ra Juaan ti cha vachi
ra Jesuu nu iyo ra, ta quechaha cati ra Juaan ti:
―¡Jihna! Cha vachi ra cuu sava ta cua mbee

Ndioo. Cua sanaan ra cuati ndacu ñivi ñuñivi.
30Cha cati yu cuenda racan ti iti nuin vachi iin rai,
ta cahnu xaan ca rai cuu ra, vati nda ni xihna ca
cha iyo ra. 31Ñanacote chi ra, soco yuhu quichi, ta
sacuandutechindochinduta. Chacancuuchacua
coto ñivi Israel yoo rai cuu racan―cati ra Juaan.

32Cati tuhun tahan ra Juaan ti:
―Cha ni ndehi ti cha quichi nuun ra Tati Ndioo

iti siqui andivi cuhva quichi nuun iin ri paloma,
ta ndoo ra chi ra Jesuu. 33 Ña nacote chi racan,
soco iyo iin ra ni tava tiñu chi yu, ta cati ra ti cua
sacuanduta yu chi nduta. Racan cuu ra cati chihin
yu ti cua ndehi ti cua quichi nuun ra Tati Ndioo, ta
cua ndoo ra chi iin rai. Racan cuu ra cua tachi chi
raTatiNdioo chindo. 34Yuhuchanindehi ti racan
cuu ra cuu sehe Ndioo. Chacan ni chahi cuenda
chi ndo―cati ra Juaan.

Nducu Jesuu chi rai cua sacuaha chi ra
35 Tuvi inga quivi, ta iyo ndico ra Juaan. Iyo ra

chi uvi ra chica chi ra, 36 tandehe ra Juaannuyaha
ra Jesuu, ta quechaha cati ra ti:
―Racan cuu ra cuu sava ta cua mbee Ndioo

―cati ra.
37 Chini soho ra chica chi ra cha ni cati ra, ta

quechaha ndicu ra chi ra Jesuu. 38 Ndico coo ra
Jesuu, ta ndehe ra cha ndicu ra ta ra chi ra, ta
quechaha nducu tuhun ra chi ra ti:
―¿Ñaan cha cuu cha nanducu ndo?
Ta cati ndico ra chi ra Jesuu ti:



TUTU JUAAN 1:39 v TUTU JUAAN 1:46

―Maestru, ¿ndaa iti iyo vehe nu iyo cun? ―cati
ra.

39Ta cati ra Jesuu ti:
―Nahan ndo, ta cua ndehe ndo―cati ra.
Chacan cuu cha cuahan ra ta ra chi ra, ta ndehe

ra nu iyo ra, ta ndoo nuun ra chi ra quivi can, vati
cha cua ini xaan.

40 Iin ra cuuraNdreeyani raSimónPedro, ta cha
chini ra tuhunni cahan ra Juaan, ta ndicu ra chi ra
Jesuu. 41NanducuxihnaraNdreecanchi raSimón
yani ra, ta quechaha cati ra chi ra ti:
―Cha ni ndehe ndi chi ra cuu Cristo ―cati ra.

[Tacan cati ñi, vati cua sacacu ra cuuCristo can chi
ñi nu iyo ñi chi tu ndoho.]

42 Tacan cuu, ta ni chandaca ra chi ra nu iyo ra
Jesuu, ta ndehe ra Jesuu chi ra Pedro, ta quechaha
cati ra chi ra ti:
―Simón, sehe Jonaa cuun, soco Cefa cua cunani

cun―cati ra. TuhunCefa can cuuPedro chi tuhun
cahanmaan ñi.

Cana ra Jesuu chi ra Felipe chi ra Natanael
43 Tuvi inga quivi, ta cuni cuhun ra Jesuu

iti ñuhun Galilea, ta ndehe ra chi ra Felipe, ta
quechaha cati ra Jesuu chi ra ti:
―Na coho―cati ra.
44RañuunBetsaida cuu ra Felipe can, ta ini ñuun

can cuu ñuun ra Ndree chi ra Pedro. 45 Cuahan ra
Felipe, ta nanducu ra chi raNatanael, ta quechaha
cati ra chi ra ti:
―Chito cun yoso ni cati raMoisee yoso ni cati ra

ni cahancuenda raNdioo iti chata ti cua coo iin rai
cahnu iti nuun. Cha ni ndehe ndi chi ra, ta Jesuu
sehe José cuu ra. Ra ñuunNazaret cuu ra―cati ra.

46Ta cati ndico ra Natanael chi ra ti:

―Ña ta ñahni cha vaha cha iyo iti ñuun Nazaret
―cati ra.
Ta cati ndico ra Felipe ti:
―Nahan, ta cua ndehun―cati ra.
47 Tacan cuu, ta ndehe ra Jesuu cha vachi ra

Natanael nu iyo ra, ta quechaha cati ra cuenda ra
Natanael can ti:
―Ihya iyo iin randichañuhun Israel, ta ña tuhva

ra sandahyu ñahan ra―cati ra Jesuu.
48Ta quechaha cati ra Natanael can chi ra Jesuu

ti:
―¿Yoso cuhva nacoto cun chihin yu?
Ta cati ndico ra Jesuu chi ra ti:
―Ña ta cana ra Felipe chihun. Ni vii iyo cun nu

vati yutun tusihva ican, ta ndehi chihun―cati ra.
49Ta cati ra Natanael ti:
―Maestru, maun cuu ra cuu sehe Ndioo. Maun

cuu ra ndaca ñahan chi ñivi Israel ―cati ra.
50Ta cati ndico ra Jesuu chi ra ti:
―Chinu ini cun chihin yu, vati cati yu ti cha

ndehi chihun nu vati can. Cahnu xaan ca cha cua
ndehun―cati ra.

51Ni vii cati ra Jesuu chi ra:
―Ndicha ndicha cati yu ti cua ndehun nu cua

nuna iti siqui andivi, ta cua nuun ra tatun Ndioo
nu iyo yu, vati ra cuu sehe ñivi cui, ta cua ndaa
ndico ra tatun Ndioo can―cati ra Jesuu.

2
Ni chacoo vico tandaha iti ñuun Caná

1 Yaha uni quivi, ta ni chacoo iin vico tandaha
iti ñuun Caná cha iyo cuenda ñuhun Galilea. Tican
cuahan sihi ra Jesuu, 2 ta cuahan tahan ra Jesuu
chi ra sacuaha chi ra, vati cha cana ñahan tahan

ñivi can chi ra. 3Tacan, ta queta hora cha ni ndihi
nduta chiti uva chihi ñi, ta quechaha cati sihi ra
Jesuu chi ra ti:
―Ñahni ca nduta chiti uva iyo.
4Ta cati ndico ra Jesuu chi ña ti:
―Ña cua tichahun, yaa. Ña ta queta hora cha

cua coto ñivi yoo rai cui ―cati ra.
5Tacan cuu, ta cati sihi ra chi ra tiso mesa ti:
―Cua savahandondihi cha cua cati ra―cati ña.
6 Ican cha iyo iñu quii nahnu. Yuu cuu chi, ta

vasi queta ciendu litru nduta cha tahan iin iin
chi, tu cha chitu chi. Iyo chi cuenda costumbre
ñivi judío can, vati ndoo ndaha ñi. Ndoo coho ñi.
Chacan tiñu iyo chi, 7 ta quechaha cati ra Jesuu chi
ra tiso mesa can ti:
―Cua sacutu ndo quii can chi nduta―cati ra.
Tacan cuu, ta cha ni sacutu ra chi chi nda cua

nda yuhu chi vaha vaha, 8 ta cati ndico ra Jesuu ti:
―Vitin cua tava ndo chi chi, ta cua cundaca ndo

chi chi chi ra cuu xini ―cati ra.
Tacan cuu, 9 ta taa yaa ra cuu xini can nduta

chiti uva can, ta ña chito ra ndaa iti quichi chi,
socochitovahara tisomesacan, vati chanaquihin
maan ra nduta can. Tacan cuu, ta cana ra cuu xini
chi ra ni tandaha can.

10Ta quechaha cati ra chi ra ti:
―Tuhva ñivi chaha ñi nduta vixin vaha xihna

cuii, ta quechaha chini ñivi. Tacan cuu, ta sa cua
cuhva ñi cha ndahvi, soco maun cha ni cumi cun
nduta vixin vaha nda cua nda vitin. [Vaha xaan
cha ni savahun]―cati ra.

11 Chacan cuu cuhva ni savaha ra Jesuu cha
xihna cuii, ta iti ñuun Caná cha iyo cuenda ñuhun
Galilea savaha ra chi chi. Savaha ra Jesuu cuhva

can, vati cua coto ñivi ti iyo tu ndee ini chi ra.
Tacan cuu, ta ra sacuaha chi ra―chinu ini ra chi
ra.

12 Tacan cuu, ta cuahan ra iti ñuun Capernaum,
ta cuahan tahan sihi ra chi yani ra chi ra sacuaha
chi ra. Ndihi ñi cuahan chi ra, ta ndoo nuun ñi
suhva quivi.

Tava ndaa ra Jesuu chi ñivi ndacu ndavaha ni
tichi soco ndavi ve ñuhun

(Mt. 21.12‑13;Mr. 11.15‑18; Lc. 19.45‑46)
13Cha yatin cua coo vico cuenda cha ni cacu ñivi

judío ñuhun Egipto tiempu chahnu, ta cuahan ra
Jesuu iti ñuun Jerusalén. 14 Tican tichi soco ndavi
ve ñuhun ndehe ra cha xico ñivi sundiquin. Xico
ñi mbee. Xico ñi paloma. Xico ñi, ta iyo tahan ra
samaxuhunñivi tichi tican. 15 [Chacannindehe ra
Jesuu, ta quechaha nduxaan ra.] Chacan cuu cha
quihin ra iinñiin cua cani ra chi ñivi can, ta sacunu
ra chi ñi ndacu chacan. Tacan ni tava ndaa ra chi
ñi iti chata cora can. Tava ra chi ri mbee. Tava ra
chi ri sundiquin, ta sanduva ihni ramesa ra sama
xuhun, ta quicoyo xuhun ra, 16 ta cati ra Jesuu chi
ra xico paloma can ti:
―Cua tava ndaa ndo chi ri tihya, vati ñavi

nuyahvi cuu vehe suti ―cati ra.
17 Tacan cuu, ta ni chacuhun ini ra sacuaha chi

ra ti iyo nu cati tutu Ndioo cuenda ra Jesuu ti cua
ndoyo ñuhun ra, vati cuni ra cha cua coo ii vehe
sutu ra.

18 Tacan cuu, ta quechaha nducu tuhun ñivi
judío can chi ra ti:
―¿Ñaan cuhva cua savahun, ta cua coto ndi ti

cha iyo ndatu tava ndaun chi ñican?
19Ta cati ndico ra Jesuu chi ñi ti:

―Tu cua sandoyo ñuhun ndo ve ñuhun ya, tichi
uni quivi cua sandaa ndique chi chi ―cati ra.

20Ta cati ndico ñivi judío can ti:
―Uvi xico iñu cuiya satiñu ñivi, ta sandaa ñi ve

ñuhun ya, ta maun―cua sandaun chi chi tichi uni
quivi ―cati ñi.

21Maan ra Jesuu cahan tuhun ve ñuhun, soco iin
cuhva cahan ra, vati cahan ra cuenda iquin cuñu
ra. 22Quetaquivi chaninatacundicora Jesuu tañu
ñivi ndii, ta ni chacuhun ini ra sacuaha chi ra ñaan
cha ni cuu cha cati ra. Chacan cuu cha chinu ini ra
cha cahan tutu Ndioo, ta chinu tahan ini ra tuhun
cha ni cahan ra Jesuu.

Chito ra Jesuu yoso cuhva iyo ndihi ñivi
23 Ni vii iyo ra Jesuu ñuun Jerusalén can, ta

sacahnundico tucuñi vico cuenda chani cacuñivi
ñi judío can ñuhun Egipto tiempu chahnu, ta tuvi
ñivi quechaha chinu ini chi ra, vati ni ndehe ñi
ndihi cuhva cha ni savaha ra, 24 soco ña cati ra
ndihi tuhunchito rachiñi,vati chito rayosocuhva
iyo ndihi ñivi. 25Ña chini ñuhun ra cha cua cuhva
ñivi cuenda chi ra yoso cuhva iyo ñivi, vati maan
ra chito yoso cuhva saxini ñi chi anima ñi.

3
Ndatuhun ra Nicodemo chi ra Jesuu

1 Iyo iin ra nani Nicodemo. Fariseo cuu ra, ta
ndiso tahan ra tiñu cuenda ñivi judío. 2 Cha cuaa
cuu chi, ta cuahan ra nu iyo ra Jesuu, ta quechaha
cati ra Nicodemo chi ra ti:
―Maestru, chito ndi ti cha ni tachi ra Ndioo

chihun, vati cua sacuahun chi ndi. Ña cuu savaha

ñivi cuhva cha ni savahun, tu ña tindee ra Ndioo
chi ñi―cati ra.

3Cati ndico ra Jesuu chi ra ti:
―Cha ndicha ndicha cati yu ti tu ña cua cacu

ñivi cuenda ra Ndioo, ña cua cuu yaha ñi nu cua
cundaca ñahan ra―cati ra.

4Ta nducu tuhun ra Nicodemo chi ra ti:
―¿Yoso cua cuu cacu ndico ñivi, tu cha chahnu

ñi? Ña cua cuu quihvi ndico tucu ñivi tichi sihi ñi
inga chaha, ta cua cacu ndico tucu ñi―cati ra.

5Ta cati ndico ra Jesuu ti:
―Chandichandichacati yu ti tuña cuanduchaa

anima ñivi, tu ña cua cuanduta ñi, ña cua cuu yaha
ñinucua cundacañahan raNdioo. 6Ñiviñuñivi cuu
ñivi cha iyo cuendañuhunñuñivini, tañivi raNdioo
cuu ñivi cha iyo cuenda ra Tati Ndioo. 7 Ña cua
nduiyo cun, vati cati yu ti iyo cha cua cacu ndico
ndo cuenda raNdioo. 8 Iyonuyaha tati, ta chini yo
cha cu yaha chi, soco ña chito yo ndaa iti vachi chi,
ta ni ña chito yo ndaa iti cuahan chi. Ta ni cuhva
iyo ra Tati Ndioo chi ñivi cha iyo cuenda ra ―cati
ra Jesuu.

9Ta nducu tuhun ndico tucu raNicodemo chi ra
ti:
―¿Yoso cua cuu nduchaa anima ñivi?
10Ta cati ndico ra Jesuu chi ra:
―Maun cuu maestru. Sacuaha cun chi ñivi

Israel, ta ña chito cun yoso cuhva cua nduchaa
anima ñi. 11 Yuhu cati chihun ti chito ndi ñaan
tuhun cati ndi. Cati tuhun ndi ñaan cha cuu cha
ni ndehe ndi, soco ña tasoho ndo tuhun cha cati
tuhun ndi. 12 Cha chahi cuenda chi ndo yoso
cuhva iyo ñivi ñuñivi, ta ña chinu ini ndo. Chacan

cuu cha ña cua cuu cuinu ini ndo, tu cua cati yu
yoso cuhva iyo ra Ndioo iti siqui andivi.

13 ’[Ña chito ndo yoso cuhva iyo ra Ndioo,] vati
yoni chahan iti siqui andivi. Iin tuhunni ra quichi
ihyanuñuhunñuñivi ya chito. Ra cuu seheñivi cuu
ra, ta cha ni chacoo ra iti siqui andivi. 14 Iyo cha
cua cata caa ñivi chi ra nu cruu cuhva ni chata caa
ra Moisee chi ri coo quivi cha ni chica cuu ñi tichi
cuhu. 15 Chacan cuu cha cua cuinu ini ñivi chi ra
cuu seheñivi, ta cua coondito ñi chi raNdioondihi
ni quivi ndihi ni tiempu.

Cundahvi ini ra Ndioo chi ñivi ñuñivi
16 [Ni vii cahan ra Jesuu:]
’Cundahvi xaan ini raNdioo chi ñiviñuñivi. Cha-

can cuu cha ni tava tiñu ra chi sehe ra, ta iin tuhun
ni sehe ra iyo. Chacan cuu chaña cuandoyoñuhun
ñivi chinu ini chi ra, soco cua coo ndito ñi chi ra
Ndioo ndihi ni quivi ndihi ni tiempu. 17 Ni tava
tiñu ra Ndioo chi sehe ra, vati cuni ra cha cua
sacacu sehe ra chi ñiviñuñivi. Ña cuni raNdioo cha
cua tachi tuni sehe ra chi ñi.

18 ’Ña cua cutuni ñivi chinu ini chi ra. Tu ña cua
cuinu ini ñivi chi ra, cha iyo tuhun cha cua cutuni
ñi. Cua cutuni ñi, vati ña cua cuinu ini ñi ti cha iyo
tu ndee ini chi ra cuu sehe Ndioo. 19 Cua cutuni
ñi, vati quichi ra, ta chaha ra cha chini tuni chi
ñivi. Quichi ra ihya nu ñuhun ñuñivi, soco cuni
ñivi savaha ñi ndavaha ni. Ña cuni ñi savaha ñi
cha vaha, vati mani ndavaha ni ndacu ñi. 20Ndihi
ñivi ndacu ndavaha ni―ña ndacu ñi cha vaha, ta
ni ña cuni ñi cuinu ini ñi chi ra cuu sehe Ndioo,
coto cua coto ñivi cha ndacu ñi ndavaha ni. 21Ñivi
ndacu cha ndicha―cuni ñi chi ra cuu sehe Ndioo.

Chacan cuu cha cua coto ñivi ti ndacu ñi cha vaha,
vati iyo ra Ndioo chi ñi. Tacan ni cati ra Jesuu.

Chaha ndico tucu ra Juaan ra sacuanduta
cuenda yoso cuhva iyo ra Jesuu

22Tacan cuu, ta cuahan ra Jesuu iti ñuhun Judea,
ta cuahan tahan ra sacuaha chi ra. Ndoo nuun
ra ta ra tican, ta sacuanduta ra chi ñivi. 23 Ni vii
sacuanduta tahan ra Juaan chi ñivi iti ñuun Enón,
vati iyo xaan nduta tican, ta yatin ñuun can iyo
ñuun Salim. Quichi ñivi tican, ta cha ni chanduta
ñi. 24Tacan ni savaha ra Juaan, vati ña ta tiin tiñu
chi ra, ta quihvi ra ve caa.

25 Uvi uni ra sacuaha chi ra Juaan―quechaha
ndatuhun ra chi iin ra judío, ta ndatuhun ra yoso
cuhva cu‑ii ñivi. 26Tacan cuu, ta cuahan ra nu iyo
ra Juaan, ta quechaha cati ra chi ra Juaan can ti:
―Maestru, nacoto cun chi ra quichi nu ni cha-

coo yo inga chiyo yuta Jordán, ta cati tuhun cun
yoo rai cuu ra. Vitin sacuanduta tahan ra chi ñivi,
ta ndihi ñivi cuahan nu iyo ra―cati ra ta ra.

27Ta cati ndico ra Juaan ti:
―Tu ña cua tindee ra Ndioo, ña cua cuu savaha

ñivi ñaan cha cuu cha cua savaha ñi. 28Maan ndo
chito vaha ndo ti cati yu ti ñavi ra Cristo cui, soco
tava tiñu ra Ndioo chihin yu, ta quichi yu iti chata
ra. 29 [Cua cati yu iin cuhva chihin ndo.] Tu cua
tandaha iin rai chi ñasihi ra, cua sacahnu tahan
amigu ra vico. Cua nducuiti ra, ta cua cuni soho
ra cha cua cahan ra tandaha, ta cua cusii ini ra,
vati cua cuni soho ra cha cua cahan ra tandaha
can. Chacancuuchacusii ini yuvitin. 30Racancha
cahan ndo tuhun can―cahnu xaan ca cua cuu ra,
ta yuhu ña cahnu cua cui ―cati ra Juaan.

Iyo iin ra quichi iti siqui andivi
31Taraniquichi iti siqui andivi―ndacañahan ra

chi ndihi ñivi. Ñivi iyo nu ñuhun ñuñivi―saxini ñi
yoso cuhva iyo ñuhun ñuñivi, ta ndaca ñahanmaan
ra quichi iti siqui chi ndihi ñi. 32 Cati tuhun ra
cha ni ndehe ra, ta cati tuhun ra cha ni chini soho
ra, soco yoni tasoho cha cati ra. 33 Tu cua tasoho
ñivi cha cati ra, cua sacoto ra ti cha ndicha cuu ra
Ndioo. 34 Ni tava tiñu ra chi iin rai, ta racan cuu
ra cahan tuhun cahan ra Ndioo. Ña uhvi cuni ra
Ndioo, ta tachi ra chi ra Tati Ndioo nu iyo sehe ra.
35Cuni xaan raNdioo chi sehe ra, ta chaha randihi
tundee ini chi ra. 36Tucua cuinu ini ñivi chi ra cuu
sehe Ndioo, cua coo ndito ñi chi ra ndihi ni quivi
ndihi ni tiempu. Tu ña cua tasoho ñi cha cati ra, ña
cua coo ndito ñi chi ra, soco xaan xaan cua tachi
tuni ra Ndioo chi ñi.

4
Cahan ra Jesuu chi iin ñahan ñuhun Samaria

1 Cha chini soho ra fariseo ti chica ca ñivi chi ra
Jesuu, ta cuaha suhva ñivi sacuanduta ra, soco ra
Juaan ña cuaha vaha ñivi iyo chi ra. 2Ñavi ra Jesuu
cuu ra sacuanduta chi ñi, soco ra sacuaha chi ra
cuu ra. 3Nuun ra Jesuu queta tuhun cha ni chini
soho tahan ra fariseo, ta quee ra ñuhun Judea can,
ta cuahan ndico tucu ra iti ñuhun Galilea.

4 Chacan cuu cha yaha ra iti ñuhun Samaria.
5Tacan cuu, ta queta ra ñuun Sicar cha iyo cuenda
ñuhun Samaria can. Yatin ñuhun cha ni samani ra
Jacob chi ra José sehe ra tiempu chahnu cuu ñuun
can. 6 Tican iyo iin soco, ta soco ra Jacob nani
chi. Chitatun ra Jesuu, vati cani iti cha chica ra.

Chacan cuu cha ni chacunda tatun ra yuhu soco
can, ta hora cuiti cuu chi. 7 Tacan cuu, ta vachi
iin ñahan ñuhun Samaria can, vati cua canihin ña
nduta, ta quechaha cati ra Jesuu chi ña ti:
―Cuhva suhva nduta cohi ―cati ra.
8Chani cuahan ra sacuaha chi ra tichi ñuun, vati

cua sata rachacuacachi ra ta ra, 9 taquechahacati
ña Samaria can chi ra ti:
―Rai judío cuun, ta ¿ñacu chica cun nduta chi

yuhu, ta yuhu ñahan Samaria cui?
[Tacan cati ña, vati ña tuhva ñivi judío cahan ñi

chi ñivi iyo ñuhun Samaria.] 10 Ta cati ndico ra
Jesuu chi ña ti:
―Ña chito cun ti iyo cha samani ra Ndioo chi

ñivi ñuñivi, ta ni ña nacoto cun chi ra cati chihun ti
cua cuhva cunnduta coho ra. Tu cua ndaca cun tu
manini chi ra, cua cuhva ra nduta chihun, ta cua
coo ndito cun―cati ra.

11Ta cati ña chi ra:
―Ñahni ñaan cha naun, ta cunu xaan soco ya.

¿Ndaa cuanihunnduta cahun tuhuncan? 12Chaha
ra Jacob ra cuuñivindi socoyachindi. Chihimaan
ra nduta ya, ta chihi tahan ñivi ra chi sana ra chi
chi, ta cahnuxaanrai cuu ra. ¿Atu cahnuca rai cuu
maun? ―cati ña.

13Ta cati ndico ra Jesuu chi ña ti:
―Tu cua coho ñivi nduta ya, cua neti ndico tucu

ñi, 14 soco tu cua coho ñivi nduta cua cuhve, ña cua
neti cañindihi ni quivi. Cua cuhve chi chi chi ñi, ta
cua cuu chi sava ni ta cua iin soco chi ñinu cahndi
nduta, ta cua coo ndito ñi chi ra Ndioo ndihi ni
quivi ndihi ni tiempu―cati ra.

15Ta cati ña ñahan can chi ra ti:

―Cuhva nduta can chihin yu, ra chahnu. Cha-
can cuu cha ña cua neti que nduta, ta ni ña cua
quichi que ihya, ta ni ña cua canihin que nduta ya
―cati ña.

16Ta cati ra chi ña:
―Cuahan, ta cua cana cun chi ra cuu ii cun, ta

cua quichi ndico ndo ihya―cati ra.
17Ta cati ndico ña chi ra ti:
―Ñahni ii yu iyo―cati ña.
Ta cati ra Jesuu chi ña ti:
―Vaha xaan cati cun ti ñahni ii cun, 18vati uhun

tahan rai cha cucumi chihun, ta ñavi ra ii cun cuu
ra iyo chihun vitin. Ndicha cun cuhva cati cun
―cati ra.

19Ta cati ndico ña chi ra:
―Yuhu cati ti rai cahan cuenda ra Ndioo cuun.

20 Tiempu chahnu cha sacahnu ñivi ndi chi ra
Ndioo ihyayucuya, tamaanndocati ndo ti iyo cha
cua sacahnu yo chi ra Ndioo ñuun Jerusalén―cati
ña.

21Ta cati ndico ra Jesuu chi ña ti:
―Na cua cuinu ini cun cha cua cati yu, vati cua

queta quivi, ta ña cua sacahnu ca ñivi chi ra Ndioo
sutu yo ihya yucu ya, ta ni ña cua sacahnu ca ñi
chi ra iti ñuun Jerusalén. 22Ña chito ndo ñaan cha
sacahnu ndo, soco chitomaan ndi yoo ra sacahnu
ndi, vati iin ra judío cuu ra cua sacacu chi ndo nu
iyo ndo chi tu ndoho. 23Yu cati ti cua queta quivi,
ta cua sacahnu ñivi chi ra Ndioo sutu yo chi ndihi
cuii anima ñi, ta cua sacahnu ndicha ñi chi ra, tu
cha ndicha ñi. Nanducu ra chi ñivi cua sacahnu
chi ra, ta vitin cha ni queta hora cha cua sacahnu
ndicha ñivi chi ra. 24 Tati cuu ra Ndioo. Chacan

cuu cha iyo cha cua sacahnu ndicha yo chi ra chi
anima yo―cati ra Jesuu.

25Ta cati ndico tucu ña ñahan can chi ra ti:
―Chite ti cua quichi ra cua sacacu chi yo, ta

Cristo cua cunani ra. Cua quichi ra, ta cua cuhva
vaha ra cuenda chi yo―cati ña.

26Ta cati ndico ra Jesuu chi ña ti:
―Yuhu cui ―cati ra.
27 Tacan cuu, ta queta ndico ra sacuaha chi ra,

ta iyo xaan cuni ra ta ra, vati ndatuhun ra chi iin
ñahan, [vati ña tuhva ra cuu maestru cahan chi ñi
ñahan,] soco taxin ni ndoo ra ta ra. Saxini ra ta ra ti
ñaan cuu ra chi ña, ta saxini rañacu cahan ra chi ña,
soco yoni cahan. 28Nacoo ñacan quii ña, ta cuahan
ña iti ñuun, ta queta ña, ta quechaha cati ña chi ñivi
can ti:

29―Coho ti cua ndehe ndo chi iin rai. Cha cati
ra chihin yu ndihi cha ni tahin. Vasi ra Cristo cuu
ra―cati ña.

30Tacancuu, taqueeñi cuahanñinu iyora. 31Ña
ta queta ñi, ta quechaha cati ra sacuaha chi ra ti:
―Na cachi, maestru ―cati ra, [vati ni nihin ra

cha cua cachi ra ta ra].
32Ta cati ra Jesuu chi ra ti:
―Ña chito ndo, soco iyo cha cachi yu―cati ra.
33Tacan cuu, ta quechaha nducu tuhun ra ta ra

chi tahan ra ti:
―¿Atu quichi ndaca ñivi cha cua cachi ra? ―cati

ra.
34Ta cati ndico ra Jesuu chi ra ti:
―Yu cati tacan, vati cua savahi cuhva cuni ra ni

tachi chihin yu, ta cua satiñu i tiñu ra. [Chacan cuu
sava ni ta cua cha chachi yo, vati tacan ni nihin yu
tu ndee ini yu.] 35 Cha cati ndo ti ni cumani cumi

yoo, ta cua saqueeñiviniñi. Yu cati ti na cuandehe
ndonu itu ti cha cuahan cuaan chi, ta cha iyo vaha
cha cua saquee ñi chi chi. 36Cha iyo ñivi satiñu ñi,
ta nihin ñi yahvi ñi. Chacan cuu cha cua coo vaha
ñi chi raNdioonu cuahanquivi, ta cua coo vahañi
chi ra ndihi ni quivi ndihi ni tiempu. Iyo ra tachi
chiti, ta iyo inga ra saquee niñi, soco iin cahnu ni
cusii ini ra ta ra. 37 Chacan cuu cha ndicha cuhva
cati tutu Ndioo, vati iyo nu cati chi ti iin ñivi tachi
chiti, ta inga ñi saquee niñi, cati chi. 38 Tacan cati
yu, vati tava tiñu yu chihin ndo, ta cua nihin ndo
cha vaha, soco ña ta satiñu ndo. Cha ni satiñu inga
ñivi, soco vitin cua satiñu tahanmaanndo tiñu cha
quechaha satiñu ñi. Tuhun can cati ra Jesuu chi
ra sacuaha chi ra, [vati cha vachi ñivi nu iyo ra ta
ra, ta cuni ra cha cua coto ra sacuaha chi ra yoso
cuhva cua cunda yahvi ñivi cua satiñu tiñu can].

39Tacancuu, ta tuviñiviñuunSamaria canchinu
ini chi ra Jesuu, vati cha cati ñahan can ti cha cati ra
ndihi cha ni tahan ña. 40 Chacan cuu cha queta ñi
nuun iyo ra, ta chica tuhun ñi ti na cua ndoo nuun
ra chi ñi. Tacan cuu, ta ndoo nuun ra uvi quivi,
41 ta tuvi ca ñivi chinu ini chi ra, vati cati tuhun ra
chi ñi. 42 Chacan cuu cha quechaha cati ñi chi ña
ñahan can ti:
―Ñavi ca cuenda tuhun cha ni cati cun chinu ini

ndi, soco chinu ini ndi chi ra, vati chani chini soho
tahan ndi cha cahan ra. Chacan cuu cha chito ndi
ti racan cuu ra cua sacacu chi ndi chi ndihi ca ñivi
ñuñivi―cati ñi.

Sanduvaha ra Jesuu chi sehe iin ra ndiso tiñu
43 Yaha uvi quivi, ta quee ra Jesuu tican ñuhun

Samaria can, ta cuahan ra iti ñuhun Galilea.

44 Tican cuu nu ni cati ra nu quichi quivi ti ña
tuhva ñivi sacahnu ñi chi iin rai cahan cuenda ra
Ndioo suvi ni ñuun nu chahnu ra. 45Tacan cuu, ta
queta ra iti ñuhun Galilea, ta cusii ini ñivi Galilea
ndehe ñi chi ra, vati cha ni ndehe tahan ñi cha ni
savaha rañuun Jerusalénquivi ni chacoo vico, vati
ni chahan tahan ñi.

46 Tacan cuu, ta cuahan ndico tucu ra Jesuu iti
ñuun Caná cha iyo cuenda ñuhun Galilea can, ta
suvini ticansanandacurandutachiti uva. Iti ñuun
Capernaum iyo iin ra cuu tiñu, ta cuhvi sehe ra,
47 ta queta tuhun nuun ra ti cha ni quee ra Jesuu
ñuhun Judea, ta ni quichi ndico ra iti ñuhunGalilea.
Chacan cuu cha cuahan ra cuu tiñu can nu iyo ra
Jesuu, ta quechaha cahan ndahvi ra chi ra Jesuu
ti na coho iti vehe ra, ta na cua sanduvaha ra chi
sehe ra. Tacan cahan ra cuu tiñu can, vati cha cuni
cuvi sehe ra. 48 Tacan cuu, ta quechaha cati ra
Jesuu chi ra ti:
―Tu ña cua ndehe ndo iin cha cahnu, tu ña cua

nduiyo ndo suhva, ña cua cuni ndo cuinu ini ndo
chi ra Ndioo―cati ra.

49Ta cati ndico ra cuu tiñu can ti:
―Ra chahnu, na coho vitin, coto cua cuvi cuii

sehi ―cati ra.
50Ta cati ndico ra Jesuu chi ra:
―Cuahan iti vehun. Ña cua cuvi sehun―cati ra.
Tacan cuu, ta chinu ini racan tuhun cha ni cati

ra Jesuu, ta cuahan ra. 51 Cha cua queta ra vehe
ra, ta quee musu ra cuu tiñu can vehe ra, vati cua
satahan ra chi ra. Tacan cuu, ta quechaha cati ra
chi ra ti:
―Cha ni nduvaha sehun―cati ra.
52Ta nducu tuhun ra chi musu ra:
―¿Ñaan hora nduvaha sehi? ―cati ra.

Ta cati ndico musu ra ti:
―Icu ta hora cuu chi, ta ndico cahni chi ra―cati

ra.
53Tacan cuu, ta chito ra ti suvi ni hora can cati ra

Jesuu chi ra ti ña cua cuvi sehe ra, cati ra, ta chinu
ini ra chi ra Jesuu, ta chinu tahan ini ndihi ñivi ra
chi ra Jesuu.

54 Chacan cuu inga cuhva cha ni savaha ra Je-
suu, ta cha ni quee ra ñuhun Judea, ta cuahan ra iti
Galilea. Chacan cuu uvi cuhva cha ni savaha ra.

5
Soco Betesda ni sanduvaha ra Jesuu chi ra

nduñiin
1 Tacan cuu, ta cua coo inga vico sacahnu ñivi

judío, ta cuahan ra Jesuu iti ñuun Jerusalén. 2 Iyo
iin soco nduta tichi ñuun Jerusalén can, ta nani chi
Betesda chi tuhun hebreo. Iyo uhun yuhu chi nu
quihvi ñivi, ta yatin yu ñuun iyo chi, ta nani yuhu
can nu yaha ri mbee. 3 Tuvi xaan ñivi cuhvi caa
tican. Iyo ñi cuaa. Iyo ñi cojo. Iyo ñi nduñiin. Iyo
ñi, ta tican ndatu ñi nda cua nda cua tuñu nduta
can, 4vati iyohoraquichi tatunNdioo, ta quihvi ra
tichi nduta, ta satuñu ra chi chi. Tacan cuu, ta cua
quihvi tahan ñi cuhvi can, ta cua nduvaha ñi, tu
cua quihvi xihna cuii ñi, ta cua naan cuehe tahan
ñican. 5 Tican iyo tahan iin rai, ta cha queta oco
chahun uni cuiya cha cuhvi ra. 6Ndehe ra Jesuu
chi racan nu caa ra, ta ni chito ra ti nahan xaan
cha caa ra, ta quechaha nducu tuhun ra chi ra ti:
―¿Atu cuni cun nduvaha cun? ―cati ra.
7Ta cati ndico ra ndahvi can ti:
―Ra chahnu, cuni yu, soco yoni cua tindee

chihin yu. Yoni cua cuiso chihin yu, ta cua quihvi

yu tichi nduta ya hora tuñu chi. Cha cua quete,
soco quihvi xihna inga ñivi ndihi ni chaha ―cati
ra.

8Ta cati ra Jesuu chi ra ti:
―Cuinda. Canihun yuvi cun, ta cuahan iti ve-

hun―cati ra.
9Ta suvi ni hora can ni nduvaha ra ndahvi can,

ta canihin ra yuvi ra, ta cuahan ra, ta quivi sábadu
[quivi chandaa tatunñivi judío] cuu chi. 10Chacan
cuu cha quechaha cati ñivi judío can chi ra ndahvi
can ti:
―Sábadu cuu chi, ta ñahni ndatu cha cua cuiso

cun yuvi cun quivi vitin―cati ñi.
11Ta cati ndico ra chi ñi ti:
―Sanduvaha iin rai chihin yu, tamaan ra cati ti

na cua canihin yu yuvi yu, ta na cuhin―cati ra.
12Ta nducu tuhun ñi chi ra:
―¿Yoo ra cati chihun ti cua canihun yuvi cun, ta

cua cuhun? ―cati ñi.
13Ta ña chito ra yoo rai cuu ra, vati cha cuahan

ra Jesuu, vati cha ndutuvi ñivi tican. 14Tacan cuu,
ta ni tahan ra Jesuu chi ra soco ndavi ve ñuhun, ta
cati ra Jesuu chi ra ti:
―Cha ni nduvahun. Ña cua savaha con cuati,

coto cua tahun inga tu ndoho cahnu ca―cati ra.
15 Tacan cuu, ta cuahan racan, ta cati ra chi ñi

judío can ti:
―Ra Jesuu cuu ra sanduvaha chihin yu ―cati

ra.
16 Chacan cuu cha cuni cani tahan ñi chi ra

Jesuu. [Cuni cahniñi chi ra,] vati savaha ra chacan
quivi ii, 17 ta cati ra Jesuu chi ñi ti:
―Nda cua nda vitin satiñu ra Ndioo suti ndihi

ni quivi, ta ta ni cuhva satiñu tahin ndihi ni quivi
―cati ra.

18 Chacan cuu cha cuni xaan ca ñi cahni ñi chi
ra. Cuni cahni ñi chi ra, vati ña sacahnu ra quivi ii,
ta cuni cahni ñi chi ra, vati saxini ra ti Ndioo cuu
tahan ra, vati cha cati ra ti ra Ndioo cuu sutu ra.

Iyo ndatu chi ra cuu sehe Ndioo
19Ta cati ra Jesuu chi ñivi judío can ti:
―Cati ndicha yu ti ñahni cha cuu savaha ra cuu

sehe Ndioo cha mani maan ra. Ndacu ra cuhva
ndehe ra cha ni savaha sutu ra, vati ndacu tahan
ra cuhva ndacu sutu ra. 20 Chacan cuu chi, vati
cuni mani ra Ndioo chi sehe ra, ta sanahan ra chi
sehe ra ndihi cha ni savaha ra, ta ni cua sanahan
ra cha cahnu ca chi sehe ra. Chacan cuu cha cua
nduiyo ndo. 21Cha chaha ra suti cha natacu ndico
ñivi ndii, ta chaha tahan ra cha iyo ndito ndico
ñi. Ta ni cuhva chaha tahan sehe ra cha iyo ndito
ndico ñivi cuhva ni cuni ra. 22Ña cua tachi tuni ra
suti chi ñivi, soco cha chaha ra ndatu chi sehe ra,
ta cua tachi tunimaan ra chi ñi. 23Chacan cuu cha
cua sacahnu ndihi ñivi chi sehe ra Ndioo cuhva
sacahnu ñi chi maan sutu ra. Tu ña cua sacahnu
ñivi chi seheNdioo, ña cua sacahnuñi chi raNdioo
sutu ra, ta maan ra cuu ra ni tava tiñu chi sehe ra.

24 ’Cati ndicha yu chi ndo ti tu cua tasoho ñivi
tuhun cha cahin, tu cua cuinu ini ñi chi ra ni tava
tiñu chihin yu, cua coo ndito ñi chi ra Ndioo. Ña
cua cutuni ñi, ta ni ña cua cuvi ñi cuenda raNdioo,
soco cua coondito ñi chi ra. 25Cati ndicha yu ti cua
queta hora, ta cua tasoho ñivi ña chinu ini chi ra
Ndioo. Cua tasoho ñi tuhun cahan sehe ra Ndioo,
ta cua coo ndito ñi chi ra, ta vitin ni iyo hora can.
26 Iyo tundee ini chi ra suti, ta cuacuhvarachacua
coo ndito ñivi chi ra. Ta ni cuhva chaha ra ndatu
chi sehe ra, ta cua cuhva tahan ra cha cua coo

ndito ñivi, 27 ta chaha tahan ra suti ndatu cha cua
tachi tuni sehe ra, vati seheñiviñuñivi cuu ra. 28Ña
cua nduiyo ndo cha cahin, vati cua queta hora, ta
cua cuni soho ñivi ndii cha cahan ra. 29Tacan cuu,
ta cua natacu ndico ñivini savaha cha vaha, ta cua
coondito ñi chi raNdioo, ta ta ni cuhva cuanatacu
ndico ñivi savaha ndavaha ni, ta cua cutuni ñi.

Cuhva cua coto ñivi ti iyo ndatu chi ra Jesuu
30 [Ni vii cahan ra Jesuu chi ñi judío can:]
’Ñahni cha cuu savahi cha mani yu. Cua tachi

tuni yu cuhva cua cati suti, ta iin cha ndicha
ndicha cuu cha cua tachi tuni yu, vati ña cua
savahi cuhva cuni yu, soco cua savahi cuhva cuni
ra tachi chihin yu. 31 Tu cua cuhve cuenda yoso
cuhva iye cha mani maan ni yu, vasi cua saxini
ndo ti ña ndicha cuhva cati yu, 32 soco iyo inga ra
cha chaha cuenda yoso cuhva iye, ta chite ti chaha
ndicha ra cuenda yoso cuhva iye. 33Tava tiñu ndo
chi tahan ndo nu iyo ra Juaan ra sacuanduta, ta
cati tuhun ra iin cha ndicha. 34Ñavi cha cati tuhun
ñivi quihin cuenda yu, soco cati tuhun yu tuhun
can, vati cuni yu cha cua cacu ndo. 35 Ra Juaan
can chaha cuenda yoso cuhva iye, soco suhva ni
hora cuni ndo cusii ini ndo chi ra nu cati tuhun
ra. 36 Cahnu cuu tuhun cati tuhun ra Juaan can
cuenda yu, soco cahnu xaan ca cuu tuhun cati
tuhun ra suti, ta yuhu ndacu yu ndihi tiñu cha
chaha ra suti chihin yu. Tacan cua coto ndo yoso
cuhva iye, ta cua coto ndo ti ra suti cuu ra ni tava
tiñu chihin yu. 37 Tachi ra suti chihin yu. Chacan
cuu cha maan ra chaha cuenda yoso cuhva iye,
ta maan ndo ña ta tasoho ndo cha cahan ra, ta ni

ña ni ndehe ndo yoso cuhva caa ra. 38Ña tasoho
ndo tuhun cha cahan ra, ta ni ña chinu ini ndo chi
sehe ra, ta maan ra ni tava tiñu chi ra. 39 Sacuaha
xaan ndo tutu Ndioo ni chacoo tiempu chahnu.
Sacuaha ndo chi chi, vati saxini ndo ti tacan ni
cua coo ndito ndo chi ra Ndioo, ta tutu can chaha
cuenda yoso cuhva iye, 40 ta vitin ña cuni ndo
cuinu ini ndo chihin yu, ta tacan sa cua coo ndito
ndicha ndo chi ra Ndioo.

41 ’Ña cati yu chacan, vati cuni yu cha cua sac-
ahnu ndo chihin yu, 42 soco chite ti ña cuni mani
ndo chi ra Ndioo. 43 Yuhu cha quichi yu cuenda
suti, tamaanndoña quihin cuenda ndo chihin yu.
Tucuaquichi ingañivi cuendasuvinimaanñi, cua
quihin cuenda ndo chi ñi. 44Ña cua cuu cuinu ini
ndo, vati cuni ndo cha cua sacahnu tahan ndo chi
ndo. Ña cuni ndo cha cua sacahnu ra Ndioo chi
ndo, ta iin tuhun ni maan ra iyo. 45Ña cua saxini
ndo ti yuhu cuu ra cua tiso cuati ndo iti nuun ra
suti, vati Moisee cuu ra cha ni tiso cuati ndo nda
ni iti chata, ta cuenda maan ra saxini ndo ti cua
coo vaha ndo. 46 Tu cua cuinu ndicha ini ndo chi
ra Moisee, cua cuinu tahan ini ndo chihin yu, vati
iti chata cha ni taa ra nu tutu yoso cuhva cua coi.
47 Tu ña cua cuinu ndicha ini ndo tuhun cha ni
taa ra, tacan tucu ña cua cuinu ini ndo tuhun cha
cahan yu―cati ra Jesuu chi ñivi judío can.

6
Chaha ra Jesuu cha chachi uhunmil rai
(Mt. 14.13‑21;Mr. 6.30‑44; Lc. 9.10‑17)

1 Tacan cuu, ta cuahan ra Jesuu chi ra sacuaha
chi ra inga chiyo tañuhun Galilea, ta nani tahan

tañuhun can tañuhun Tiberia. 2Tuvi ñivi ndicu chi
ra Jesuu, vati ni ndehe ñi cuhva cha ni savaha ra,
ta cahnu xaan cuhvani savaha ra, vati sanduvaha
ra chi ñivi cuhvi. 3 Tacan cuu, ta iti yucu cuahan
ra Jesuu chi ra sacuaha chi ra, ta ni chacunda
ra tican. 4 Cha yatin cua nducahnu vico cuenda
cha ni cacu ñivi Israel ñuhun Egipto iti chata cha
sacahnu ñivi judío can. 5 Tacan cuu, ta ni canihin
nuun ra Jesuu, ta ndehe ra cha tuvi ñivi vachi nu
ndaa ra, ta quechaha cati ra chi ra Felipe ti:
―¿Ndaa iti cua sata yo cha cua cachi ñi?
6 Tacan cati ra Jesuu chi ra, vati cuni ra coto

ra yoso cuhva cua cati ndico ra Felipe, soco chito
maan ra ñaan cha cuu cha cua savaha ra, 7 ta cati
ndico ra chi ra Jesuu ti:
―Tu cua sata yo uvi ciendu denario xuhun cha

cuu paan, ña cua queta cha cua cachi ñi. Masi
suhva cua cachi iin iin ñi, soco ña cua queta chi
―cati ra.

8Tacan cuu, ta nducahan inga ra sacuaha chi ra.
Ndree yani ra Simón Pedro cuu ra, ta quechaha
cati ra chi ra ti:

9 ―Cha iyo iin ra luhu ihya, ta ndiso ra uhun
paan ta uvi tiaca, soco ña cua queta chacan, vati
tuvi ñivi cuu ñi―cati ra.

10 Tacan cuu, ta cati ra Jesuu chi ra sacuaha chi
ra ti:
―Cua cati ndo ti na cua cunda ñi―cati ra.
Ticannu iyo ñi iyo xaan ita cuii. Chacan cuu cha

ni chacunda ra rai, ta vasi queta uhunmil ra.
11 Tacan cuu, ta ni quihin ra Jesuu paan can, ta

chaha ra iin tiahvi ndioo chi ra Ndioo, ta natahvi
ra chi chi chi ra ta ra. Ta ni cuhva savaha ra Jesuu

chi tiaca can, ta chachi vaha ra rai can. 12Ndaha
ini ra ta ra, ta cati ra Jesuu chi ra sacuaha chi ra ti:
―Cua canihin vaha ndo ndihi pedazu cuati cha

ni ndoo. Chacan cuu cha ñahni chi cua ndoyo
ñuhun―cati ra.

13 Tacan cuu, ta canihin vaha ra ta ra ndihi chi,
ta queta uchi uvi tica sacutu ra, ta uhun paan ni
cuu chi, ta cha ñani ndihi ca chachi ñi cuu chacan.
14 Ndehe ndihi ñivi can cha ni savaha ra Jesuu
cuhva cahnu xaan can, ta quechaha cati ñi chi
tahan ñi cuenda ra Jesuu ti:
―Ndicha ti rahya cuu ra cha cua coo nu ñuhun

ñuñivi ya, ta cua cahan ra cuenda ra Ndioo ―cati
ñi.

15 Tacan cuu, ta chito ra Jesuu ti cua quihin ñi
chi ra, ta cua sanini ñi chi ra cha cua cundaca
ñahan ra chi ñi. Chacan cuu cha nacoo ra chi ñi,
ta quee ndico tucu ra, ta cuahan ndico ra iti yucu
chamaan iin tuhun ni ra.

Ni chica ra Jesuu nu nduta
(Mt. 14.22‑27;Mr. 6.45‑52)

16 Tacan cuu, ta cha cua cuaa, ta cuahan
ra sacuaha chi ra Jesuu iti yuhu tañuhun can.
17 Quihvi ra ta ra tichi tundoo, ta cuahan ra. Iti
ñuun Capernaum inga chiyo nduta can cuahan ra,
ta naan xaan hora can, ta ña ta quichi ra Jesuu
nu iyo ra. 18Nihin suhva quechaha tahnu nduta,
vati nihin xaan caa tati. 19 Tacan cuu, ta sacunu
ra ta ra tundoo can, ta queta iin uhun a iin iñu
kilómetro cha chinu chi, ta quechaha ndehe ra ta
ra ti cha vachi ra Jesuu. Chica ra nu nduta, ta cha
cuyatin ra chi tundoocan. Tacancuu, taquechaha

cuyuhvi ra ta ra, 20 ta quechaha cati ra Jesuu chi ra
ta ra ti:
―Ña cuyuhvi ndo, vati yuhu cui ―cati ra.
21 Tacan cuu, ta cusii ini ra ta ra cha cua quihvi

tahan ra Jesuu tichi tundoo can. Tacan cuu, ta cha
queta tundoo yuhu nduta can nu ni cuahan ra ta
ra.

Nanducu ñivi chi ra Jesuu
22 Tuvi inga quivi, ta ni vii iyo ñivi can inga

chiyo nduta can. Chito ñi ti iin tuhun ni tundoo
ni chacoo yuhu tañuhun, ta chito ñi ti quihvi ra
sacuaha chi ra Jesuu, ta cuahan ra ta ra, soco ña
quihvi tahan ra Jesuu. 23 Iyo ca tundoo quee iti
ñuun Tiberia, ta queta chi yatin nu ni chaha ra
Jesuu tiahvi ndioo chi ra Ndioo, ta sacachi ra chi
ñi, 24 ta ndehe ñi ti yoni ra Jesuu iyo, ta cha cuahan
ra sacuaha chi ra. Chacan cuu cha quihvi tahan ñi
tichi tundoo can, ta cuahanñi iti ñuunCapernaum.
Cuahan ñi, vati nanducu ñi chi ra Jesuu.

Jesuu cuu sava ta cua iin cha cua cachi ñivi, vati
chaha ra cha cua coo ndito ñivi chi ra Ndioo

25Nanihin ñivi can chi ra Jesuu tican inga chiyo
nduta can, ta quechaha nducu tuhun ñi chi ra ti:
―¿Ñaan hora ni queta cun ihya, ta Maestru?

―cati ñi.
26Ta cati ndico ra Jesuu chi ñi ti:
―Cati ndicha yu ti nanducu ndo chihin yu, soco

ñavi vati ndehe ndo iin cha cahnu. Nanducu ndo
chihin yu, vati chahi cha chachi ndo, ta ndaha
ini ndo. 27Ña cua nanducu ni ndo cha cua cachi
ndo cuenda ñuhun ñuñivi ya, vati chacan ña cua
ndunahan chi chi ndo, soco na cua nducu ndo cha
cua coo chi ndo cuenda ra Ndioo, vati cua coo chi

chi ndo ndihi ni quivi ndihi ni tiempu. Cha cua
cuhva ra cuu sehe ñivi chihin ndo cuu chi, vati chi
racan cha chaha raNdioo suti tundee ini. [Chacan
cuu cha chito ndo yoo rai cuu ra] ―cati ra.

28Ta cati ñi chi ra Jesuu ti:
―¿Ñaan cha cuu cha cua savaha ndi, ta cua

savaha ndi cuhva cuni ra Ndioo? ―cati ñi.
29Ta cati ndico ra Jesuu chi ñi ti:
―Cha tava tiñu raNdioochi iin rai. Tucuacuinu

ini ndo chi ra, cua savahando cuhva cuni raNdioo
―cati ra.

30Ta cati ñi chi ra ti:
―¿Ñaan cuhva cua savaha maun? Tu cua

savahun iin cuhva, cuandehendi, ta cua cuinu ini
ndi chihun. ¿Ñaan cha cuu cha cua savahun? 31 Iti
chatani chachiñiviyomanáchani chaha raNdioo
chi ñi. Chachi ñi chi chi tichi cuhu cuhva cati tutu
Ndioo, vati cati chi ti chaha ra Ndioo cha chachi
ñi, vati iti siqui andivi nuun chi. Tacan cati tutu
Ndioo―cati ñi.

32Ta cati ndico ra Jesuu chi ñi ti:
―Cati ndicha yu ti ñavi ra Moisee cuu ra ni

chaha cha chachi ñi iti chata, soco ra Ndioo cuu
ra, ta vitin cua cuhva ra cuu suti iin cha ndicha
ndicha chi ndo. 33 Cha ni tachi ra Ndioo iin rai
nu iyo ndo. Cha quichi nuun ra iti siqui andivi, ta
maan ra cuu ra cua cuhva cha cua coo ndito ñivi
ñuñivi―cati ra Jesuu.

34Ta cati ñi chi ra Jesuu ti:
―Ra chahnu, na cua cuhvon cha ni cati cun

chihin ndi ndihi ni quivi ―cati ñi.
35Ta cati ndico ra Jesuu ti:
―Yuhu cuu sava ta cua iin cha cua cachi ndo,

vati cua cuhve cha cua coo ndito ndo. Tu cua
cuinu ini ndo chihin yu, cua cuu ndo sava ni ta

cua iin ñivi, ta ña cua cuisoco ca ndo, [vati ña cua
ndoyo ñuhun ndo, soco cua coo ndito ndo chihin
yu]. 36 Cha cati yu chi ndo ti cha ni ndehe ndo
chihin yu, ta ña ta cuinu ini ndo chihin yu. 37 Cua
cuhva ra suti cha cua cuinu ini ñivi chihin yu.
Ndihi ñican cua coo chihin yu, ta ña cua tava ndai
chi ñivi cua cuinu ini chihin yu. 38 Iti siqui andivi
quichi nuun yu, vati cua savahi cuhva cuni ra ni
tava tiñu chihin yu, ta ña cua savahi cuhva cuni
yu. 39Ña cuni ra cha cua ndoyo ñuhun ni iin ñi cha
iyo cuenda yuhu, soco cua natacu ndico ñi quivi
cua cutuni ñivinucuahanquivi. 40Cuni ra suti cha
cua coo ndito ñivi chinu ini chi sehe ra. Cua coo
ndito ñi chi ra ndihi ni quivi ndihi ni tiempu, vati
cua cuhve tu ndee ini chi ñi, ta cua natacu ndico ñi
quivi cua cutuni ñivi ndacu ndavaha ni ―cati ra
Jesuu chi ñivi judío can.

41 Tacan cuu, ta ña ndoo ñivi judío can vaha, ta
quechaha cati ñi chi tahan ñi ti:
―Ña vaha, vati cati ra Jesuu ti maan ra cuu ra

cha ni quichi nuun iti siqui andivi. 42 Ña vaha
cha cahan ra tacan, vati nacoto yo chi sutu ra, ta
nacoto yo chi sihi ra. Ra José cuu sutu ra, ta maan
ra nani Jesuu. Ña vaha cha cati ra ti iti siqui andivi
ni quichi nuun ra―cati ñi chi tahan ñi.

43Tacan cuu, ta cati ra Jesuu chi ñi ti:
―Ña cua cahan xaan ndo chi tahan ndo. 44 Ni

tava tiñu ra suti chihin yu. Tu ña cua tindee ra chi
ndo, ña cua cuu cuinu ini ndo chihin yu. Tu cua
cuinu ini ndo, cua cuhve tu ndee ini chi ndo, ta
cua natacu ndico ndo quivi cua cutuni ñivi ndacu
ndavaha ni. 45 Iti chata cha ni taa ra ni cahan
cuenda ra Ndioo tichi tutu ra, vati cati ra ti chaha

ra Ndioo cha chini tuni chi ndihi ñivi chinu ini chi
ra, cati tutu ra. Tu cua tasoho ndo cha cahan suti,
tu cua savaha ndo cuhva cati ra, cua cuinu ini ndo
chihin yu.

46 ’Yoni ñiviñuñivi cha ni ndehe chi suti, soco iyo
iin ra ni tava tiñu ra, ta iin tuhun ni racan cuu ra
ni ndehe chi ra. 47 Yuhu cati ti tu cua cuinu ini
ndo chihin yu, cua coo ndito ndo chihin yu ndihi
ni quivi ndihi ni tiempu. 48 Sava ni ta cua iin cha
chachi ndo cuu yuhu, vati cua cuhve cha cua coo
ndito ndo. 49 Iti chata chachi ñivi ndomaná cha ni
chaha raNdioo, soco queta quivi ni chihi tahan ñi.
50Vitin chani tachi raNdioo cha cuu savani ta cua
iin cha cua cachi ndo. Chacan cuu cha cua cachi
ndo, ta ña cua ndoyo ñuhun ndo cuenda ra Ndioo.
51Yuhu cuu ra cha ni quichi nuun iti siqui andivi,
ta cui sava ni ta cua iin cha cua cachi ndo, ta cua
cuhve cha cua coo ndito ndo chi ra Ndioo. Tu cua
cachi ndo cha cua cuhva yu, cua coo ndito ndo
chihin raNdioondihiniquivindihini tiempu, vati
cua cuhva cuenda yu cuñu yu cuenda ñivi ñuñivi.
Chacan cuu cha cua cuu coo ndito ñi chi ra Ndioo.
Tacan ni cati ra Jesuu chi ñi.

52Tacan cuu, ta quechaha cahan yuhu ñivi judío
can chi tahan ñi, ta cati ñi ti:
―¿Yoso cua savaha ra, ta cua cuu cachi yo cuñu

ra? ―cati ñi.
53Ta cati ra Jesuu chi ñi ti:
―Cati ndicha yu ti tu ña cua cachi ndo cuñu ra

cuu sehe ñivi, tu ña cua coho ndo niñi ra, ña cua
coo ndito ndo chi ra Ndioo. 54 Tu cua cachi ndo
cuñu yu, tu cua coho ndo niñi yu, cua coo ndito
ndo chi ra Ndioo ndihi ni quivi ndihi ni tiempu,
vati cua cuhve tu ndee ini chi ndo, ta cua natacu
ndico ndo quivi cua cutuni ñivi ñuñivi. 55 Tu cua

cachindocuñuyu, tu cuacohondoniñiyu, cuacoo
ndicha tu ndee ini chi ndo. 56Tu tacan cua savaha
ndo, cua coi chi ndo, ta cua coo ndo chihin yu.
57 Iyo ndito ra cuu suti, ta racan cuu ra ni tava tiñu
chihin yu. Chacan cuu cha iyo ndito yu, vati tachi
ra suti chihin yu. Tu cua coo ndo chihin yu, cua
coo ndito ndo chihin yu. 58 Yuhu cuu ra ni quichi
nuun iti siquiandivi. Yuhucuusava tacuachacua
cachi ndo, soco ña cua tahan ndo cuhva ni tahan
ñivi yo iti chata. Chachi ñi maná can, soco queta
quivi ni chihi tahan ñi. Tu cua coo ndo chihin yu,
cua coo ndito ndo chihin yundihi ni quivi ndihi ni
tiempu.

59 Tacan cati ra Jesuu ve ñuhun iyo ñuun Caper-
naum can nu ni sacuaha ra chi ñivi can.

Tuhun cha cua coo ndito ñivi chi ra Ndioo ndihi
ni quivi ndihi ni tiempu

60 Tuhun can ni chini soho tahan ñivi sacuaha
chi ra, ta quechaha cati ñi chi tahan ñi ti:
―Ii xaan cha cua cuinu ini yo tuhun cahan ra,

vati yoni cua cuu tasoho chacan―cati ñi.
61 Tacan cuu, ta chito ra Jesuu chi anima ra ti

quechaha cahan ñi tuhun can, ta cati ra chi ñi ti:
―Ña vaha cha saxini xaan ndo cuenda chacan.

62Nu cua ndehe ndo cha cua cuhun ndico ra cuu
sehe ñivi nu ni chacoo ra iti siqui andivi nu quichi
quivi, ta ña vaha cha cua saxini ndico tucu ndo.
63Maan ra Tati Ndioo cuu ra chaha cha iyo ndito
yo, ta ñahni yavi ndaa cuñu yo. Cha cati yu tuhun
can, vati tacan cua coto ndo yoso cuhva iyo ra
Ndioo, ta cua coto ndo yoso cuhva cua coo ndito
ndo, 64 soco iyo ni ndo ña cua cuinu ini ndo.

Tacan cati ra Jesuu, vati nda ni quivi xihna cuii
chito ra ndaa ñi cuu ñi ña cua cuinu ini chi ra,
ta chito ra ndaa ra cuu ra cua xico tuhun chi ra.
65Cati ndico ra Jesuu ti:
―Chacan cuu cha cati yu ti tu ña cua cuhva ra

cuu suti, ña cua cuu cuinu ini ndo chihin yu―cati
ra.

66Tacan cuu, ta quechaha saña ñivi sacuaha chi
ra. Tuvi ñivi cuu ñi saña chi ra, ta ña chahan ca ñi
chi ra. 67 Tacan cuu, ta quechaha nducu tuhun ra
Jesuu chi uchi uvi ra sacuaha ndicha chi ra ti:
―¿Atu cua cuhun tahan ndo chi ñivi can? ―cati

ra.
68Ta cati ndico ra Simón Pedro chi ra ti:
―Ñahninu cua cuhunndi, vatimaun cuu ra cati

tuhun chi ndi yoso cuhva cua coo ndito ndi chi ra
Ndioo. 69Cha chinu ini ndi chihun, ta cha chitondi
ti maun cuu ra Cristo, vati sehe ra Ndioo cuun, ra
chahnu―cati ra Pedro.

70Ta cati ra Jesuu chi ra ta ra ti:
―Yuhu nacachi chi ndihi ndo, ta uchi uvi rai

cuu ndo, soco cuihna cuu iin ndo―cati ra.
71Cahan ra tacan cuenda ra Juda Iscariote sehe

ra Simón, vati racan cua xico tuhun chi ra Jesuu,
ta chica tahan ra chi ra icaa ni.

7
Ña ni chinu ini yani ra Jesuu chi ra

1 Tacan cuu, ta chica cuu ra Jesuu ñuun ta ñuun
iti ñuhunGalilea can. Ña cuni ra cuhun ra iti ñuhun
Judea, vati nducu ñivi judío cuhva cha cua cahni
ñi chi ra. 2 Cha yatin cua coo vico cha iyo cuenda
tiahva cha cua sacahnu ñivi judío can. 3 Chacan
cuu cha quechaha cati yani ra Jesuu chi ra ti:

―Saña tiñu ndaca cun ihya, ta cuahan iti ñuhun
Judea. Chacan cuu cha cua ndehe tahan amigu
cun iyo ticanndihi chandacucun. 4Tucua cuni yo
cha cua nacoto ñivi chi yo, ña cua cuindi xehe yo.
Na cua ndehe ndihi ñivi cuhva ndacu cun―cati ra
chi ra Jesuu.

5Tacan cati yani ra Jesuu chi ra, vati ña chinu ini
ra chi ra. 6Chacan cuu cha cati ra Jesuu chi ra ti:
―Ña ta queta quivi cha cua cuhin, soco ndihi ni

quivi cua cuu cuhun maan ndo. 7Ña cua cuxaan
ini ñivi chihin ndo, soco chi yuhu xaan xaan cuni
ñi ndehe ñi, vati chahi cuenda yoso cuhva iyo ñi,
ta mani ndavaha ni ndacu ñi. 8Cuahanmaan ndo
vico, soco yuhu ña cua cuhin, vati ña ta queta hora
cha cua nacoto ñi yoo rai cui ―cati ra.

9Tuhun can cati ra Jesuu chi ra ta ra, ta ni ndoo
ra ñuhun Galilea can.

Cuahan ra Jesuu vico cha iyo cuenda tiahva
10 Tacan cuu, ta cuahan yani ra Jesuu vico, ta

sa cuahan tahan ra Jesuu, soco ña ndehe ñivi cha
cuahan ra, vati cuahan xehe ra. 11 Nanducu ñivi
judío chi ra vico, ta quechaha nducu tuhun ñi ti:
―¿Ndaa iyo ra? ―cati ñi.
12Cuaha xaan cahanñi cuenda ra Jesuu, vati iyo

ñi cati ti vaha xaan rai cuu ra, soco inga ñi cati ti
ñandicha ra, vati sandahyuñahan ra chi ndihi ñivi,
cati ñi.

13Ña cachin cahanñi cuendara, vati yuhviñi chi
ra cumi tiñu iyo cuenda ñivi judío can.

14Tichi vico can cuahan ra Jesuu iti ve ñuhun, ta
quihvi ra cora soco ndavi, ta sa quechaha sacuaha

ra chi ñivi. 15 Iyo xaan cuni ñivi judío can, ta
quechaha nducu tuhun ñi chi tahan ñi ti:
―¿Ñacu chito xaan ra, ta ñahni cha sacuaha ra?

―cati ñi.
16Ta cati ndico ra Jesuu chi ñi ti:
―Ñavi tuhun saxini yu sacuahi chi ndo, soco

tuhun ra ni tava tiñu chi yu sacuahi chihin ndo.
17Tu cua cuni ndo savaha ndo cuhva cuni ra, cua
coto ndo ñaan cha cuu tuhun ra, ta cua coto ndo a
tuhun Ndioo cati tuhin a cati tuhin tuhun saxini
yu. 18 Cahan ñivi cuenda suvi ni maan ñi, vati
cuni ñi cha cua sacahnu ñivi chi ñi, soco yuhu cuni
yu cha cua sacahnu ñivi chi ra ni tava tiñu chihin
yu. Chacan cuu cha cahan ndicha yu, ta ña tuhve
sandahyu ñahan.

19 ’Chaha cuenda raMoisee ley Ndioo chihin yo,
soco yoni ndo sacuinu cuhva cati chi. ¿Ñacu cuni
cahni ndo chihin yu? ―cati ra Jesuu.

20Ta cati ndico ñivi can chi ra ti:
―Ña vaha cuni xini cun, vati yoni cuni cahni

chihun―cati ñi.
21Ta cati ndico ra Jesuu chi ñi ti:
―Iin cha cahnu cha ni savahi quivi cahnu, ta

nduiyo ndo. 22 Chaha ra Moisee costumbre cha
cua tahnda ñiin xini xuu ra cuati ndihli, soco ñavi
raMoisee cuu ra, vati iin ra cuu sutu ñuun iti chata
cuu ra. Masi quivi ii cuu chi, soco ni sacuinu ndo
costumbre can. 23 Sacahnu ndo costumbre can
quivi ii, vati cuni sacuinu ndo cuhva cati ley Moi-
see, soco nduxaan ndo chihin yu, vati sanduvahi
chi ñivi, ta quivi ii cuu chi. 24Ña cua tachi tuni ndo
cuhva saxinimaanndo, soco cua tachi tunindo iin
cha ndicha ndicha―cati ra Jesuu chi ñi.

Cati tuhun ra Jesuu ndaa iti quichi ra
25Tacan cuu, ta quechaha nducu tuhun uvi uni

ñivi xu ñuun Jerusalén can ti:
―¿Atuñandicha ti rahya cuu rananducuñi, vati

cuni cahni ñi chi ra? 26Vachi ra ihya, ta cati tuhun
ra, ta ña cahan ra cumi tiñu chi ra. Vasi saxini ra ta
ra ti ra Cristo cuu ra, ta ni tava tiñu raNdioo chi ra,
27soco chito yondaa iti vachi ra, soco cuaquichi ra
cuu Cristo, ta yoni cua coto ndaa iti cua quichi ra
―cati ñi.

28Tacan cuu, ta sacuaha ra Jesuu chi ñivi. Iyo ra
tichi cora soco ndavi can, ta quechaha cati ra ti:
―Nacoto ndo chi yuhu, ta chito ndo ndaa iti

vachi yu. Ñavi cha cuni main vachi, soco iyo ra ni
tava tiñu chihin yu, ta rai ndicha ndicha cuu ra,
soco ña nacoto ndo chi ra. 29 Yuhu nacote chi ra,
vati iti nuunraquichi yu, tamaanra cuurani tava
tiñu chihin yu―cati ra chi ñi.

30 Chacan cuu cha cuni ñi tiin ñi chi ra, soco ña
cuu, vati ña taquetahora ra. 31Tacancuu, ta chinu
ini ñivi chi ra. Tuvi ñi cuu ñi, ta quechaha cati ñi ti:
―Cuaha xaan cuhva cha ni savaha rahya, soco

ra cuu Cristo ña cua savaha ca ra cuhva quivi cua
quichi ra―cati ñi.

Tachi ra fariseo tatun ra, vati cua tiin ra chi ra
Jesuu

32Chini soho ra fariseo cha cahanñivi cuenda ra
Jesuu. Chacan cuu cha nduinuun ra sutu chahnu
chi ra fariseo, ta tachi ra chi ra cuu tatun ra, vati
cua tiin ra chi ra Jesuu. 33Tacan cuu, ta quechaha
cati ra Jesuu chi ñivi can ti:
―Suhva ni ca quivi cua coi chi ndo, ta sa cua

cuhin nu iyo ra ni tava tiñu chihin yu. 34 Cua

nanducu ndo chihin yu, soco ña cua nanihin ndo,
ta ni ña cua cuu cuhun ndo nu cua cuhin―cati ra.

35 Tacan cuu, ta quechaha cahan ñivi judío can
chi tahan ñi, ta cati ñi ti:
―¿Ndaa iti cua cuhun ra, ta ña cua cuu nanihin

yo chi ra? ¿Atu cua cuhun ra nu iyo ñivi yo chi ñivi
griego? ¿Atu cua sacuaha ra chi ñivi griego can?
36 ¿Ñaan cha cuu tuhun cha cati ra ti cua nanducu
yo chihin ra, soco ña cua nanihin yo chihin ra?
¿Ñaan tuhun cuu cha cati ra ti ña cua cuu cuhun
yo nu cua cuhun ra? Tacan cahan ñi chi tahan ñi.

Cua coo ra Tati Ndioo chi ñivi chinu ini chi ra
Jesuu

37 Cha cua ndihi vico can, ta ni iyo ra Jesuu.
Nihin xaan cahan ra, ta quechaha cati ra chi ñi ti:
―Tu cua neti ndo nduta, na cua quichi ndo

chihin yu, ta cua cuhve cha cua coho ndo. 38 Tu
cua cuinu ini ndo chihin yu, cua cuu anima ndo
sava ni ta cua iin yuta cha ña cua ndoco, ta cua coo
ndito ndo cuhva cati tutu Ndioo―cati ra Jesuu.

39Tuhun can cati ra Jesuu, vati chaha ra cuenda
yoso cuhva cua coo ra Tati Ndioo chi ñivi chinu ini
chi ra. Ña ta quichi ra Tati Ndioo, vati ña ta cuhun
ndico ra Jesuu iti siqui andivi.

Cha ndusaca cuni ñivi can
40 Iyo ñivi chini soho ñi tuhun cha cahan ra

Jesuu, ta quechaha cati ñi ti:
―Ndicha ti racan cahan cuenda ra Ndioo―cati

ñi.
41 Inga ñi cati ñi ti:
―Ra Cristo cuu ra, vati ni tava tiñu ra Ndioo chi

ra.
Soco cati inga tucu ñivi ti:

―Ña cua quichi ra Cristo iti ñuhun Galilea, vati
cati tutu Ndioo ti ñivi ra David cua cuu ra Cristo
can. 42 Cua quichi ra ñuun Belén nu ni chacoo ra
David iti chata. Tacan cati tutu Ndioo―cati ñi.

43Chacan cuu cha ñanduinuunñivi can, [vati ña
nihin ñi cuhva ndaa iti ni quichi ra Jesuu]. 44 Iyo
ñivi cuni ñi tihi ñi chi ra ve caa, soco yoni tiin chi
ra.

Ña chinu ini ra cumi tiñu judío chi ra Jesuu
45 Tacan cuu, ta cuahan ndico ra tatun can nu

iyo ra sutu chahnu chi ra fariseo, ta quechaha
nducu tuhun ra ta ra chi ra tatun ti:
―¿Ñacu ña ndaca ndo chi ra? ―cati ra.
46Ta cati ndico ra tatun chi ra ti:
―Yoni cahan cuhva ni cahan racan―cati ra.
47Ta cati ra fariseo can chi ra ti:
―Cha ni sandahyu ñahan tahan ra chihin ndo.

48Ña chinu ini ni iin tuhun ndi chi ra, ta ra cumi
tiñu cuu ndi, ta ra fariseo ña ni chinu tahan ini ni
iin ra, 49 soco ñivi can ña chito ñi ñaan cha cuu cha
cati ley chahnu yo, ta ni ñavi cha vaha vihi ndacu
ñi―cati ra.

50 Iyo tahan ra Nicodemo nu iyo cuiti ra ta ra.
Suvi raNicodemo cuu ra ni chahannu ra Jesuu iin
chacuaa, ta racumi tiñucuu tahanra, taquechaha
cati ra Nicodemo can chi tahan ra ti:

51 ―Ña chaha ley yo cha cua tachi tuni yo chi
ñivi, tu ña cua tasoho xihna yo cha cua cati ñi. Ña
cua tachi tuni yo, tu ña cua coto vaha yo ñaan cha
cuu cha ni savaha ñi―cati ra.

52Tacan cuu, ta cati ndico ra ta ra ti:
―¡Joi! Vasi iti ñuhun Galilea quichi tahun. Na

cua sacuahun tutu Ndioo, ta cua coton ti ñahni

ra cahan cuenda ra Ndioo cua quichi iti ñuhun
Galilea―cati ra.

Iyo iin ñahan ndacu xaan cuati
53Tacan cuu, ta cuahan ra ta ra iti vehe ra.

8
1 Tacan cuu, ta cuahan ra Jesuu iti yucu Olivo.

2 Tuvi inga quivi, ta cuahan ndico ra iti ve ñuhun.
Ni vii nahan, ta cuahan ra, ta nducuiti ndico tucu
ñivi nu iyo ra. Ni chacunda ra, ta sa quechaha
sacuaha ra chi ñi. 3Tacan cuu, ta vachi ra sacuaha
ley chahnu chi ra fariseo nu iyo ra. Vachi ndaca
ra ta ra iin ñahan, vati ndehe ra nu ni chacoo ña
ndavaha ni chi ra rai inga chiyo, ta sayaha ra chi
ñanunducuitiñivi chi ra. 4Tacancuu, taquechaha
cati ra chi ra Jesuu ti:
―Maestru, cha tiin ñivi chi ñahya suvi ni hora

cha ndacu ña ndavaha ni chi ra rai inga chiyo. 5 Iti
chata cati ra Moisee tichi ley ti chi yuu cua cahni
ndi chi ñahan savaha ndavaha ni can, ta yoho,
¿ñaan cua cati cun?

6Tacan cati ra ta ra, vati cuni ndehe ra a ña vaha
cua cati ndico ra Jesuu, ta cua cuu tiso ra ta ra
cuati ra. Tacan cuu, ta ni chacunda toho ra Jesuu,
ta sa quechaha taa ra chi nundaha ra nu ñuhun.
7Ni vii nducu tuhun xaan ra ta ra chi ra, ta sa ni
chacuinda ndico ra, ta quechaha cati ra chi ra ta
ra ti:
―Tu ña ta savaha ndo ni iin cha ndavaha ni, na

cua cani xihna ndo yuu chi ña―cati ra.
8Tacan cuu, ta ni chacunda toho ndico ra Jesuu,

ta taa ndico ra nu ñuhun. 9Chini ra ta ra tuhun cha
cati ra Jesuu, ta sa quechaha ca chahan ra ta ra.



TUTU JUAAN 8:10 xxxviii TUTU JUAAN 8:16

Cuahan xihna ra chanihin ca, ta sa cuahan ndihi
ca ra ta ra. Tacan cuu, ta iin tuhun ni ña ñahan
can ni ndoo chi ra Jesuu. 10Ndehe ra Jesuu ti cha
cuahan ndihi ca ñivi, ta sa quechaha cati ra chi ña
ñahan can ti:
―Yoho sihi, cha cuahan rani tiso cuati cun. ¿Atu

yoni cua tachi tuni chihun? ―cati ra.
11Ta cati ndico ña chi ra ti:
―Ña ta yoni cahan, ra chahnu―cati ña.
Ta cati ra Jesuu chi ña ti:
―Ni ña cua tachi tuni yu chihun. Cuahan, ta ña

savaha con cuati ―cati ra.
Jesuu cuu sava ni ta cua iin ñuhun ndichin cha

cua ndehe ñivi ñuñivi
12 Tacan cuu, ta quechaha cati ndico tucu ra

Jesuu chi ñivi can ti:
―Yuhu cuu sava ni ta cua iin ñuhun ndichin cua

ndehe ñivi ñuñivi. Tu cua cuinu ini ndo chihin yu,
ña cua savahandondavahani, vati ña cua coondo
nu naan. Cua coo ndito ndo chi ra Ndioo, vati cua
coo ra cuu sava ni ta cua iin ñuhun ndichin chihin
ndo―cati ra.

13Ta cati ra fariseo chi ra ti:
―Suvi ni maun chaha cuenda yoso cuhva iyo

cun. Chacan cuu cha ña chito ndi a ndicha cuhva
cati cun―cati ra.

14Ta cati ndico ra Jesuu chi ñi ti:
―Chahi cuendayoso cuhva iye, soco chandicha

cuu chi, vati chite ndaa iti ni quichi yu, ta chito
tahin ndaa iti cua cuhun ndico yu. Maan ndo ña
chito ndo ndaa iti ni quichi yu, ta ni ña chito ndo
ndaa iti cua cuhun ndico tuqui. 15 Tachi tuni ndo
cuhva saxini maan ndo, soco yoni cua tachi tuni
yu vitin. 16 Cua queta quivi cha cua tachi tuni

yu chi ñivi, soco cua tachi tuni yu iin cha ndicha
ndicha, vati uvi ndi cua tachi tuni. Cua tachi tuni
yu, ta cua tachi tuni tahan ra ni tava tiñu chihin
yu. 17 Cha cati ley chahnu ndo ti tu cua queta
uvi ñivi, ta inuun inuun cua cahan ñi, chito yo ti
tuhun ndicha cahan ñi. 18 Cati tuhin yoso cuhva
iye, ta cati tuhun tahan ra cuu suti yoso cuhva iye,
ta maan ra cuu ra ni tava tiñu chihin yu ―cati ra
Jesuu.

19Chacan cuu cha nducu tuhun ñi chi ra ti:
―¿Ndaa iti iyo sutu cun? ―cati ñi.
Ta cati ndico ra Jesuu chi ñi ti:
―Ña nacoto ndo chihin yu, ta ni ña nacoto ndo

chi ra suti. Tu cua nacoto ndo chihin yu, cua
nacoto tahan ndo chi ra suti ―cati ra.

20Tacan cati ra Jesuu, ta sacuaha ra chi ñivi tichi
cora soco ndavi ve ñuhun yatin nu iyo xuhun cha
samani ñivi chi ra Ndioo, soco ña tiin ñi chi ra, vati
ña ta queta hora ra.

Cati ra Jesuu ti ña cua cuu cuhun ñivi can nu cua
cuhun ra

21 Tacan cuu, ta quechaha cati ndico tucu ra
Jesuu chi ñivi can ti:
―Yuhu cua cuhin, ta cua nanducu ndo chihin

yu, [soco ña cua nanihin ndo chihin yu]. Cua cuvi
ndo, vati ña cua saña ndo cuati ndacu ndo, ta ña
cua cuu cuhun ndo nu cua cuhin―cati ra.

22Ta cati ñi judío can chi tahan ñi ti:
―Vasi cua cahni ra suvi ni chimaan ra, vati cati

ra ti ña cua cuu cuhun yo nu cua cuhun ra ―cati
ñi.

23Tacan cuu, ta quechaha cati ra chi ñi ti:

―Cuenda ñivi ñuñivi iyo maan ndo, soco yuhu
iye cuenda ra iyo iti siqui andivi. Iyo ndo cuenda
ñuhun ñuñivi, soco yuhu ña iye cuenda chacan.
24 Chacan cuu cha cati yu ti cua cuvi ndo cuenda
ra Ndioo, vati ña cua saña ndo cuati ndacu ndo.
Tu ña cua cuinu ini ndo ti yuhu cuu ra cua sacacu
chi ndo, cua cuvi ndo, vati ña cua saña ndo cuati
ndacu ndo―cati ra.

25Tacan cuu, ta nducu tuhun ñi chi ra ti:
―¿Yoo rai cuun? ―cati ñi.
Ta cati ndico ra Jesuu chi ñi ti:
―Xihna cuii cha ni cati yu chihin ndo. 26 Iyo

xaan cha cua cati yu yoso cuhva iyo ndo, ta iyo
xaan cha cua tachi tuni yu chihin ndo. Rai ndicha
cuu ra ni tava tiñu chihin yu, ta cha chahi cuenda
chi ndo chi ndihi ñiviñuñiviñaan cha cati ra chihin
yu―cati ra.

27 Tacan cuu, ta ña chito ñi ti cahan ra cuenda
sutu ra. 28Chacan cuu cha cati ra Jesuu chi ñi ti:
―Cua cahni ndo chi ra cuu sehe ñivi, ta sa cua

coto ndo ti yuhu cuu ra. Cua coto ndo ti ña satiñu
yu cuendamain, soco cati tuhin cuhva ni sanahan
ra suti chihin yu. 29Ni tava tiñu ra chihin yu, ta ni
iyo ra chihin yu. Ña cua saña ihni ra chihin yu, vati
ndihi ni quivi ndacu i cha cua cusii ini ra―cati ra
Jesuu.

30 Tacan cati ra Jesuu, ta tuvi ñivi quechaha
chinu ini chi ra.

Cuhva iyo ñivi Ndioo, ta cuhva iyo ñivi ndacu
cuati

31 Tacan cuu, ta quechaha cati ra Jesuu chi ñivi
judío ñi ni chinu ini chi ra ti:

―Tu cua savaha ndo cuhva cati yu, ñivi ndicha
yu cua cuundo, 32 ta cua cotondoñaan cha cuu cha
ndicha, ta sa cua ndoo ndo nu nuna―cati ra.

33Ta cati ndico ñi chi ra ti:
―Ñivi ra Abraham ra ni chacoo iti chata tiempu

chahnu cuu ndi. Ña ta ñahni nu ni satiñu cuatu
ndi chi inga ñivi. ¿Ñacu cati cun ti cua ndoo ndi nu
nuna? ―cati ñi.

34Ta cati ndico ra Jesuu chi ñi ti:
―Cati ndicha yu ti tu cua savahando cuati, sava

ni ta cua iin musu cua cuu ndo. 35 Chito yo ti ña
ndoo cuii ra cuu musu vehe chitoho ra, soco ra
cuu sehe chitoho vehe can cuu ra ndoo cuii vehe
sutu ra. 36 Chacan cuu cha tu cua savaha ra cuu
sehe chitoho ndo cha cua ndoo ndo nu nuna, cua
ndoo ndicha ndo nu nuna. 37 Yuhu chite ti ñivi ra
Abrahamcuundo, soco cuni ndo cahni ndo chihin
yu, vati ña chinu ini ndo tuhun cati tuhin. 38Chahi
cuenda chi ndo ñaan cha cuu cha ni sanahan suti
chihin yu, soco ndacu ndo cuhva cati ra cuu sutu
maan ndo―cati ra.

39Ta cati ndico ñi chi ra ti:
―Ra Abraham cuu sutu ndi ―cati ñi.
Ta cati ra Jesuu ti:
―Tu sehe ra Abraham chi ndo, cua savaha ndo

cuhva cha ni savaha maan ra nu quichi quivi.
40Yuhu cha cati yu cha ndicha chi ndo cuhva cha
ni cati ra Ndioo chihin yu, soco vitin cuni cahni
ndo chihin yu. Ñavi cuhva ni savaha ra Abraham
cuu chacan. 41Ndacu ndo cuhva cuni ra cuu sutu
maan ndo―cati ra.
Ta cati ndico ñi chi ra ti:
―Ñavi sehe cuati cuu ndi. Sehe ndicha ra Ndioo

cuu ndi, vati maan ra cuu sutu ndi ―cati ñi.
42Ta cati ra Jesuu chi ñi ti:

―Tu ndicha ti ra Ndioo cuu sutu ndo, cua cuni
mani ndo chihin yu, vati iti nuun iyo ra quichi yu.
Ñavi yuhu cati chi ra ti cua quichi yu, soco maan
ra cuu ra ni tava tiñu chihin yu. 43 Ña nituni ini
ndo tuhun cati yu, vati ña cuni ndo tasoho ndo.
44 Run cuihna cuu sutu ndo, ta cuni savaha ndo
cuhva cuni maan run, ta chahni run chi ñivi nda
cua nda xihna cuii. Ña tuhva run savaha run cha
ndicha, vati ña chito run ñaan cha cuu cha ndicha,
ta sandahyu ñahan run. Tacan ni iyo run, vati
ña ndicha run, ta maan run cuu run savaha cha
sandahyu ñahan ñivi chi tahan ñi. 45Ña chinu ini
ndo cha cati yu, vati cati yu cha ndicha. 46 Yoni
ndo cua cuu cati ti iyo cuati yu. Iyo cha cua cuinu
ini ndo chihin yu, vati cati yu cha ndicha chi ndo.
47Ndihi ñiviNdioo tasoho tuhun cahan ra, soco ña
tasoho maan ndo chi ra, vati ñavi ñivi ra chi ndo
―cati ra Jesuu chi ñi.

Ña ta coo ra Abraham iti chata tiempu chahnu,
ta cha ni iyo ra Cristo

48Ta nducu tuhun ñivi judío can chi ra Jesuu ti:
―¿Atuñandicha ti raiñuhunSamariacuun? ¿Atu

ña ndicha ti iyo tati cuihna chihun? ―cati ñi.
49Ta cati ndico ra Jesuu chi ñi ti:
―Ñahni tati cuihna iyo chi yu. Sacahnuyu chi ra

suti, soco ña sacahnu ndo chihin yu. 50Ña nduqui
cuhva cha cua sacahnu ndo chihin yu, soco iyo ra
cuni ra cha cua sacahnundo chihin yu, tamaan ra
cuu ra cua tachi tuni chi ndo. 51Cati ndicha yu ti tu
iyo ñivi cua savaha ñi cuhva cati yu, ña cua ndoyo
ñuhun ñi, soco cua coo ndito ñi chi ra Ndioo ndihi
ni quivi ndihi ni tiempu―cati ra.

52Ta cati ndico ñivi judío can chi ra ti:
―Vitin cha chito ndi ti iyo run tati cuihna chi-

hun. Cha ni chihi ra Abraham ra cuu ñivi ndi
tiempuchahnu, ta ni chihi tahanndihi rani cahan
cuenda ra Ndioo, ta cati maun ti tu cua savaha
ñivi cuhva cati cun, ña cua cuvi cuii ñi, soco cua
coo ndito ñi chi ra Ndioo ndihi ni quivi ndihi ni
tiempu. 53 Cahnu xaan rai cuu ra Abraham cha
cuenda ra Ndioo, ta chihi maan ra. Chihi tahan ra
ni cahan cuenda ra Ndioo, ta maun ña cahnu cun
cuu. ¿Yoo rai cuun? ―cati ñi chi ra.

54Ta cati ndico ra Jesuu chi ñi ti:
―Tu cua cati yu ti cahnu xaan rai cui, ñahni yavi

ndaa cha cua cati yu, vati maan ra suti cuu ra cua
cati ti rai cahnu cui. Cati ndo ti sacahnu ndo chi ra
Ndioo, ta suvi ra cuu ra cuu suti. 55Ña nacoto ndo
chi ra, soco yuhu nacoto vahi chi ra. Tu cua cati
yu ti ña nacote chi ra, cua sandahyu ñahin cuhva
sandahyu ñahanmaan ndo. Yuhu nacote chi ra, ta
ndacu i cuhva cati ra. 56Sii xaan cuni ra Abraham
ñivi ndo, vati cua ndehe ra ti cua cacu yu nu ñuhun
ñuñivi ya. Cha ni ndehe ra chihin yu, ta cusii ini ra
―cati ra Jesuu.

57Ta cati ñivi judío can chi ra ti:
―Ña ta queta maun ni uvi xico uchi cuiya cun,

ta cati cun ti cha ni ndehun chi ra Abraham―cati
ñi.

58Ta cati ndico ra Jesuu chi ñi ti:
―Cati ndicha yu ti ña ta cacu raAbraham, ta cha

ni iye―cati ra.
59 Tacan cuu, ta quechaha canihin ñi yuu, vati

cua cani ñi chi ra, soco ni chacuindi xehe ra, ta
quee ra soco ndavi ve ñuhun can. Tacan ni quee
ra nu iyo cuiti ñi, ta cuahan ra.

9
Sanduvaha ra Jesuu chi iin ra cuaa

1Cuahan ra Jesuu, ta ndehe ra ti iyo iin ra cuaa.
Cuii nuun ra, vati tacan ni caa nuun ra nda ni
cacu ra. 2Tacan cuu, ta quechaha nducu tuhun ra
sacuaha chi ra Jesuu ti:
―Maestru, ¿yoo savaha cuati, ta cacu ra cha cuii

nuun ra? ¿Atu savahamaan ra cuati a savaha sutu
ra chi sihi ra cuati? ―cati ra chi ra Jesuu.

3Ta cati ndico ra Jesuu chi ra ti:
―Ñahni cuati savaha rahya, ta ni ñahni cuati

savaha sutu ra chi sihi ra. Tacan tahan ni cacu
maan ra, vati cua ndehe ñivi yoso cuhva cua
savaha raNdioo chi ra. 4 Iyo cha cua savahi cuhva
cuni ra ni tava tiñu chihin yu, vati ni vii cuu vitin.
Cua queta quivi, ta ña cua cuu ca. 5Ni iye nuñuhun
ñuñivi, ta cui sava ni ta cua iin ñuhun ndichin.
[Chacan cuu cha cua tindei chi ñivi ñuñivi] ―cati
ra.

6 Tacan ni cati ra, ta sa tivi sivi ra nu ñuhun, ta
savaha ra ndahyu nu tivi sivi ra, ta taa ra chi chi
nuun ra cuaa can. 7 Tacan cuu, ta quechaha cati
ra Jesuu chi ra ti:
―Cuahan iti soco Siloé, ta cua nacata cun nuun

cun―cati ra. TuhunSiloé can cuni cati ti cha tachi
yu chihun.
Tacan cuu, ta cuahan ra cuaa can, ta nacata ra

nuun ra. Quichi ndico ra, ta ndichin vaha ndehe
ra. 8Ndehe ñivi ñuun ra chi ra, ta ndehe tahan ñivi
nacoto chi ra, ta chito ñi ti cha chica ra caya ra, ta
quechaha nducu tuhun ñi ta ñi ti:
―¿Atu ñavi ra chica caya cuu ra? ―cati ñi.
9 Iyo ñi cati ñi ti:

―Suvi ra cuu ra―cati ñi.
Ta inga ñi cati ti:
―Ñavi, soco cuhva caa racan caa ra―cati ñi,
socomaan ra cati ti:
―Yuhu cui.
10Chacan cuu cha nducu tuhun ñi chi ra ti:
―¿Yoso ni nduvaha nuun cun? ―cati ñi.
11Cati ndico ra chi ñi ti:
―Nacotondochi ranani Jesuu. Savahamaanra

ndahyu, ta taa ra chi chi nuin, ta cati ra ti na cua
cuhin iti Siloé, ta cua nacate nuin. Chacan cuu cha
chahin, ta nacate nuin, ta ndundichin vaha ndehi
―cati ra.

12Ta nducu tuhun ñi chi ra ti:
―¿Ndaa iyo racan? ―cati ñi.
Ta cati ndico ra chi ñi ti:
―Ña chite ―cati ra.
Nducu tuhun xaan ra fariseo chi ra cuaa can

13Tacan cuu, ta ni chandacañivi can chi ranuun
ra fariseo, vati xihna ca cuii nuun ra, ta vitin
ndichin vahandehendico ra. 14Quivi sábaduquivi
ii ni savaha ra Jesuu ndahyu can, ta sanduvaha ra
nuun ra cuaa can. 15 Chacan cuu cha quechaha
nducu tuhun tahan ra fariseo chi ra nduvaha
nuun can ti:
―¿Yoso cuu cha ni ndundichin ndehun? ―cati

ra.
Ta cati ndico ra chi ra ti:
―Ni taa iin ra ndahyu nuin, soco nacate chi chi,

ta ni ndundichin vaha ndehi ―cati ra.
16Chacan cuu cha iyo ra fariseo cati ra chi ra ti:
―Ñani tava tiñu raNdioochi racan, vati ña cumi

ra quivi ii quivi cahnu―cati ra.
Ta cati ndico inga ra ti:

―Cahnu xaan cuhva ni savaha ra, ta ña cuu
savaha rai ndacu cuati chacan―cati ra.
Tacan cuu, ta quechaha ndusaca cuni ra ta ra,

17 ta nducu tuhun ndico tucu ra fariseo chi ra ti:
―¿Ñaan cha cuu cha cua cati maun? Nuun

maun cha ni sanduvaha ra―cati ra.
Ta cati ndico ra ti:
―Yuhu cati ti iyo ra cuenda ra Ndioo―cati ra.
18 Tacan cuu, ta ña cuni cuinu ini ra judío can ti

ni nducuii ndicha nuun ra, ta ndundichin ndico
ndehe ra. Canaxihna ra chi sutu ra chi sihi ra, 19 ta
quechaha nducu tuhun ra chi ñi ti:
―¿Atu sehe ndo chi rahya? ¿Atu cuaa ra, ta cacu

ra? ¿Ñacu ndichin vaha ndehe ra vitin? ―cati ra.
20Ta cati ndico sutu ra chi sihi ra ti:
―Chito ndi ti rahya cuu sehe ndi, ta chito ndi ti

cuaa ra, ta cacu ra, 21 soco ña chito ndi yoso cuhva
ni ndundichin vaha ndehe ra vitin, ta ni ña chito
ndi yoo rai ni sanduvaha nuun ra. Cua nducu
tuhunndo chimaan ra, vati cha cahnu ra. Cua cati
ndico maan ra ñaan cha ni tahan ra―cati ñi.

22Tacan cati sutu ra chi sihi ra, vati yuhvi ñi chi
ra judío can, vati cha iyo vaha tuhun chi ra judío
ti tu cua cati ñivi ti cha ni tava tiñu ra Ndioo chi ra
Jesuu, cua tava ndaa ra chi ñi ve ñuhun. 23Chacan
cuuchacati ñivi ra ti cha cahnura, tana cuanducu
tuhunmaan ra ta ra chi ra.

24 Chacan cuu cha cana ndico tucu ra judío can
chi ra nduvaha nuun can inga chaha, ta cati ra chi
ra ti:
―Cua cati cun iin cha ndicha, vati iyo cun iti

nuun ra Ndioo, ta chito ndi ti ra ndacu cuati cuu
racan―cati ra.

25Ta cati ndico ra chi ra judío can ti:

―Ña chite tu ndacu ra cuati, soco chehe cuu cha
ni chite. Chite ti ra cuaa cui nu quichi quivi, soco
vitin ndichin vaha ndehi ―cati ra.

26Ta nducu tuhun ndico ra ta ra chi ra ti:
―¿Ñaan cha ni savaha ra chihun? ¿Yoso ni san-

duvaha ra nuun cun? ―cati ra.
27Ta cati ndico ra chi ra ti:
―Cha cati yu chihin ndo, soco ña tasoho ndo.

¿Ñacu cuni ndico tucu ndo cuni soho ndo? ¿Atu
cuni tahan ndo coo ndo chi ra? ―cati ra.

28 Tacan cuu, ta quechaha nduxaan ra ta ra chi
ra, ta cati ra chi ra ti:
―Iyo maun cuenda ra, soco iyo maan ndi

cuenda ra Moisee. 29 Chito ndi ti cahan ra Ndioo
chi ra Moisee, soco ña chito ndi yoo rai cuu racan
―cati ra ta ra.

30Ta cati ndico ra ndahvi can chi ra ta ra ti:
―Iyo xaan cuni yu, vati ña chito ndo yoo rai cuu

ra, ta ni sanduvaha ranuin. 31Chito yo ti ña tasoho
ra Ndioo chi ñivi ndacu cuati, soco tasoho ra chi
ñivi sacahnu chi ra, ta tasoho ra chi ñivi ndacu
cuhvacunimaanra. 32Ndaquivi chani tuviñuhun
ñuñivi, ta yoni sanduvaha nuun ñivi cuaa cha cuii
tahan nuun ñi, ta cacu ñi. 33Ni tava tiñu ra Ndioo
chi ra ni sanduvaha chihin yu. Tu ña ndicha, ña
cua cuu savaha ra cuhva cha ndacu ra―cati ra.

34Ta cati ndico ra ta ra chi ra ti:
―Iyo xaan cuati chihun, ta ni cacu cun. Ña cua

tasoho ndi cha cahun―cati ra.
Tacan cuu, ta tava ndaa ra ta ra chi ra.
Ña ndichin vaha ndehe ra ta ra cuenda ra Ndioo

35 Ni chito ra Jesuu ti cha ni tava ndaa ra ta ra
chi ra ndahvi can, ta nanducu ra Jesuu chi ra, ta
nducu tuhun ra chi ra ti:

―¿Atu chinu ini cun chi ra cuu sehe ñivi? ―cati
ra.

36Ta cati ndico ra chi ra Jesuu ti:
―¿Yoo ra cuu ra, ta ra chahnu? Cua sanahun

chihin yu, vati cua cuinu ini yu chi ra―cati ra.
37Ta cati ndico ra Jesuu chi ra ti:
―Cha ni ndehun chi ra, ta vitin ndatuhun cun

chi ra―cati ra.
38 Tacan cuu, ta sacahnu ra chi ra Jesuu, ta cati

ra chi ra ti:
―Chinu ini yu chihun, ra chahnu―cati ra.
39Ta cati ndico ra Jesuu chi ra ti:
―Quichi yu nu ñuhun ñuñivi ya, vati cua

tachi tuni yu chi ñivi ya. Chacan cuu cha cua
ndundichin ndehe ñivi cuaa, ta ñivi cati ti ndichin
vaha ndehe cua nducuii nuun―cati ra Jesuu.

40 Iyo tahan ra fariseo yatin nu inda ra Jesuu,
ta chini soho ra cha cahan ra, ta quechaha nducu
tuhun ra chi ra ti:
―¿Atu cuii tahan nuun ndi cuni cun? ―cati ra

ta ra.
41Ta cati ndico ra Jesuu chi ra ta ra ti:
―Tu cuaa nuun ndo, ñahni cuati ndo cua coo,

soco cati ndo ti ndichin vaha ndehe ndo. Chacan
cuu cha iyo xaan cuati ndo.

10
Cahan ra Jesuu iin cuhva yoso cuhva iyo rimbee

tichi cora
1 [Ni vii cahan ra Jesuu chi ra:]
’Cati ndicha yu chi ndo ti tu cua queta iin rai

nu iyo cora nu indi sana ndo, ta ña cua quihvi
ra iti chiyo yu cora, soco cua quihvi xehe ra, ñavi
chitoho ri cuu ra. Ñasuhu cuu ra, 2 soco ra cuu

chitoho ri―cua quihvi vaha ra iti yu cora. 3 Cua
nuna ra cumi chi ri, ta cua quihvi chitoho ri, ta
cua cuni soho ri ndusu ra, ta cua cana ra sivi ri, ta
cua cundaca ra chi ri inga chiyo. 4Cua tava xihna
ra chi ri tichi cora, ta tacan sa cuahan ra iti nuun,
ta ndicu ri chi ra, vati nacoto ri chi ra. 5 Ña cua
cundicu ri chi inga ñivi, soco cua cunu ndico ri,
vati ña nacoto ri chi ñi―cati ra Jesuu.

6 Cati tuhun ra Jesuu cuhva can chi ñi, soco ña
nituni ini ñi cha cati ra.

Sava ta cua iin ra cumi vaha chi ri mbee cuu ra
Jesuu

7Tacan cuu, ta cati ndico ra Jesuu chi ñi ti:
―Cati ndicha yu ti yuhu cuu sava ni ta cua iin

nu cua yaha ri mbee. 8Ña ta quichi yu, ta quichi
ñivi cuni cundaca chi ri. Ñasuhu cuu ñican, soco ña
tasoho ri mbee chi ñi. 9 Yuhu cuu sava ta cua iin
nu cua yaha ri. Tu cua cuinu ini ñivi chihin yu, cua
coo vaha ñi chi ra Ndioo. Cua sacuenda yu chi ñi
nu iyo ñi, ta cua nihin ñi ndihi cha cua cuni ñuhun
ñi.

10 ’Vachi run ñasuhu, vati cua suhu run chi ri
mbee. Cua sandoyo ñuhun run chi ri, ta cua cahni
run chi ri, soco yuhu vachi, vati cua coo ndito ñivi
chi ra Ndioo. Vaha xaan ca cua coo ñi chi ra cuni
yu. 11 Yuhu cuu sava ni ta cua iin rai cumi vaha
chi sana ra. [Tu cua quichi iin tu ndoho chi sana
ra, cua nducu ra cuhva cha cua cacu ri.] Masi cua
ndoyo ñuhun maan ra, soco tacan ni cua sacacu
ra chi sana ra. 12 Tu ra musu cuu ra, ta ndehe ra
ti vachi ri xaan, cua nacoo ihni ra chi ri, ta cua
cunu ra, vati ñavi chi maan ra cuu ri. Tacan ni
cua tiin ri xaan can chi ri, ta ndihi ni ri cua cuita

cuati. 13Tacanni cua savaha ra cuumusucan, vati
musuni cuura, taña cua tichaharachi sanaracuu
chitoho ra.

14 ’Yuhu cuu sava ni ta cua iin rai cumi vaha chi
sana ra. Nacoto vahi chi ñivi yu, ta nacoto vaha ñi
chihin yu. 15Ta ni cuhva nacoto ra cuu suti chihin
yu, ta nacote chihin ra. Cua cuvi yu cuenda ñivi
yu, [vati tacan ni cua sacacu i chi ñi cuhva sacacu
ñivi chi sanañi]. 16Ni iyo inga ñivi yu, soco ñaviñivi
iyo vitin cuu ñi. Ni cua coo ñi chihin yu nu cuahan
quivi, ta cua tasoho ñi cha cua cahan yu, soco ini
ñivi cuacuundihiñi, ta ini rai cuacucumichindihi
ñi.

17 ’Chacan cuu cha cuni mani ra suti chihin yu,
vati cua cuvi yu cuenda ñivi yu. Cua cuvi yu, vati
cua coonditondique. 18Ñahnindatu chacuacahni
ñivi chihin yu, soco yuhu cua sañe chihin yu cha
na cua cahni ñi chihin yu. Iyo tu ndee ini chihin
yu. Chacan cuu cha cua cuhve ndatu chi ñi, ta cua
cuvi yu, soco iyo tu ndee ini chi yu, ta cua natacu
ndique. Tacanni cati suti chihin yu―cati ra Jesuu
chi ñi.

19 Ndusaca ndico tucu cuni ñivi judío can, ta
chini soho ñi tuhun cahan ra Jesuu. 20Tuvi ñi cati
chi tahan ñi ti:
―Iyo cuihna chi ra, ta ña vaha cuni xini ra. Ña

cua tasoho yo cha cahan ra―cati ñi.
21Ta cati inga ñi ti:
―Ñahni cuihna chi ra, vati ña tuhva ñivi iyo

cuihna cahanñi tacan. Tu iyo cuihna chi ra, ña cua
cuu sanduvaha ra nuun ñi cuaa―cati ñi.

Tava ndaa ñivi judío chi ra Jesuu

22Cha ni queta tiempu vichin, ta sacahnu ndico
tucu ñivi judío inga vico iti ñuun Jerusalén, vati
iti chata cundee ñi sandaa ñi ve ñuhun cahnu ñi.
Chacan cuu cha sacahnuñi vico can. 23Tacan cuu,
ta chica cuu ra Jesuu iti tichi soco ndavi ve ñuhun
can nu cuu chi coredor Salomón. 24 Queta ñivi
judío can nu iyo ra, ta chasi ñi nuun ra, vati xaan
xaan cuni ñindehe ñi chi ra, ta nducu tuhunñi chi
ra ti:
―¿Yoso quivi, ta sa cua cati cachin cun chi ndi?

Tu ra Cristo cuun, [tu cha ni tava tiñu ra Ndioo
chihun,] cua cati cachin cun chi ndi ―cati ñi.

25Ta cati ndico ra Jesuu chi ñi ti:
―Cha ni cati yu, soco ña chinu ini ndo. Cha ni

ndehe ndo cuhva ni savahi, ta savahi chacan, vati
chaha ra suti tu ndee ini chihin yu. Chacan cuu
cha cua cuu coto ndo yoo rai cui. 26Ña chinu ini
ndo chihin yu, vati ña iyo ndo chihin yu. 27Tasoho
ñivi yu tuhun cha cahin, ta nacote chi ñi, ta iyo ñi
chihin yu, ta tacan ni iyo tucu ri mbee chi chitoho
ri. 28 Cua cuhve cha cua coo ndito ñivi yu chihin
yu ndihi ni quivi ndihi ni tiempu. Ña cua ndoyo
ñuhun ñi, ta ni ña cua tava ndaa ñivi chi ñi. 29 Iyo
tu ndee ini chi ñivi, soco iyo xaan ca tu ndee ini chi
ra suti, ta maan ra cuu ra chaha cha chinu ini ñi
chihin yu. Chacan cuu cha ña cua cuu tava ndaa
ñivi chi ñi. 30 Ini rai cuu ndi chi suti ―cati ra Jesuu
chi ñi.

31Tacan cuu, ta canihinndico tucuñivi judío can
yuu, vati cua cani ñi chi ra Jesuu, 32 ta cati ndico
tucu ra chi ñi ti:
―Chaha ra suti tu ndee ini, ta cuaha xaan cha

vaha savahi chi ndo. Vasi cua cani ndo yuu chihin

yu, vati savahi chacan―cati ra.
33Ta cati ndico ñivi can chi ra ti:
―Ñavi cuenda chavaha chani savahuncua cani

ndi, soco cua cani ndi chihun, vati cha cahun
ndavahani cuenda raNdioo. Cua cani ndi chihun,
vati rai ñuñivi cuu cun, ta cati cun ti Ndioo cuu cun
―cati ñi.

34Ta cati ra Jesuu chi ñi ti:
―Cha iyo nu cati tutu Ndioo ti cati ra Ndioo ti

ndioo cuu ñivi ra, cati ra. 35 Cati ra Ndioo ti ndioo
cuu ñivi tasoho tuhun ra, ta ña cuu cati yo ti ña
ndicha tutuNdioo. 36Catindo ti cahanyundavaha
ni chi ra Ndioo, vati cati yu ti sehe Ndioo cui, soco
maan ra chaha tiñu chihin yu, ta tachi ra chihin
yu ihya nu ñuhun ñuñivi ya. 37 Tu ña cua savahi
cuhva cuni ra suti, na ña cua cuinu ini ndo chihin
yu. 38 Tu cua savahi cuhva cuni ra, vasi ña cua
cuinu ini ndo chihin yu, soco na cua cuinu ini ndo
ti cuhva cuni maan ra cuu chi. Tacan ni cua coto
vaha ndo ti iyo ra suti chihin yu, ta iyo yu chihin
ra―cati ra Jesuu.

39 Tacan cuu, ta cuni ndico tucu ñi tiin ñi chi ra
Jesuu, soco quee ra cuahan ra.

40 Tacan cuu, ta cuahan ra Jesuu. Yaha ra inga
chiyo yuta Jordán, ta queta tucu ra nu ni sacuan-
duta xihna ra Juaan chi ñivi nu quichi quivi, ta
ndoo nuun ra tican. 41Tuvi ñivi cuahan nu iyo ra,
ta quechaha cati ñi chi tahanñi cuenda ra Jesuu ti:
―Ñahni cuhva ni savaha ra Juaan, soco cha

ndicha ndicha cuu cha cati ra yoso cuhva cua coo
rahya―cati ñi.

42 Tacan cuu, ta tuvi ñivi chinu ini chi ra Jesuu
tican inga chiyo yuta Jordán can.

11
Cha ni chihi ra Lázaro

1 Ni chacoo iin ra ñuun Betania, ta Lázaro nani
ra. Cuhva ña María chi ña Marta chi ra, ta cuhvi
xaan ra. 2María can cuu ña ni choso aceite vixin
chahan chaha ra chahnu Jesuu, ta nacuhva ña ixi
xini ña chaha ra. 3 Chacan cuu cha tachi ñi ñahan
can tuhun chi ra Jesuu, ta cati ñi ti:
―Ra chahnu, cuhvi xaan ra cuu amigu cun

―cati ñi.
4 Queta tuhun can nuun ra Jesuu, ta quechaha

cati ra ti:
―Cuhvi ra, soco ña cua cuvi ra. Cuhvi ra, vati

tacan ni cua ndehe ñivi ti iyo tu ndee ini chi ra
Ndioo. Chacan cuu cha cua sacahnu ñi chi ra cuu
sehe Ndioo―cati ra Jesuu.

5Cunimani xaan ra Jesuu chi ñaMarta chi cuhvi
ña chi ra Lázaro. 6 Chini ra Jesuu tuhun cha cuhvi
ra Lázaro can, soco ni nducuee nuun ra nu iyo ra
inga uvi quivi. 7Tacan cuu, ta quechaha cati ra chi
ra sacuaha chi ra ti:
―Coho, vati cua cuhun ndico yo iti ñuhun Judea

―cati ra.
8Ta cati ndico ra sacuaha chi ra ti:
―Maestru, cuni cani ñivi judío yuu chihunvitin.

¿Atu cua cuhun ndicon tican? ―cati ra.
9Ta cati ndico ra Jesuu chi ra ti:
―Uchi uvi hora cuu chi iin nduvi. Tu cua caca

cuu yo chinucahni, [ta cua savaha yo cha vaha,]
ña cua ndoyo ñuhun yo, vati ndichin vaha ndehe
yo. 10 Tu cua caca cuu yo cha cuaa, ta cua savaha
yo ndavaha ni, cua ndoyo ñuhun yo, vati ñahni cha
chini tuni iyo chi yo.

11Tacan cati ra Jesuu, [vati ña ta queta hora ra,]
ta cati ndico ra chi ra ti:
―Quixi ni ra Lázaro amigu yo, soco cua cuhin,

vati cua sandoye chi ra―cati ra.
12Ta cati ndico ra sacuaha chi ra Jesuu ti:
―Ra chahnu, cua ndoyo maan ra, vati cati cun

ti quixi ni ra―cati ra ta ra.
13Tacan ni cahan ra Jesuu iin cuhva, vati cha ni

chihi cuii ra Lázaro, soco saxini ra ta ra ti quixi ni
ra. 14Chacan cuu cha quechaha cati cachin ra chi
ra ta ra ti:
―Cha chihi cuii ra Lázaro, 15 ta cusii ini yu, vati

ña iye tican. Vaha xaan ca cha tacan cuendamaan
ndo. Chacan cuu cha cua cuinu ini ndo. Na coho
vitin―cati ra.

16Tacan cuu, ta quechaha cahan raTuma ra cuu
xinihin, ta cati ra chi tahan ra ti:
―Coho, vati cua cuvi tahan yo chi ra ―cati ra,

[vati cua cuhun ndico ra nu iyo ñivi cuxaan ini chi
ra Jesuu].

Natacu ndico ra Lázaro savaha ra Jesuu
17Tacancuu, ta cuahanra Jesuu itiñuunBetania,

ta cati ñi chi ra ti chaqueta cumiquivi chani cuchi
ra Lázaro. 18 Yatin ñuun Jerusalén iyo ñuun can.
Vasi queta iin sava hora caca yo. 19 Chacan cuu
cha queta ñivi judío nu iyo ñaMarta chi ñaMaría.
Tuvi ñiqueta, ta cua tindeeñi chi ñiñahan can, vati
chihi cuhva ñi. 20 Tacan cuu, ta sa queta tuhun
nuun ña Marta ti cha vachi ra Jesuu, ta quee ña
cuahan ña, vati cua satahan ña chi ra, soco ndoo
ñaMaría vehe. 21 Tacan, ta tahan ñaMarta chi ra,
ta quechaha cati ña ti:

―Ra chahnu, cha ni chihi cuhve, vati ña iyo cun
ihya, 22 soco chite ti cua savaha ra Ndioo ñaan cha
cua cahun chi ra―cati ña.

23Ta cati ndico ra Jesuu chi ña ti:
―Cua nandoto ndico ra cuhvon―cati ra.
24Ta cati ñaMarta chi ra ti:
―Chite ti cua coo ndito ndico ra quivi cua nat-

acundicoñivindii quivi cua tachi tuni raNdioochi
ñivi ñuñivi―cati ña.

25Ta cati ndico ra Jesuu chi ña ti:
―Yuhu cua savahi cha cua coo ndito ndico ñivi.

Cua savahi cha cua natacu ndico ñi. Tu cua cuinu
ini ñivi chihin yu, masi cua cuvi ñi, soco cua coo
ndito ñi chi ra Ndioo. 26Tu cua cuinu ini ñivini iyo
ndito chihin yu, ña cua cuvi ñi cuenda ra Ndioo.
¿Atu chinu ini maun chacan? ―cati ra.

27Ta cati ña chi ra ti:
―Chinu ini yu, ra chahnu. Chinu ini yu ti ra

Cristo cuun, ta sehe Ndioo cuun, ta cha ni tachi ra
Ndioo chihun ihya nu ñuhun ñuñivi ya―cati ña.

Chacu ra Jesuu nu ni cuchi ra Lázaro
28Tacan ni cati ñaMarta, ta cuahan ndico ña, ta

cana ña chi María cuhvi ña. Cahan xehe ña chi ña,
ta cati ña ti:
―Chaqueta ramaestru, ta canarachihun―cati

ña.
29 Tacan cuu, ta quii xaan ni chacuinda ña, ta

cuahan ña nu iyo ra. 30Ña ta quihvi ra tichi ñuun
can, vati ni vii iyo ra nu ni cha satahan ña Marta
chi ra. 31Ni iyo ñivi judío can chi ña, ta chaha ñi tu
ndee ini chi ña. Ndehe ñi ti quii xaan ni chacuinda
ña, ta cuahan ña. Chacan cuu cha ndicu ñi chi ña,
vati saxini ñi ti cuahan ña nu ni cuchi ra ndii can,
ta cua ndahyu ña tican.

32Queta ñaMaría nu iyo ra Jesuu. Ndehe ña chi
ra, ta sa chahnu chiti ña iti nuun ra, ta quechaha
cati ña chi ra ti:
―Rachahnu, ni chihi cuhve, vati ña iyo cun ihya

―cati ña.
33 Ndehe ra Jesuu ti chacu xaan ña, ta chacu

tahan ñivi judío can. Chacan cuu cha ndahvi xaan
quechaha cuni anima ra. Ña vaha cuni ra, 34 ta
quechaha nducu tuhun ra chi ñi ti:
―¿Ndaa cuu nuun ni cuchi ndo chi ra? ―cati ra.
Ta cati ndico ñi chi ra ti:
―Nahan, ra chahnu, ti cua ndehun―cati ñi.
35Tacan cuu, ta quechaha chacu tahan ra Jesuu,

36 ta cati ñivi judío can chi tahan ñi ti:
―Ndicha ti cuni xaan ra chi ra―cati ñi.
37 Iyo inga ñi cati ñi ti:
―Cha ni sanduvaha ra chi ra cuaa. Vasi cua cuu

tindee tahan ra chi ra Lázaro, tu ni vii ndito ra, ta
queta ra―cati ñi.

Ni natacu ndico ra Lázaro
38 Ndahvi xaan quechaha cuni ndico anima ra

Jesuu cha queta ra nu ni cuchi ra Lázaro. Yavi yuu
cuu chi, ta ndasi yuuyuhuchi. 39Tacan cuu, ta cati
ra Jesuu chi ñi ti:
―Cua sachiyo ndo yuu can―cati ra.
Ta quechaha cati ñaMarta ña cuu cuhva ra ndii

can ti:
―Ra chahnu, ini xaan chahan, vati cha queta

cumi quivi cha ni chihi ra―cati ña.
40Ta cati ndico ra Jesuu chi ña ti:
―Cha cati yu ti tu cua cuinu ini cun, cuandehun

ti iyo xaan tu ndee ini chi ra Ndioo―cati ra.

41 Chacan cuu cha sachiyo ñi yuu can, ta ndehe
ndaara Jesuu iti siquiandivi, ta cati rachi raNdioo
ti:
―Tata, chahi iin tiahvi ndioo chihun, vati chani

tasohun tuhun cahan yu. 42 Chite ti ndihi ni hora
tasohun cha cahin. Tacan cati yu, vati cua cuni
soho ñivi ya, ta cua cuinu ini ñi ti maun cuu ra ni
tava tiñu chihin yu.

43Tacan cati ra, ta sa cana chaa ra ti:
―Yoho Lázaro, quee, xaa―cati ra.
44Tacancuu, taquee raLázaro can, tani vii isucu

sahma ndii chi ra. Chacan cuu cha nuhni ndaha
ra. Nuhni chaha ra, ta cha nuhni pañitu nuun ra.
Tacan cuu, ta cati ra Jesuu chi ñi ti:
―Cuandachindo chi ra. Cua sañandona cuhun

ra―cati ra chi ñi.
Ni chacoo tuhun cha cua tiin ñivi chi ra Jesuu
(Mt. 26.1‑5; Mr. 14.1‑2; Lc. 22.1‑2)

45Ñivi judío can cuu ñi ni queta vehe ña María,
ta ndehe ñi cha ni savaha ra Jesuu, ta tuvi ñi chinu
ini chi ra, 46 soco iyo ñi cuahan ñi nu iyo cuiti ra
fariseo, ta chaha ñi cuenda ñaan cha ni savaha ra
Jesuu. 47 Chacan cuu cha cati ra sutu chahnu chi
ra fariseo ti cua nducuiti ndihi ra cumi tiñu can.
Tacan cuu, ta nducu tuhun ra chi tahan ra ti:
―¿Ñaan cha cuu cha cua savaha yo, vati cuaha

xaan cuhva cha ni savaha ra Jesuu can? 48 Tu ña
cua casi yo nuun ra, cua cuinu ini ndihi ñivi chi ra,
ta cua quichi sandaru ñuun Roma, ta cua sandoyo
ñuhun ra ve ñuhun ya, ta cua cahni ra chi ndihi yo
chi ñivi ñuun yo―cati ra.

49 Iyo ra Caifás. Sutu chahnu cuu ra cuiya can, ta
quechaha cati ra chi ra ta ra ti:

―Ña chito cuii ni ndo. 50 Ña chito ndo ti vaha
xaan ca cha cua cuvi iin tuhun ni maan ra Jesuu
can, ta cua cacu ndihi maan yo. Tacan, ta ña cua
ndoyo ñuhun yo chi ñivi yo―cati ra.

51Ñavi cuenda suvi ni maan ra cahan ra Caifás
can, vati sutu chahnu cuu ra cuiya can. Chacan
cuu cha cati ra ti cua cuvi ra Jesuu, ta cua cacu
ndihi ñivi judío can. 52 Ñavi cuenda ñivi judío ni
cua cuvi ra, soco cua cuvi ra, vati tacan ni cua
sanducuiti ra chi ndihi ñivi chinu ini chi ra Ndioo,
ta ini ñivi cua cuu ndihi ñi ―masi inga ñuhun iyo
ñi. 53 Chacan cuu cha quivi can quechaha nducu
ra judío can cuhva yoso cuhva cua cahni ra chi ra
Jesuu.

54Chacan cuu cha ña chahan ca ra Jesuu nu iyo
ñivi judío can. Quee ra tican, ta cuahan ra iti ñuun
Efraín, ta tichi cuhu cuu ñuun can. Tican ni ndoo
ra chi ra sacuaha chi ra.

55Cha yatin cua coo tucu vico sacahnu ñivi judío
cuenda cha ni cacu ñi ñuhun Egipto iti chata. Cha-
can cuu cha tuvi ñivi cuahan iti ñuun Jerusalén.
Iti nuun cuahan ñi, vati cua cu‑ii xihna ñi cuni
ñi. 56Nanducu ñi chi ra Jesuu ñuun Jerusalén can,
soco ña nanihin ñi chi ra. Queta ñi ve ñuhun, ta
quechaha nducu tuhun ñi chi tahan ñi ti:
―¿Yoso saxini ndo? ¿Atu cua quichi ra vico ya a

ña cua quichi ra? ―cati ñi.
57 Ta cha tachi ra sutu chahnu chi ra fariseo

tuhun, vati tu cua coto ñivi ndaa iyo ra, cua cati
ndico ñi, vati cua tiin ra ta ra chi ra.

12
Nu ni choso iin ñahan aceite vixin chahan chaha

ra Jesuu
(Mt. 26.6‑13;Mr. 14.3‑9)

1 Cumani iñu quivi cha cua nducahnu vico can,
ta queta ra Jesuu ñuun Betania nu iyo ra Lázaro ra
ni natacu ndico ni savaha ra Jesuu. 2 Chacan cuu
cha sacahnu ñi iin vico luhu cuenda ra Jesuu. Tiso
vaha ñaMarta, ta iyo tahan ra Lázaro chi ra Jesuu
mesa can. 3Tacan cuu, ta quihin ñaMaría iin sava
litru aceite vixin chahan. Yahvi xaan chi, ta choso
ña chi chi chaha ra Jesuu, ta nacuhva ña chaha ra
chi xini ña. Ni tani xico nduta vixin can niniin
vehe. [Tacan savaha ña, vati cuni xaan ña chi ra
Jesuu.] 4 Iyo tahan ra Juda Iscariote, vati sacuaha
tahan ra chi ra Jesuu. Racan cuu ra cua xico tuhun
chi ra, ta quechaha nducu tuhun ra Juda can ti:

5―¿Ñacu ña ni xico ña nduta vixin ya? Tacan,
ta nihin ña uni ciendu xuhun, ta cua tindee ña chi
ñivi ndahvi.

6 Tacan ni cati ra Juda, soco ña tichaha ni ra
yoso cuhva iyo ñivi ndahvi can, vati ñasuhu cuu ra.
Maan ra cuu ra cumi xuhun ra ta ra, ta suhu ra cha
samani ñivi. 7Tacan cuu, ta cati ra Jesuu chi ra ti:
―Saña chi ña. Na cua cumi ña chi chi nda cua

ndaquivi cuacuchi yu, 8vatini cuacooñivindahvi
chi ndo ndihi ni quivi, soco yuhu ña nahan ca cua
coi chi ndo―cati ra.

Cuni cahni tahan ñivi chi ra Lázaro
9 Tacan cuu, ta quechaha chito ndihi ñivi judío

ti cha iyo ndico ra Jesuu tican. Chacan cuu cha
cuahan ñi, vati cuni ndehe tucu ñi chi ra Jesuu,
ta cuni ndehe tahan ñi chi ra Lázaro, vati cha iyo
ndito ndico ra. 10 Ta ra sutu chahnu can―cuni ra
cahni ra chi ra Lázaro, 11 vati tuvi ñivi judío can ni

ndehe cha ni tahan ra Lázaro can, ta saña ñi chi ra
sutu chahnu, ta chinu ini ñi chi ra Jesuu.

Quihvi ndico tucu ra Jesuu tichi ñuun Jerusalén
(Mt. 21.1‑11;Mr. 11.1‑11; Lc. 19.28‑40)

12 Tuvi ñivi cuu ñi cha iyo ñuun Jerusalén, vati
quichi ñi vico. Tuvi inga quivi, ta queta tuhun
nuun ñi ti cha vachi ra Jesuu iti ñuun Jerusalén.
13Chacan cuu cha quihin ñi ndaha ticaha, ta quee
ñi. Cuahan ñi, vati cua satahan ñi chi ra. Tacan
cuu, ta quechaha cana chaa ñi ti:
―¡Cahnu xaan cuu ra chahnu! ¡Cahnu xaan rai

cuu ra vachi cuenda ra chahnu! ¡Cua cundaca
ñahan ra chi ndihi yo iyo ñuhun Israel ya! ―cati ñi.

14Nihin ra Jesuu iin buru yoso ra cuhva ni cati
tutu Ndioo, vati cati chi cuenda ra Jesuu ti:
15Ndiohoñivi iyoñuhunSión―ña cua cuyuhvindo.
Cha vachi ra cua cundaca ñahan chi ndo,
ta yoso ra buru,
cati chi.

16 Xihna ña cutuni ini ra sacuaha chi ra Jesuu
cha cati tutu Ndioo can ti tacan ni cua quichi ra
Jesuu iti ñuun Jerusalén, soco nu ni natacu ndico
ra Jesuu, ta quechaha chacuhun ini ra ta ra ti cati
tutu Ndioo ti tacan ni cua coo chi, ta tacan ndicha
ni tahan ra.

17 Iyo ñivi ni chahan nu ni natacu ndico ra
Lázaro, ta chaha ñi cuenda ti chahan ñinuni cuchi
ra Lázaro, ta cana ra Jesuu chi ra, ta natacu ndico
ra Lázaro ni savaha ra. 18 Chacan cuu cha cuahan
ñi cua satahanñi chi ra Jesuu, vati chito ñi ti cha ni
savaha ra chacan. 19 Tacan cuu, ta quechaha cati
ra fariseo chi tahan ra ti:

―Cha ndehe yo ti ñahni cha cua cuu savaha yo.
Ndihi ñivi ya cuni chi ra―cati ra.

Nanducu ñivi griego chi ra Jesuu
20 Iyo tahan ñivi griego ni queta ñuun Jerusalén

can, vati cua sacahnu tahan ñi vico can. 21 Cha
nanducu ñi chi ra Felipe, tamaan ra cuu ra quichi
ñuun Betsaida iyo cuenda ñuhun Galilea. Tacan
cuu, ta quechaha cati ñi chi ra Felipe ti:
―Ra chahnu, cuni ndatuhun tahan ndi chi ra

Jesuu―cati ñi.
22 Tacan cuu, ta cuahan ra Felipe nuun iyo ra

Ndree, ta chaha ra cuenda chi ra, ta nduvi tahan
racuahan itinuun iyora Jesuu, ta chaharacuenda
chi ra. 23Tacan cuu, ta cati ndico ra Jesuu chi ra ta
ra ti:
―Cha queta hora cha cua cuvi yu, ta cua coto

ñivi ti cahnu xaan rai cui. 24 Cati ndicha yu ti tu
ña cua quihvi nuni tichi ñuhun, tu ña cua tahyu
soo chi tichi ñuhun, ña cua coo ndixi chi chi. 25 Ta
ni cuhva iyo maan yo. Tu cua cuni yo suvi ni chi
maan yo, cua ndoyo ñuhun yo cuenda ra Ndioo.
Tu ña cua saxini yo ñaan cha cuu cha cua tahan yo
ihya nuñuhunñuñivi, cua coo vaha yo chi raNdioo
ndihini quivindihini tiempu. 26Tucua satiñundo
cuenda yu, iyo cha cua caca ndo chihin yu icaa ni,
ta cua coo yu nu iyo ndo, vati satiñu ndo cuenda
yu. Tu cua satiñu ndo chihin yu, cua sacahnu ra
suti chihin ndo.

Cati ra Jesuu ti cua cuvi ra
27 [Ni vii cahan ra Jesuu chi ra ta ra:]
’Vitin saxini xain, taña chiteñaan cha cua cati yu

chi ra suti. Ña cua cati yu ti na cua sacacu ra chihin

yu nu cua tahin tu ndoho vitin, vati chacan tiñu ni
quichi yu. 28Cua cati yu chi ra ti na cua coto ñivi ti
rai cahnu cuu ra.
Tacan cuu, ta nducahan ra Ndioo iti siqui an-

divi, ta cati ra ti:
―Cha ni ndehe ñivi ti cahnu xaan rai cui, ta

ni cua ndehe ndico tucu ñi ti cahnu xaan rai cui
―cati ra.

29Chini ñivi iyo tican ndusu can, ta cati ñi ti:
―Cha cahan ra savi ―cati ñi.
Ta inga ñi cati ti:
―Cha cahan iin ra tatun Ndioo chi ra―cati ñi.
30Tacan cuu, ta cati ndico ra Jesuu chi ñi ti:
―Cahan ndusu can cuenda maan ndo. Ñavi

cuenda yuhu cahan chi, 31 ta vitin cua cutuni ñivi
ñuñivi, ta cua quee ndaa run ndaca ñahan chi ñi.
32Cua sandaa ñivi chihin yu, ta cua savahi cha cua
cuinu ini ñivi chihin yu―cati ra.

33 Cuhva can ni chaha ra cuenda chi ñi yoso
cuhva cua cuvi ra. 34 Tacan cuu, ta cati ñivi chi ra
ti:
―Chito ndi ti cati tutu ley Ndioo ti cua cuhva ra

Ndioo tiñu chi iin rai, ta cua coo ndito ra ndihi ni
quivi ndihi ni tiempu. Chacan cuu cha ña cutuni
ini ndi ñacu cati cun ti iyo cha cua cuvi ra cuu sehe
ñivi. ¿Yoo rai cuu racan? ―cati ñi.

35Ta cati ndico ra Jesuu chi ñi ti:
―Ni cua coo cha ndichin chihin ndo suhva ca

quivi. Na cua coovahando, vati ni iyo chandichin
nu iyo ndo, coto cua ndoyoñuhunndonunaan. Tu
cua caca cuundonunaan, ña cua cotondondaa iti
cuahan ndo. 36 Vitin iyo ra cuu sava ni ta cua iin
ñuhunndichin chihin ndo, ta cua cuinu ini ndo chi
ra. Chacan cuu cha cua coo cha chini tuni chi ndo.

Tacan cati ra Jesuu, ta cuahan ra, ta chacuindi
xehe ra, [vati ña cuni ra cha cua ndehe ñican chi
ra].

Ña cuni ñivi judío can cuinu ini ñi chi ra Jesuu
37 Cuaha xaan cuhva savaha ra Jesuu ni ndehe

ñivi judío can, soco ña chinu ini ñi chi ra. 38Chacan
cuu cha quee chi cuhva cati ra Isaía iti chata, vati
cha cati ra chi ra Ndioo ti:
Ra chahnu, yoni chinu ini tuhun cati tuhun ndi.
Yoni saxini ti iyo tu ndee ini chihun, ra chahnu,
cati ra. 39 Chacan cuu cha ña cuu cuinu ini ñi, ta
cati ndico tucu ra Isaía can cuenda ra Ndioo:
40Ña chaha ra Ndioo cha cua cutuni ini ñi,
ta saña ra cha na sanihin ini ñi.
Chacan cuu cha ña cutuni ini ñi,
ta ni ña nihin ñi cuhva.
Chacan cuu cha ña cua saña ñi cha ndacu ñi,
ta cua nduvaha anima ñi.
41 Tacan cati ra Isaía, vati ndehe ra ti cahnu xaan
cuu ra Cristo, ta chaha ra cuenda yoso cuhva iyo
ra.

42 Chacan cuu cha tuvi ñivi judío can quechaha
chinu ini chi ra Jesuu, ta iyo tahan ra ndaca ñahan
chi ñi, ta chinu tahan ini ra, soco ña cati cachin ra,
vati yuhvi ra chi ra fariseo, coto cua tava ndaa ra
chi ra ve ñuhun. 43 Tacan iyo ra, vati cuni ra cha
cua sacahnu ñivi chi ra, ta ña cuni ndicha ra cha
cua sacahnu ra Ndioo chi ra.

Cati tuhun cachin ra Jesuu chi ñivi can
44Nihin xaan quechaha cahan ra Jesuu chi ñi, ta

cati ra ti:
―Tu cua cuinu ini ndo chihin yu, cua cuinu

tahan ini ndo chi ra ni tava tiñu chihin yu. 45 Tu
cua nacoto ndo chihin yu, cua nacoto tahan ndo

chi ra ni tachi chihin yu. 46Cha quichi yu ihya nu
ñuhun ñuñivi ya, vati cua cuhve cha chini tuni chi
ñivi. Chacan cuu cha tu cua cuinu ini ndo, ña cua
ndoo ihni ndo. 47Tu cua cuni soho ndo tuhun cati
tuhin chi ndo, ta ña cua sacuinu ndo chi chi, ñavi
yuhu cuu ra cua tachi tuni chi ndo. Ñavi cuenda
chacan ni quichi yu vitin, soco quichi yu, vati cuni
yu sacacu i chi ñivi ñuñivi. 48 Tu ña cua cuinu ini
ndo chihin yu, tu ña cua tasoho ndo tuhun cahin,
cua cutuni ndo, vati iyo ra cua tachi tuni chi ndo.
Cua queta quivi cha cua cutuni ndo nu cuahan
quivi, vati chacati yu tuhuncan. 49Ña cahincuhva
cha saxini yu, soco cha tava tiñu ra suti chihin yu,
tamaan ra cati ñaan tuhun cati tuhin. 50Chite ti tu
cua savaha ndo cuhva cati ra, cua coo ndito ndo
chi ra ndihi ni quivi ndihi ni tiempu. Chacan cuu
cha chahi cuenda chi ndo cuhva cati suti chihin yu
―cati ra Jesuu chi ñi.

13
Nacata ra Jesuu chaha ra sacuaha chi ra

1 Ni vii cumani cha cua nducahnu vico can, ta
quechaha chito ra Jesuu ti cha yatin cua queta
hora ra. Chito ra ti cuanacoo rañuhunñuñivi ya, ta
cua cuhun ndico ra nu iyo sutu ra. Tacan ni chito
ra, ta cuni mani xaan ra chi ra sacuaha chi ra, ta
ña cua cahnda ini ra chi ra ta ra.

2 Chito ra ti cha ni chaha run cuihna cha chini
tuni chi ra Juda Iscariote can ra cuu sehe ra Simón,
ta cua xico tuhun ra chi ra. 3 Chito ra ti cha ni
chaha sutu ra ndihi cuii tu ndee ini chi ra, ta chito
ra ti quichi ra iti nuun ra sutu ra, ta cua cuhun
ndico ra suvi ni iti nuun ra. Tacan ni saxini ra, ta
cuxini ra chi ra sacuaha chi ra. 4Ndihi cuxini ra

ta ra, ta ni chacuinda ra Jesuu, ta tava ra sahma
ndichin ra, ta quihin ra inga sahma, ta chuhni ra
tichi ra. 5Tacan cuu, ta tihi ra nduta tichi chicoho,
ta quechaha nacata ra chaha ra sacuaha chi ra, ta
nacuhva ra chaha ra chi sahma nuhni tichi ra.

6 Ta queta ra nu ndecu ra Simón Pedro, ta
quechaha cati ra Pedro chi ra ti:
―Ña cua nacata tahun chahi, ra chahnu ―cati

ra.
7Ta cati ndico ra Jesuu chi ra ti:
―Ña ta cutuni ini cun cha cua savahi chihun,

soco cua queta quivi, ta cua cutuni vaha ini cun
―cati ra.

8Ta cati ra Pedro chi ra ti:
―Ña chahi cha cua nacata cun chahi.
Ta cati ndico ra Jesuu chi ra ti:
―Tu ña cua nacate chahun, ña cua coun chihin

yu.
9Ta cati ndico ra Simón Pedro ti:
―Vaha. Cua nacata cun chahi, soco cua nacata

tahun ndahi chi xini, ra chahnu―cati ra.
10Ta cati ndico ra Jesuu chi ra ti:
―Cha chiti cun. Ña chini ñuhun con cha cua

sacuti chihun. Chaha ni cun cua nacate, vati ña
yuma cun. Ndoo ndoo iyo ndo, soco ña ndihi ni
ndo iyo tacan―cati ra.

11 Tacan ni cati ra Jesuu, vati chito ra ti iin ra
cua xico tuhun chi ra. Chacan cuu cha cati ra ti ña
ndihi ra iyo ndoo.

12 Tacan ni nacata ra Jesuu chaha ra ta ra, ta
chacundichin ndico ra, ta ni chacunda ndico ra.
Tacan cuu, ta quechaha cati ra chi ra ti:
―Ña chito ndo ñaan cha cuu cha ni savahi chi

ndo. 13Cati ndo ti sacuahi chi ndo, ta ndaca ñahin

chi ndo, ta cha ndicha cahan ndo, vati tacan ni iye
chi ndo. 14Ndicha ndaca ñahin chi ndo, ta sacuahi
chi ndo, ta yuhu nacate chaha ndo. Chacan cuu
cha iyo cha cua nacata tahan ndo chaha tahan
ndo, 15 vati cha sanahin chi ndo yoso cuhva cua
coo ndo. Cua savaha ndo chi tahan ndo cuhva
ni savahi chi maan ndo. 16 Cati ndicha yu chihin
ndo ti ña cahnu cuu ra satiñu tatun, soco cahnu ca
cuu ra ndaca ñahan, ta ñavi ca sa ra cuu tatun ra.
Ta ni cuhva ña cahnu cuu ra tatun, soco cahnu ca
cuu ra tava tiñu chi ra tatun can. [Chacan cuu cha
cuhvani chacoi cua coo tahanmaanndo.] 17Ndihi
chacan chito ndo. Tu cua savaha ndo cuhva cati
yu, cua cusii ini ndo.

18 ’Ña chahi cuenda yoso cuhva cua coo ndihi
ndo. Nacote yoo ra ni nacachi yu, soco iyo cha
cua coo chi cuhva cati tutu Ndioo, vati cati chi
cuenda yu ti iyo ra chachi chihin yu icaa ni, ta cua
savaha ra ndavaha ni chihin yu, cati chi. 19Chahi
cuendachihinndovitin, taña tañahni chani tahin.
Chacan cuu cha cua cuinu ini ndo ti yuhu cuu ra
cuu Cristo quivi cua coo tu ndoho chihin yu cuhva
cati yu. 20 Cati ndicha yu ti iyo ra cua tava tiñu
yu. Tu cua quihin cuenda ñivi chi ra, cua quihin
cuenda tahan ñi chihin yu, ta cua quihin cuenda
tahan ñi chi ra ni tava tiñu chihin yu ―cati ra
Jesuu.

Chaha ra Jesuu cuenda ti cua xico tuhun ra Juda
chi ra

(Mt. 26.20‑25;Mr. 14.17‑21; Lc. 22.21‑23)
21 Tacan cati ra Jesuu, ta quechaha saxini ra

suhva. Chacan cuu cha cati ra chi ra ta ra ti:
―Cati cachin yu chi ndo ti iin ndo cua xico

tuhun chihin yu―cati ra.

22 Tacan cuu, ta quechaha ndehe ra ta ra chi
tahan ra, ta ña chito ra ndaa ra cuu ra cahan Jesuu
tuhun can. 23Yatinnundecu ra Jesuundecu tahan
iin ra, ta amigu xaan ra Jesuu chi ra. 24Tacan cuu,
ta sandaha ra Simón Pedro chi racan, ta quechaha
cati ra chi ra ti:
―Cua nducu tuhun cun yoo ra cuu ra cahan ra

chahnu.
25 Tacan sa ni tuhva ra amigu can suhva ca nu

ndecu ra Jesuu, ta quechaha nducu tuhun ra chi
ra ti:
―Ra chahnu, ¿yoo ra cuu ra? ―cati ra.
26Ta cati ndico ra Jesuu ti:
―Cua tihi yupaanyu tichi cohi, ta cua cuhve chi

chi chi ra. Racan cuu ra―cati ra.
Chacan cuu cha tihi ra Jesuu paan tichi coho ra,

ta sa chaha ra chi chi chi ra Juda Iscariote ra cuu
sehe ra Simón. 27Chaha ra paan can chi ra Juda, ta
sa quihvi run Satanaa anima ra Juda can. Chacan
cuu cha cati ra Jesuu chi ra ti:
―Quii quii ni na cua savahun cha cua savahun

―cati ra.
28Tacan cuu, ta ni iyo ra sacuaha chi ra, soco ña

nihin ra ta ra cuhva ñacu cati ra Jesuu tuhun can.
29Chito ra ti cumi ra Juda xuhun. Chacan cuu cha
iyo ra saxini ra ti cati ra Jesuu ti cua sata ra ñaan
cha cua cuni ñuhun ra, ta cua sacahnu ra vico can,
ta inga ra saxini ra ti cua cuhva ra xuhun can chi
ñivindahvi. 30Quihin ra Judapaan can, ta quee ra.
Cuahan ra. Cha cuaa cuu chi, ta cuahan ra.

Tuhun chaa cati tuhun ra Jesuu chi ra ta ra
31 Tacan ni cuahan ra Juda, ta quechaha cati ra

Jesuu ti:

―Vitin cua ndehe ñivi ti cha cahnu xaan cuu ra
cuu sehe ñivi, ta cua ndehe tahanñi ti cua sacahnu
tahan ra chi ra Ndioo. 32 Tu cua sacahnu ra chi
ra Ndioo, cua sacahnu tahan ra Ndioo chi ra, ta
vitin vitin ni cua sacahnu ra chi ra. 33 Yani xaa,
ña nahan ca cua coi chi ndo. Cuhva ni cati yu
chi ñi judío can cati yu chihin ndo vitin, vati cua
nanducu ndo chihin yu, soco ña cua cuu cuhun
ndo nu cua cuhin. 34 Tuhun chaa cati tuhin chi
ndo, vati na cua cunimani ndo chi tahanndo. Cua
cuni mani ndo chi tahan ndo cuhva cuni mani yu
chihinndo. 35Chacan cuu cha cua cotondihi ñivi ti
cha ni sacuaha ndo chihin yu, vati cua cuni mani
ndo chi tahan ndo―cati ra.

Chaha ra Jesuu cuenda ti cua sandahyu ñahan ra
Pedro

(Mt. 26.31‑35;Mr. 14.27‑31; Lc. 22.31‑34)
36 Tacan cuu, ta quechaha nducu tuhun ra

Simón Pedro chi ra ti:
―¿Ndaa iti cua cuhun, ta ra chahnu?
Ta cati ndico ra Jesuu ti:
―Vitinña cua cuucuhunndonucuacuhin, soco

cua cuhun tahan ndo nu cuahan quivi ―cati ra.
37Ta nducu tuhun ndico ra Pedro chi ra ti:
―¿Ñacu ña cua cuu cuhin chihun vitin? Masi na

cuvi yu, soco cua sacacu i chihun―cati ra.
38Ta cati ra Jesuu chi ra ti:
―¿Atu cua cuvi ndicha cun cuenda yu? Yu cati

ti uni chaha cua sandahyu ñahun ti ña nacoto cun
chihin yu, ta sa cua ndahyu ri chitoho―cati ra.

14
Sanahan ra Jesuu chi ra ta ra yoso cuhva cua

queta ra ta ra nu iyo sutu ra

1 [Ni vii cahan ra Jesuu chi ra sacuaha chi ra:]
’Ña cua saxini ndo. Cua cuinu ini ndo chi ra

Ndioo, ta cua cuinu tahan ini ndo chihin yu. 2Nu
iyo suti iyo cuaha xaan nuun cua coo ñivi. Chahi
cuenda chi ndo, vati cha ndicha cuu chi. Chacan
cuu cha cua cuhin tican, ta cua tiso vahi nu cua
coondo. 3Tu cua cuhin, ta cua tiso vahi nu cua coo
ndo, cuaquichindico tuqui, vati cuaquichi quihin
yu chihin ndo. Chacan cuu cha cua coo tahan ndo
nu cua coi, 4 ta chito ndo ndaa iti cua cuhin ―cati
ra Jesuu.

5Tacan cuu, ta quechaha nducu tuhun ra Tuma
chi ra chahnu ti:
―Ña chito ndi ndaa iti cua cuhun. ¿Yoso cua

nacoto ndi iti can? ―cati ra.
6Ta cati ndico ra Jesuu chi ra ti:
―Yuhu cuu sava ni ta cua iin iti, ta cahin cha

ndichandicha, ta cua cuhve cha cua coonditoñivi.
Tu ña cua cuinu ini ñivi chihin yu, ña cua cuu yaha
ñi iti nuun ra suti. 7Cuanacoto ndo chi ra suti, vati
nacoto ndo chihin yu. Vitin cua nacoto ndo chi ra,
ta cua ndehe ndo chi ra―cati ra Jesuu.

8Ta cati ra Felipe chi ra ti:
―Cua sanahun chi ra cuu sutu cun chi ndi.

Tacan sa ndoo ndi vaha, ra chahnu―cati ra.
9Ta cati ndico ra Jesuu chi ra Felipe ti:
―Cuaha quivi cha iyo ndo chihin yu, ta ña ta

nacoto ndo chihin yu. Cha ndehe ndo chi ra suti,
vati cha ni ndehe ndo chihin yu. Ña vaha cha cati
cun ti na cua sanahin chi ra suti chi ndo. 10 Iyo cha
cua cuinu ini ndo ti cha iyo ra suti chihin yu, ta iyo
yu chihin ra. Ña cati tuhin chihin ndo cuhva cha
saxini main. Iyo ra suti chihin yu, ta maan ra cuu

ra ndacu cuhva cuni ra. 11 Na cua cuinu ini ndo
ti iyo ra suti chihin yu, ta iye chi maan ra. Tu ña
cua cuinu ini ndo cuenda chacan, na cua cuinu ini
ndo, vati cha ni ndehe ndo cuhva cha ni savahi.
12Cati ndicha yu ti tu cua cuinu ini ndo chihin yu,
cua savaha tahanndo cuhva cha ni savahi. Cahnu
ca cuhva cua savaha ndo, vati cua cuhin iti nuun
ra suti, 13 ta cua savahi ñaan cha cua ndaca ndo
cuenda yu. Tacan ni cua savahi, ta cahnu xaan ca
cua cuu ra suti. 14Cua savahi ndihi cha cua ndaca
ndo cuenda yu.

Cati ra Jesuu ti cua tachi ra chi ra Tati Ndioo
15 [Ni vii cahan ra Jesuu chi ra ta ra:]
’Tu cua cuni ndo chihin yu, cua sacuinu ndo

cuhva cati tuhin chi ndo. 16-17Cua cahin chi ra suti
ti cua tachi ra chi inga ra. Ra Tati Ndioo cuu ra, ta
rai ndicha cuu ra. Ta ni cuhva cua tindee ra chi
ndo, ta cua coo ra chi ndo ndihi ni quivi. Ña cua
tindee ra chi ñivi ndacu ndavaha ni, vati ña cua
ndehe ñi chi ra, ta ni ña cua nacoto ñi chi ra, soco
cua nacoto maan ndo chi ra, vati cua coo ra chi
ndo icaa ni. 18 Ña cua nacoo ihni yu chihin ndo,
vati cuaquichi ndico tuquinu iyondo. 19Cuayaha
suhva quivi, ta ña cua ndehe ca ñivi ñuñivi chihin
yu, soco maan ndo cua ndehe ndo chihin yu, vati
cua coo ndito ndico ndo cuhva cua coo ndito yu.
20Quivi can cua coto ndo ti iyo ra suti chihin yu, ta
iyo maan yo icaa ni. 21Tu cua sacuinu ndo cuhva
cati tuhin chi ndo, cua cuni ndo chihin yu. Tu cua
cuni ndo chihin yu, cua cuni ra suti chi ndo. Tacan
cua cuu, ta cua cuni tahin chi ndo, ta cua nacoto
vaha ndo chihin yu―cati ra Jesuu.

22 Tacan cuu, ta inga ra Juda quechaha nducu
tuhun chi ra ti:
―¿Yoso cua savahun cha cua ndehe ndi chihun,

ta ña cua ndehe tahan ñivi ñuñivi chihun?
23Ta cati ndico ra Jesuu chi ra ti:
―Tu cua cuni ñivi chihin yu, cua sacuinu ñi

cuhva cati yu, ta cua cuni suti chi ñi, ta cua coo
ndi chi ñi. 24 Tu ña cua cuni ñivi chihin yu, ña cua
sacuinuñi cuhvacati yu. Ñavi cuendayucati tuhin
tuhun ya chi ndo, soco cati tuhin chi chi cuenda ra
suti ra ni tava tiñu chihin yu.

25 ’Ni vii cahin tuhun can chihin ndo, ta iyo yu
chihin ndo, 26 soco cua tachi sutu yu chi ra cua
tindee chi ndo, ta cua quichi racan cuenda yu. Ra
Tati Ndioo cuu ra. Cua sanahan ra chi ndo, ta cua
savaha ra cha cua cuñuhun ini ndo ndihi tuhun
cha cati tuhin chi ndo.

27 ’Cuni yu cha cua coo taxin anima ndo, ta cua
saña tahanyo. Cua savahi chacuacoo taxinanima
ndo, soco ñavi cuhva ndacu ñivi ñuñivi cua savahi
chi ndo. Ña cua saxini ca ndo, ta ni ña cua tichaha
cando. 28Chito ndo ti cati yu ti cua cuhin, soco cua
quichi ndique nu iyo ndo. Cuni mani ndo chihin
yu. Chacan cuu cha cua cusii ini ndo, vati cua
cuhin nu iyo sutu yu, ta cahnu xaan ca ra cuu suti,
ta ñavi ca sa yuhu. 29Vitin ña ta cuhin, soco chahi
cuenda chi ndo. Chacan cuu cha cua cuinu ini ndo
chihin yu, ta sa cua cuhin.

30 ’Ña cua cahan que chi ndo, vati ni vachi run
ndaca ñahan chi ñivi ñuñivi. Ña ndaca ñahan run
chihin yu, 31 soco cua savahi cuhva cati tuhun suti
chihin yu. Chacan cuu cha cua coto ñivi ñuñivi ti
cuni mani yu chi suti. Coho vitin.



TUTU JUAAN 15:1 lxxii TUTU JUAAN 15:10

15
Cuhva iyo yoho chiti uva

1 [Cahan ndico tucu ra Jesuu chi ra sacuaha chi
ra. Iin cuhva cahan ra, ta cati ra ti:]
’Yuhu cuu sava ni ta cua iin yoho, ta ra suti cuu

sava ta cua ra cumi yoho can. 2Tuña cua coo vaha
chiti chaha ndaha yoho can, cua savita ra chi chi.
Tu cua coovaha chiti chi, cua sacuunrandaha chi,
vati tacan ni cua coo ca chiti chi. 3 Cha iyo vaha
maan ndo, vati tasoho ndo tuhun cati tuhin chi
ndo. 4Cua coo ndo chihin yu, ta cua coo tahin chi
ndo. Ña cua cuu coo vaha ndo, tu ña cua coo ndo
chihinyu. Tacanni iyondahayohocan, vati tu cua
coyo cuii ndaha yoho can, ñahni chiti chi cua coo.

5 ’Yuhucuu savani ta cuayoho can, tamaanndo
cuu sava ta cua ndaha chi. Tu cua coo ndo chihin
yu, cua quee vaha tiñu cua savaha ndo, soco tu ña
cua coo ndo chihin yu, ñahni cha cua cuu savaha
ndo. 6 Tu ña cua coo ndo chihin yu, cua tava ndai
chi ndo, ta cua ndoyo ñuhun ndo cuhva cua ndoyo
ñuhun ndaha yoho can. Cua neti chi, ta cua savita
yu chi chi, ta cua tai ñuhun chi chi, ta cua cayu chi.

7 ’Tu cua sacuinu ndo cuhva cati yu, cua ndaca
ndo ñaan cha cuni ndo, ta cua cuhve chi chi chi
ndo. 8Tacan, ta cahnu xaan ca cua cuu ra suti, vati
cua savahando chavaha, ta cuandeheñivi ti chica
ndo tiñu yu. 9 Cuni mani yu chi ndo cuhva cuni
mani ra suti chihinyu. Nacuacoovahandochihin
yu, ta cua cuni mani yu chi ndo. 10Tu cua sacuinu
ndo cuhva cati tuhin chi ndo, cua cuni mani yu
chi ndo. Ta ni cuhva cha ni sacuinu yu cuhva cati
tuhun ra suti chihin yu, ta cunimani ra chihin yu.

11 ’Tacan cati yu, vati tacan ni cua cusii ini xaan
ndo cuhva cusii ini yu. 12 Yuhu cati tuhin chi ndo
ti na cua cuni mani ndo chi tahan ndo cuhva cuni
mani yu chihin ndo. 13Tu cua cuvi iin ñivi cuenda
cha cua sacacu ñi chi amigu ñi, cua savaha ñi iin
tu manini cahnu xaan, ta ñahni cha cahnu ca cha
cua cuu savaha ñi. 14Ndioho cuu amigu yu, tu cua
savahando cuhva cati tuhin chi ndo. 15Ña cua cati
yu ti musu yu chi ndo, vati ña chito ra musu ñaan
cha ndacu ra cuu chitoho ra. Yu cati ti amigu yu
chi ndo, vati cha chahi cuenda chi ndo ndihi cha
ni cati ra suti chihin yu. 16Ñavimaan ndo nacachi
chihin yu, soco yuhunacachi chimaanndo, ta cha
chahi tiñu chi ndo, vati cua satiñundo, ta cua quee
vaha cha cua savaha ndo, ta cua ndoo chi. Chacan
cuu cha cua cuhva ra suti ñaan cha cua ndaca ndo
chi ra cuenda yu. 17 Chacan cati yu ti cua cuni
mani ndo chi tahan ndo.

Cuxaan ini ñivi ñuñivi chi ra Jesuu chi ñivi ra
18 [Ni vii cahan ra Jesuu chi ra ta ra:]
’Tu cua cuxaan ini ñivi ñuñivi chi ndo, cua coto

ndo ti xihna ca cha cuxaan ini ñi chihin yu. 19 Tu
cua coo ndo cuhva iyo ñivi ñuñivi, cua cuni ñi chi
ndo, vati cuni ñi chi tahan ñi. Cuxaan ini ñi chihin
ndo, vati nacachi yu chi ndo, ta ña ndacu ndo
cuhva ndacu maan ñi. 20Ña cua naan ini ndo cha
cati yuchihinndo, vati cati yu tiña cahnucacuura
musu chi chitoho ra. Cua coondo chi tundoho cua
savaha ñi, vati tacan ni cha ni savaha ñi chihin yu.
Ña cua savahañi cuhva cua cati ndo, vati ñandacu
ñi cuhva cha ni cati yu. 21 Cua savaha ñi ndihi
chacan chi ndo, vati iyo ndo chihin yu. Tacan

cua savaha ñi, vati ña nacoto ñi chi ra ni tava tiñu
chihin yu.

22 ’Quichi yu, ta chahi cuenda chi ñi. Chacan cuu
cha iyo cuati ñi. Tu ñavi tacan, ña cua coo cuati ñi,
soco vitin ñahni cha cua cuu cati ñi ti ñahni cuati
ñi iyo. 23 Tu cua cuxaan ini ñivi chihin yu, cua
cuxaan ini tahan ñi chi ra ni tachi chihin yu. 24 Iyo
cuati ñi, vati cahnu xaan cuhva savahi iti nuun ñi,
ta ña ni chinu ini ñi, ta yoni ca ñivi savaha tacan
nu ni quichi quivi. Vitin cha ni ndehe ñi cuhva ni
savahi, soco xaan cuni ñi ndehe ñi chihin yu chi
suti. 25 Tacan ni iyo ñi, vati saqueta ñi cuhva cati
tutuNdioo, vati cati chi ti xaan xaan cuni ñindehe
ñi chihin yu, soco ñahni cuati ni savahi, cati chi.

26 ’Cua quichi ra cua tindee chi ndo, vati cua
tachi yu chi ra hora cha cua queta yu nuun suti.
Racan cuu ra cua quee iti nuun ra suti, ta cua
cahan tahanrachandicha, ta cuacahanracuenda
yu. 27 Cua cuhva tahan ndo cuenda, vati cha ni
chicando chihin yundaquivi quechaha cati tuhin
chi ñivi.

16
1 ’Ndihi chacan chahi cuenda chi ndo, coto cua

ndoyo ñuhun ndo. 2 Cua tava ndaa ñivi chi ndo ve
ñuhun, vati cua queta quivi cha cua saxini ñivi ti
satiñu vaha ñi cuenda raNdioo, ta cua cahni ñi chi
ndo. 3 Tacan ni cua savaha ñi, vati ña nacoto ñi
chihin yu, ta ni ñanacoto ñi chi ra suti. 4Cha chahi
cuenda chi ndo, vati cua queta quivi cua tahan
ndo tacan, ta cua cucuhun ini ndo cha cati yu.

Tiñu cua savaha ra Tati Ndioo
[Ni vii cahan ra Jesuu chi ra ta ra:]

’Ña chahi cuenda chi ndo nda ni xihna cuii, vati
ni vii iye chi ndo, 5 soco vitin cua cuhin nu iyo ra
tachi chihin yu. Ña ta nducu tuhun ndo ndaa iti
cua cuhin, 6soco cuihyaxaan cuni animando, vati
cati yu tuhun can chi ndo. 7 Cati yu cha ndicha
ti cua coo vaha ca ndo, vati cua cuhin. Tu ña cua
cuhin, ña cua quichi ra cua tindee chi ndo, soco tu
cua cuhin, cua tava tiñu yu chi ra, ta cua quichi ra
nu iyo ndo. 8-11Cua quichi maan ra, ta cua sacoto
ra chi ñiviñuñivi ti ndacuñi cuati, ta ña chinu ini ñi
chihin yu. Cua sacoto ra yoso cuhva cua coo vaha
ñi chi raNdioo, vati cua cuhinnu iyo suti, ta ña cua
ndehe ca ndo chihin yu. Cua sacoto tahan ra yoso
cuhva cua cutuni ñivi ndacu ndavaha ni, vati cua
cutuni run cuu run ndaca ñahan chi ñivi ñuñivi ya.

12 ’Ni iyo cuaha tuhun cua cati tuhin chi ndo,
soco ña cua cundee ini ndo vitin. 13 Cua quichi
xihna ra cuu Tati Ndioo, ta sa cua sacoto ra cha
ndicha chi ndo, vati ndicha ra. Ña cua cahan ra
yoso cuhva saxini maan ra, soco cua cuhva ra
cuenda cha cati raNdioo, ta cua cati tuhun ra yoso
cuhva cua coo chi iti nuun. 14 Cua sacahnu ra
chihin yu, vati cua tasoho ra cha cua cati yu chi ra,
ta cua cuhva ra cuenda chi ndo. 15Ndihi cha iyo
chi ra suti iyo chi main. Chacan cuu cha cati yu ti
cua tasoho ra cuuTati Ndioo cha cua cati yu chi ra,
ta cua cuhva ra cuenda chi ndo.

Ndahvi xaan cua cuni ra sacuaha chi ra Jesuu
suhva quivi, ta sa cua cusii ini ndico ra ta ra

16 [Ni vii cahan ra Jesuu chi ra ta ra:]
’Suhva quivi, ta ña cua ndehe ca ndo chihin yu,

ta inga suhva ca quivi, ta cua ndehe ndico tucu
ndo chihin yu―cati ra Jesuu chi ra ta ra.

17Tacan cuu, ta quechaha cati ra sacuaha chi ra
chi tahan ra ti:
―¿Ñaan cha cuu cha cati ra chi yo? Cati ra ti

suhva quivi, ta ña cua ndehe ca yo chi ra, ta inga
suhvaquivi, ta cuandehendico tucuyochi ra. Cati
tahan ra ti tacan cua cuu chi, vati cua cuhun ra nu
iyo sutu ra. 18 ¿Ñacu cati ra ti suhva quivi cuu chi?
Ña cutuni ini yo cha cahan ra ―cati ra chi tahan
ra.

19 Chito ra Jesuu ñaan cha cuni nducu tuhun ra
ta ra chi ra. Chacan cuu cha cati ra chi ra ta ra ti:
―Cha cati yu ti suhva quivi, ta ña cua ndehe ca

ndo chihin yu, ta inga suhva quivi, ta cua ndehe
ndico tucu ndo chihin yu. [Ñavi cha vaha cuu
cha nducu tuhun ndo chi tahan ndo ñaan cha cuu
tuhun can.] 20 Cati ndicha yu ti cuihya xaan cua
cuni anima ndo, soco sii xaan cua cuni ñivi ñuñivi.
Cuihya cua cuni ndo, soco cuanaan chacan, ta cua
cusii ini xaan ndico ndo. 21Nu cuni cacu sehe ñi
ñahan, ta cua tuvi ini ñi tu ndoho hora can, soco
cua yaha ñi tu ndoho can, ta ña cua saxini ca ñi ti
cha ni tuvi ini ñi tu ndoho, vati sii xaan cuni ñi cha
ni cacu sehe ñi. 22 Vitin cua coo tu cuihya ini chi
maan ndo, soco cua ndehe ndico tucu ndo chihin
yu, ta cua cusii ini ndico ndo. Tacan ni cua coo
ndo, ta ña cua cuu naan cha sii cuni ndo.

23 ’Ñahni cha cua ndaca ndo chihin yu quivi cua
quichi racan, soco cati ndicha yu ti cua cuhva ra
suti ñaan cha cuu cha cua ndaca ndo chi ra cuenda
yu. 24Ña tañahni chandacandocuendayundacua
ndavitin. Na cuandacando chi ra, ta sa cua cuhva
ra chi chi chi ndo. Tacan, ta cua cusii ini ndicha
ndo.

Cua sacanaan ra Jesuu chi run cani tahan chi ra

25 [Ni vii cahan ra Jesuu chi ra:]
’Cha chahi cuenda chi ndo, socomani chi cuhva

ni cahin chi ndo. Cua queta quivi, ta ña cua cahan
que chi ndo chi cuhva, vati cua cati cachin yu yoso
cuhva iyo ra suti. 26Quivi can sa cua cahan maan
ndo chi ra cuenda sivi yu, ta ña cua cati que chi
ndo ti ni vii cahin chi ra cuenda ndo, vati cua
cuu cahan maan ndo chi ra. 27 Cuni mani ra suti
chi ndo, vati cha cuni mani ndo chihin yu, ta cha
chinu ini ndo ti iti nuun ra ni quichi yu. 28 Quee
yu iti nuun ra, ta quichi yu ihya nu ñuhun ñuñivi
ya vitin, soco cua quee ndique nu ñuhun ñuñivi ya,
ta cua cuhun ndico tuqui nu iyo ra―cati ra Jesuu.

29Tacan cuu, ta quechaha cati ra sacuaha chi ra
ti:
―Vitin cati cachin cun, vati ña cahan con chi

cuhva. 30 Vitin chito ndi ti chito cun ndihi cuii,
ta chito ndi ti ña nini cha cua nducu tuhun ñivi
chihun, [ta cua cati ndico cun]. Chacan ni chinu
ini ndi ti quichi cun iti nuun ra Ndioo―cati ra chi
ra Jesuu.

31Ta cati ndico ra Jesuu chi ra ta ra ti:
―Vitin cha chinu ini ndo, 32soco cua queta hora

cua cunu ndo. Cua queta hora can, ta ndihi ndo
cua cuhun ndo vehe ndo, ta cua nacoo ihni ndo
chihin yu, ta cua ndoo iin tuhun yu, soco ña cua
ndoi chamaan iin tuhin, vati iyo ra suti chihin yu.
33 Tacan cati yu, vati cua cuhve cha cua coo taxin
anima ndo. Ihya nu ñuhun ñuñivi ya cua coo tu
ndoho chi ndo, soco na ña cua cucuihya ini ndo,
vati chani sacanain chi runcuacani tahanchindo
nu ñuhun ñuñivi ya.

17
Cahan ra Jesuu chi ra Ndioo cuenda amigu ra

1Tacanni cati ra Jesuu, tandehendaa ra iti siqui
andivi, ta quechaha cati ra chi sutu ra ti:
―Tata, cha cua queta hora yu vitin. Na cua

sacahnu cun chihin yu, vati tacan ni cua sacahnu
tahin chihun 2 cuhva cha ni chahun tu ndee ini
chihin yu, ta ndaca ñahin chi ndihi ñivi. Chacan
cuu cha cua cuhve cha cua coo ndito ndihi ñi cha
iyo chihin yu. Cua coo ndito ñi chihin yo ndihi
ni quivi ndihi ni tiempu. 3 Cua coo ndito ñi, vati
nacoto ñi chihun, ta iin tuhun ni ra Ndioo ndicha
cuun. Nacoto tahan ñi chi yuhu ra Jesucristo, ta
maun tava tiñu chihin yu.

4 ’Yuhu cha ni sacahnu i chihun ihya nu ñuhun
ñuñivi ya, ta cha saquete tiñu chani chahun chihin
yu. 5 Tata, na cua sacahnu cun chihin yu vitin, ta
na cua cuhva cun cha cua coo ndico tucu cha vaha
chihin yu cuhva ni chacoo chi chihin yu, ta ña ta
tuvi ñuhun ñuñivi ya.

6 ’Cha ni savahun cha chacoo rahya ta ra chihin
yu, ta sanahin chi ra yoso cuhva iyo cun. Cha
chacoo ra chi maun, ta savahun cha cua coo ra
chihin yu, ta ni sacuinu ra cuhva cati cun. 7Vitin
chito ra ti maun chaha ndihi cha ni savahi. 8 Cha
chahi cuenda chi ra cuhva cati cun chihin yu, ta
cha ni tasoho ra cha cahin, ta chito ra ti ndicha
quichi yu iti nuun cun. Chinu ini ra ti maun cuu
ra ni tava tiñu chihin yu.

9 ’Cahan ndahvi yu chihun cuenda ra. Ña cahan
yu cuenda ndihi ñivi ñuñivi, soco cahan yu cuenda
ra iyo chihin yu. Maun chaha cha iyo ra chihin yu,
soco chi maun cuu ra. 10Ndihi ra iyo chi yuhu, ta

iyo tahan ra chi yoho, ta cha ndacu ra cha cahnu
cui.

11 ’Ña cua coo que nu ñuhun ñuñivi ya, vati cua
cuhin nu iyo cun, soco cua ndoo maan ra ihya.
Tata, na cua cumi cun chi ra, vati iyo tu ndee ini
chihun, ta maun chaha chi ra chihin yu. Chacan
cuu cha cua nduinuun ra cuhva iyo inuun yo.
12 Cha ni chacoi chi ra ihya nu ñuhun ñuñivi ya,
ta chacucumi yu chi ra, vati chahun tu ndee ini
chihin yu. Cha tindei chi ra, ta iin tuhun ni ra
ndoyo ñuhun cuhva cati tutu cun, soco yoni ca ra
ndoyo ñuhun.

13 ’Vitin cua cuhin iti nuun cun, soco cahin
chacan ihya. Chacan cuu cha cua cusii ini vaha
ra ta ra. 14 Cha cati tuhin tuhun cun chi ra, ta cha
cuxaan ini ñivi ñuñivi chi ra, vati ña iyo ra cuenda
ñuhun ñuñivi cuhva cha ña iyo yu cuenda ñuhun
ñuñivi. 15Ña cati yu ti cua canihun chi ra ihya nu
ñuhun ñuñivi ya, soco cahan ndahvi yu chihun ti
na cua cucumi vahun chi ra, ta ña cua cuu savaha
run cuihna ndavaha ni chi ra. 16Ña iyo ra cuenda
ñuhun ñuñivi cuhva cha ña iyo yu cuenda chacan.
17 Na cua sacu‑ii ndicha cun chi ra. Cha ndicha
cuu tuhun cun. 18 Tava tiñu yu chi ra ihya cuhva
ni tava tiñu cun chihin yu ihya. 19 Cha iyo ii yu
cuenda ra. Chacancuucha cua coo ii ndichamaan
ra.

20 ’Cahan ndahvi yu chihun cuenda racan ta ra,
soco cahan ndahvi tahin cuenda ñivi cua tasoho
tuhun cua cahan ra, ta cua cuinu ini ñi chihin yu.
21 Cahan ndahvi yu chihun ti na cua coo inuun
ndihi ñican cuhva iyo inuun yo, tata. Chacan cuu
chacuacoo inuunñi chihinyo, ta cuacuinu iniñivi

ñuñivi timaun cuu ra ni tava tiñu chihin yu. 22Cha
sanahin chi ñi ti chahun cha vaha chi ñi cuhva cha
chahun cha vaha chihin yu. Chacan cuu cha cua
coo inuun ñi cuhva iyo inuun maan yo. 23 Inuun
iyo cun chihin yu, ta inuun iyo yu chi ñi. Chacan
cuu cha cua coo vaha ñi, vati iyo inuun ñi. Chacan
cuu cha cua coto ñivi ñuñivi ti cha tava tiñu cun
chihinyu, ta cunimani cun chiñi cuhva cunimani
cun chihin yu.

24 ’Tata, cha chaha cuenda cun chi ñi chihin yu,
ta cuni yu cha cua coo ñi chihin yu nu iye. Chacan
cuu cha cua coto ñi ti cha cahnu xaan cui cha ni
savahun. Cua coto ñi ti tacan ni savahun chihin
yu, ta ña ta tuvi ñuhun ñuñivi. 25 Tata, ña nacoto
ñivi ñuñivi chihun, soco yuhu nacote chihun, ta
chito amigu yu ti maun cuu ra ni tava tiñu chihin
yu. 26Cha sacote chi ñi yoo rai cuun, ta cha sacoto
tahin chi ñi ti cua cuni mani tahan ñi chi tahan ñi
cuhvacunimani cunchihinyu. Sacoto tahin ti cua
coi chi ñi nu cuahan quivi ―cati ra Jesuu.

18
Tiin ñivi chi ra Jesuu
(Mt. 26.47‑56;Mr. 14.43‑50; Lc. 22.47‑53)

1 Chacan ni cahan ra Jesuu, ta quee ra. Cuahan
ra chi ra sacuaha chi ra. Cuahan ra ta ra inga
chiyo xahva Cedrón, ta queta ra ta ra iin nu cumi
ñivi yutun tata, ta quihvi ra. 2 Chito tahan run
Juda ndaa iyo chi, vati cuaha chaha nducuiti ra
Jesuu chi ra sacuaha chi ra tican. 3 Chacan cuu
cha quihin run iin cuenda sandaru, ta quihin run
chi tatun tachi ra sutu chahnu chi ra fariseo, ta
cuahan ra tican, ta naan ra ta ra ñuhun. Naan ra ta

ra espada. Naan ra ta ra garote. Naan ra. 4 Tacan
cuu, ta chito ra Jesuu ñaan cha cuu cha cua tahan
ra, ta quee ra, ta quechaha nducu tuhun ra chi ñi
ti:
―¿Yochi nanducu ndo?
5Ta cati ndico ñi chi ra ti:
―Chi ra Jesuu ra ñuunNazaret vachi quihin ndi

―cati ñi.
Ta cati ndico ra chi ñi ti:
―Yuhu cui ―cati ra.
Chacuinda tahan run Juda chi ñi, ta maan run

cuu run ni xico tuhun chi ra Jesuu. 6 Cha cati ra
Jesuu ti maan ra cuu ra, ta chinu chata ñi suhva,
ta nduva ñinuñuhun. 7Tacan cuu, ta nducu tuhun
ndico tucu ra chi ñi ti:
―¿Yochi nanducu ndo?
Ta cati ñi ti:
―Chi ra Jesuu rañuunNazaret vachi quihin ndi.
8Ta cati ndico ra Jesuu chi ñi ti:
―Cha cati yu ti yuhu cui. Na cua saña ndo chi

rahya ta ra, vati chi yuhu vachi quihin ndo.
9Tacan ni cati ra, ta saqueta ra tuhun cha ni cati

ra, vati cha cati ra nu quichi quivi ti cha chaha
cuenda sutu ra chi ra chica chihin ra, ta ña cua
ndoyo ñuhun ni iin ra, cati ra. 10Tacan cuu, ta xita
raPedro cha cuu ta iinmachete ra, ta cani ra chi ra
cuumusu ra sutu chahnu, ta chahnda ra iin chiyo
soho ra chiyo cuaha ra ndahvi can. Malco nani ra
ndahvi can. 11 Tacan cuu, ta cati ra Jesuu chi ra
Pedro ti:
―Tihi ndico machete cun tichi vena cun. Cua

ndehi tu ndoho cuhva ni cati suti chihin yu―cati
ra.

Yaha ra Jesuu iti nuun ra sutu chahnu
(Mt. 26.57‑58;Mr. 14.53‑54; Lc. 22.54)

12Tacan cuu, ta tiin ra sandaru can chi ra Jesuu,
ta chuhni ra chi ra, 13 ta chandaca xihna ra ta ra
chi ra iti nuun ra Anaa, vati chiso ra chi ra Caifás
ra cuu sutu chahnu cuiya can. 14Maan ra Caifás
can cuu ra cati chi ñivi judío ti nini xaan cha cua
cuvi iin ñivi, vati tacan ni cua cacu ndihi ca maan
ñi.

Cati ra Pedro ti ña nacoto ra chi ra Jesuu
(Mt. 26.69‑70;Mr. 14.66‑68; Lc. 22.55‑57)

15Chandicu ra Pedro chi ra Jesuu nuun cuahan
ra chi ra sandaru ta ra, ta chandicu tahan inga ra
sacuahachi ra, tanacoto ra sutuchahnuchi racan.
Chacan cuu cha quihvi tahan ra chi ra Jesuu tihyo
ra sutu chahnu can, 16 soco ndoo ra Pedro iti chata
yatin yu vehe, vati iyo iin ñahan cumi yu vehe.
Chacancuuchachahanndicoranacotochi ra sutu
chahnu iti yu vehe, ta cahan ra chi ñañahan can, ta
sa yaha tahan ra Pedro. 17Tacan cuu, ta quechaha
cati ña ñahan can chi ra Pedro ti:
―¿Atu ña ndicha ti chica tahun chi ra Jesuu?
Ta cati ndico ra Pedro chi ña ti:
―Ña ndicha―cati ra.
18 Cha satahan ra musu ñuhun chi ra tatun can,

vati cua tuni ra ta ra, vati vichin xaan suhva. Inda
tahan ra Pedro, ta tuni tahan ra ñuhun.

Nducu tuhun ra sutu chahnu chi ra Jesuu
(Mt. 26.59‑66;Mr. 14.55‑64; Lc. 22.66‑71)

19Tacan cuu, ta nducu tuhun ra sutu chahnu chi
ra Jesuuyosocuhva iyora sacuahachi ra, tanducu
tuhun tahan ra ñaan cha cuu cha ni sacuaha ra chi
ñivi, 20 ta cati ndico ra Jesuu chi ra ti:

―Cha cati cachin yu chi ndihi ñivi, ta cha
sacuahi chi ñi ndihi ve ñuhun nu nducuiti ñivi
judío, ta ñahni cha cahan xehi chi ñi. 21 Ña cua
nducu tuhunndochihinyu. Cuanducu tuhunndo
chi maan ñi, vati chini soho ñi ndihi tuhun cha ni
cahin, ta chito ñi ñaan tuhun cahin chi ñi―cati ra.

22Tacan cati ra Jesuu, ta cani iin ra tatun can chi
ra Jesuu, vati yatinnu inda ra inda tahan ra, ta cati
ra chi ra ti:
―Ña vaha cha cahun chi ra sutu chahnu tacan.
23Ta cati ndico ra Jesuu chi ra ti:
―Tu ndavaha ni cuu cha ni cati yu, cua cuhvon

cuenda ñaan ndavaha ni cuu chi, soco tu cha vaha
cuu chi, ña vaha cha cani cun chihin yu―cati ra.

24 Tacan cuu, ta tachi ra Anaa chi ra Jesuu nu
iyo ra Caifás ra cuu sutu chahnu, ta nuhni ra, ta
cuahan ra.

Cati ndico tucu ra Pedro ti ña nacoto ra chi ra
Jesuu

(Mt. 26.71‑75;Mr. 14.69‑72; Lc. 22.58‑62)
25Ni indaraSimónPedro tuni rañuhun, tanducu

tuhun ra ta ra chi ra ti:
―¿Atu sacuahun chi ra Jesuu?
Ta cati ndico ra Pedro ti:
―Ñahni, xaa.
26 Inda tahan iin musu ra sutu chahnu can, ta

ñivi ra chi ra ni tahnda soho, ta quechaha cati ra
chi ra Pedro ti:
―Chandehi chihun, vati cha iyo cun chi ra hora

cha ni chaquihin ndi chi ra nu iyo yutun tata can
―cati ra.

27 Ta cati ndico tucu ra Pedro ti ña ndicha, ta sa
ndahyu ri chitoho, [vati cha queta uni hora cha ni
sandahyu ñahan ra Pedro].

Yaha ra Jesuu iti nuun ra Pilato
(Mt. 27.1‑2, 11‑14;Mr. 15.1‑5; Lc. 23.1‑5)

28Tacan cuu, ta quee ra ta ra nuun iyo ra Caifás,
ta chandaca ra ta ra chi ra Jesuu iti nu iyo vehe
ra cumi tiñu cha iyo cuenda ñuun Roma, ta ni vii
nahan cuu chi. Ña quihvi ra judío can ve tiñu, coto
cua coo ica ra, vati cuni ra sacahnu ra vico can.
29 Chacan cuu cha quee ra Pilato iti chata nu iyo
ra ta ra, ta nducu tuhun ra chi ra ta ra ti:
―¿Ñaan cuati cuni ndo chi rahya?
30Ta cati ndico ra ta ra chi ra ti:
―Ndacu ra ndavaha ni. Chacan cuu cha vachi

ndaca ndi chi ra chihun―cati ra ta ra.
31Ta cati ra Pilato chi ra ta ra ti:
―Cua ndehe maan ndo, vati cua tachi tuni

maan ndo chi ra cuhva cati ley maan ndo ―cati
ra.
Ta cati ndico ra judío can ti:
―Ñahni ndatu cha cua cahni ndi chi ñivi ―cati

ra.
32 Chacan cuu cha quee chi cuhva ni cati ra

Jesuu, vati cha ni cati ra yoso cuhva cua cuvi ra.
33Tacan cuu, ta quihvi ndico tucu ra Pilato tichi ve
tiñu, ta cana ra chi ra Jesuu, ta nducu tuhun ra chi
ra ti:
―¿Atumaun cuu ra ndaca ñahan chi ñivi judío?
34Ta cati ndico ra Jesuu chi ra ti:
―¿Atu cha saxini maun cuu chi a cha cati inga

ñivi chihun ti tacan cuu chi?
35Ta cati ra Pilato ti:
―Ñavi ra judío cui. Cha ni chaha cuenda ra sutu

chahnu chi ndihi ñivi cuu ñivi cun chihun chihin
yu. ¿Ñaan cha cuu cha ni savahun? ―cati ra.

36Ta cati ndico ra Jesuu ti:

―Ñavi cuenda ñuhun ñuñivi ya cua cundaca
ñahin. Tu cua cundaca ñahin ihya nu ñuhun ñuñivi
ya, cua cani tahan ñivi yu, ta ña cua cuu cuhva
cuenda cun chihin yu chi ñivi judío can, soco ñavi
tacan cuu chi. Ña cua cundacañahin ihya―cati ra.

37Ta cati ndico ra Pilato chi ra ti:
―¿Atu cua cundaca ñahun chi ñi?
Ta cati ndico ra Jesuu ti:
―Maun cati ti cua cundaca ñahin chi ñi. Chacan

cuu chaquichi yu ihyanuñuhunñuñivi ya. Chacan
cuu cha cacu yu ihya, vati cua cati tuhin cha
ndicha. Tu cua cuni coto ñivi iin cha ndicha, cua
tasoho ñi cuhva cati yu―cati ra.

38Ta nducu tuhun ra Pilato chi ra ti:
―¿Ñaan cha cuu cha ndicha? ―cati ra.
Cati ra Pilato ti cua cuvi ra Jesuu
(Mt. 27.15‑31;Mr. 15.6‑20; Lc. 23.13‑25)
Tacanni nducu tuhun ra Pilato, ta cuahanndico

ra nu iyo ra judío can, ta cati ra ti:
―Yuhu cati ti ñahni cuati savaha ra. 39Chito ndo

ti iyo costumbre cha cua sañe chi iin ra indi ve caa
tichi vico ya. ¿Atu cuni ndo cha cua sañe chi ra cua
cundaca ñahan chi ndo? ―cati ra.

40Tacan cuu, ta cuvaa ndihi ñi, ta cati ñi ti:
―Ña cua sañon chi rahya. Cua sañon chi ra

Barabaa―cati ñi, ta ñasuhu cuu ra Barabaa can.

19
1 Tacan cuu, ta quihvi ndico ra Pilato, ta cati ra

ti cua cani ra sandaru chi ra Jesuu. 2Tacan cuu, ta
savaha ra sandaru can iin tivi iñu, ta tihi ra chi chi
xini ra Jesuu, ta sacundichin ra sahma tixinda chi
ra. 3Tacancuu, ta tuhva ranu inda ra Jesuu, ta cati
ra ti:

―Na cumi chi maun, tata. Yoho cuu ra cua
cundaca ñahan chi ñivi judío―cati ra, [vati cahan
cateni ra ta ra chi ra].
Ta cani ra ta ra chi ra.
4 Cuahan ndico ra Pilato iti chata, ta cati ndico

ra chi ra judío ta ra ti:
―Tava ndique chi ra ihya. Chacan cuu cha cua

coto ndo ti ñahni cuati ra cuni yu―cati ra.
5 Chacan ni quee ndico ra Jesuu, ta indi xini ra

tivi iñu can, ta ndichin ra sahma tixinda can, ta
cati ra Pilato chi ra judío can ti:
―Na ndehe ndo chi ra.
6 Tacan cuu, ta ndehe ra sutu chahnu chi ra

musu ra chi ra Jesuu, ta quechaha cana chaa ra ta
ra ti:
―Cahni chi ra. Cahni chi ra―cati ra.
Ta cati ra Pilato ti:
―Cua quihin maan ndo chi ra, ta cua cahni

maan ndo chi ra, vati ñahni cuati ra cuni yu.
7Ta cati ndico ra judío can chi ra ti:
―Iyo ley ndi, ta iyo cha cua cuvi rahya cuenda

ley ndi, vati cati ra ti sehe Ndioo cuu ra―cati ra.
8 Chini ra Pilato cha cahan ra judío can, ta

quechaha cuyuhvi cuni ra, [vati cati ra ti sehe
Ndioo cuu ra]. 9Quihvi ndico tucu ra tichi ve tiñu,
ta nducu tuhun ra chi ra Jesuu ti:
―¿Ndaa iti quichi cun? ―cati ra.
Ta ra Jesuu taxin inda ra. Ñahni cha cahan ra.
10Tacan cuu, ta cati ra Pilato chi ra ti:
―¿Atuña cuacahunchacahin? ¿Atuña chito cun

ti iyo ndatu chihin yu cha cua sañe chihun, ta iyo
ndatu chihin yu cha cua cahni yu chihun? ―cati
ra.

11Ta cati ndico ra Jesuu chi ra ti:

―Tu ña cua cuhva ra Ndioo ndatu chihun, ña
cua cuu tachi tuni cun chihin yu. Chacan cuu cha
cahnu xaan ca iyo cuati ra ni chaha cuenda chihin
yu chihun―cati ra.

12 Chini ra Pilato cha cati ra Jesuu, ta quechaha
nducu ra cuhva cha cua saña ndico ra chi ra, soco
cana chaa ndico tucu ra judío can ti:
―Tu cua sañon chi ra, ñavi amigu cun chi ra

César ra cumi tiñu cahnu iyo ñuun Roma. Xaan
cuni ra Jesuu ya chi ra César, vati cuni ra Jesuu
cundaca ñahanmaan ra―cati ra judío can.

13 Chini ra Pilato tuhun cha cahan ra judío can,
ta cati ra ti cua tava ra sandaru chi ra Jesuu iti
chata. Tacan cuu, ta ni chacunda ra Pilato nu cua
tachi tuni ra chi ra nu nani chi Gabata cuhva cati
ñivi judío canchi tuhunhebreo tuhuncahanmaan
ñi. 14 Quivi can tiso vaha ñi, vati cua sacahnu ñi
vico, ta cha cuacuuchihora cuiti, taquechahacati
ra Pilato chi ra judío can ti:
―¡Jihna! Ihya cha iyo ra ndaca ñahan chihin ndo.
15Ta cana chaa ndico tucu ra ta ra ti:
―Cahni chi ra. Cahni chi ra nu cruu―cati ra.
Ta nducu tuhun ra Pilato chi ra ta ra ti:
―¿Atu cua cahni yu chi ra ndaca ñahan chi ndo?
Ta quechaha cati ndico ra sutu chahnu ta ra ti:
―Iin tuhun ni ra César cuu ra ndaca ñahan chi

ndi ―cati ra.
16Tacancuu, ta chahacuendandico raPilato chi

ra Jesuu chi ra judío can, vati cua cahnimaan ra ta
ra chi ra, ta quihin cuenda ra ta ra chi ra.

Chahni ñivi chi ra Jesuu
(Mt. 27.32‑44;Mr. 15.21‑32; Lc. 23.26‑43)

17 Cuahan ra Jesuu chi ra ta ra, ta ndiso ra cruu
nu cua cuvi ra. Cuahan ra iti nu nani chi nu cuecu

iquin xini ndii. Gólgota nani chi, cati ñivi judío can
chi tuhun cahan maan ñi. 18 Tican chahni ñi chi
ra. Nu cruu chahni ñi chi ra, ta chahni tahanñi chi
inga uvi ra. Mahñu ni chacuita caa ra Jesuu, ta iin
iin chiyo xiin ra chacuita caa ra ta ra. 19Tacan cuu,
ta cati ra Pilato ti cua taa ra ta ra iin vitu cahnu,
ta cua taa ra ta ra chi chi xini cruu can, ta cati
chi ti: “Jesuu ñuun Nazaret cuu rahya, ta ndaca
ñahan ra chi ñivi judío,” cati chi. 20 Tacan cuu, ta
tuvi ñivi judío ndehe tuhun can, vati yatin ñuun
Jerusalén cuununi taañi chi ra Jesuunucruu. Uni
tuhunndisovitu can, tandiso chi tuhuncahanñivi
judío can. Ndiso tahan chi tuhun cahan ñivi ñuun
Roma, ta ndiso tahan chi tuhun cahan ñivi griego.
21Chacan cuu cha cati ra sutu chahnu chi ra Pilato
ti:
―Ña vaha cha ni taun ti ndaca ñahan ra chi ñivi

judío. Vaha ca cha cua taun timaan ra cati ti ndaca
ñahan ra chi ñivi judío. Tacan cati ra chi ra Pilato,
[vati ña ndoo ra vaha cha cua saxini ñivi ti ndaca
ñahan ra Jesuu chi ñivi judío].

22Ta cati ndico ra Pilato chi ra judío can ti:
―Cuandoo chi cuhva can, vati cha ni tai chi chi.
23Nuni chahni ra sandaruchi ra Jesuuquihin ra

ta ra sahmacuati ra, ta cumi cuendachinatahvi ra
chi chi, vati cua quihin iin iin ra iin iin chi. Quihin
tahan ra sahma ndichin ra, soco ñahni nu cuicu
chi, vati ini sahma niniin cuu chi. 24 Chacan cuu
cha cati ra sandaru can chi tahan ra ti:
―Ña cua cahndayo chehe, soco cua siqui yoyuu

cuati, ta cuandehe yoyoo cuaquihin chi chi―cati
ra.
Tacanni savaha ra, ta saqueta ra cuhva cati tutu

Ndioo nu cati chi ti natahvi ra ta ra sahma ra, ta

quihin iin iin ra chi chi, soco siqui ra chi yuu cuati
ti cua ndehe ra yoo cua quihin sahma ndichin ra,
cati tutuNdioo cuenda ra Jesuu. Chacanni savaha
ra sandaru can.

25 Yatin nu inda cruu nu chacuita caa ra Jesuu
inda sihi ra chi ñaMaría cuhvi ña. Ñasihi ra Cleofa
chi ña, ta inda tahanñaMaríaMagdalena. 26Tacan
cuu, ta ndehe ra Jesuu ti yatin inda sihi ra chi iin
ra sacuaha chi ra, ta cuni xaan ra Jesuu chi racan.
Tacan cuu, ta quechaha cati ra chi sihi ra ti:
―Yaya, ican inda sehun.
27Ta cati ra chi racan ti:
―Ican inda sihun―cati ra.
Tacan cuu, ta hora can quihin ra chi ña, ta cha

cucumi ra chi ña vehe ra [sava ni ta cua sihi maan
ra].

Ni chihi ra Jesuu
(Mt. 27.45‑56;Mr. 15.33‑41; Lc. 23.44‑49)

28Tacancuu, ta chito ra Jesuu ti cha iyovaha tiñu
quichi ra, ta cati ra ti:
―Neti xaan cuni yu ―cati ra. Chacan cuu cha

queta chi cuhva cati tutu Ndioo.
29 Tican iyo iin coho nduta chiti uva ndahvi.

Chacan cuu cha tihi ñi iin yahma tichi nduta can,
ta taa ñi chi chi nu yutun, ta sayahañi chi chi yuhu
ra. 30Tacan cuu, ta ni chihi ra Jesuu chi chi, ta cati
ra ti:
―Cha iyo vaha.
Tacan cuu, ta ni nducuhun xini ra, ta ni chihi ra.
Caan ra sandaru xiin ra Jesuu chi nduyu ra

31 Chica ra judío tu manini chi ra Pilato ti cua
cahnu ra iquin chaha ra ndaa nu cruu can. Tacan
cua cahni ra chi ra ta ra, tu ña ta cuvi cuii ra, ta

cua sanuun ndico ra ta ra chi ra nu cruu. Tacan
ni cuni ra judío can, vati ni tiso vaha ra ta ra tiñu,
vati inga quivi cuu quivi ii quivi cahnu. Chacan
cuu cha ña cuni ra cha cua ndoo iquin cuñu ra
ta ra nu cruu quivi sábadu can. 32 Tacan cuu, ta
quichi ra sandaru, ta ni chahnu ra iquin chaha
ra ni chihi chi ra Jesuu. Ndihi nduvi tahan ra
chahnu ra iquin chaha ra. 33 Tacan cuu, ta queta
ra sandaru nu ndaa ra Jesuu, ta ndehe ra ti cha ni
chihi ra. Chacan cuu cha ña chahnu ca ra iquin
chaha ra.

34 Tacan cuu, ta caan iin ra xiin ra Jesuu chi
nduyu ra, ta chati niñi ra, ta chati nduta. 35Ndihi
chacan ni ndehe yu, ta chahi cuenda chi ndo.
Ndicha cuhva cati tuhin cuu chi, vati ndicha yu,
vati cuni yu cha cua cuinu tahan ini ndo chi ra
Jesuu. 36Tacan ni chacoo chi, vati cuhva cati tutu
Ndioo cuu chi. Cati chi ti ña cua tahnu iquin ra,
37 ta iyo inga nu cati chi ti cua ndehe ñivi chi ra nu
ni caan ra, cati chi.

Ni cuchi ra Jesuu
(Mt. 27.57‑61;Mr. 15.42‑47; Lc. 23.50‑56)

38Tacancuu, tani chica ra José rañuunArimatea
tu manini chi ra Pilato. Cuni ra José can quihin ra
iquin cuñu ra Jesuu, vati amigu ra chi ra, soco ña
chito ñivi cha amigu ra chi ra, vati yuhvi ra José
chi ra judío tahan ra. Tacan cuu, ta chaha ra Pilato
ndatu chi ra. 39 Tacan cuu, ta cuahan tahan ra
Nicodemo chi ra José, ta ra Nicodemo can cuu ra
ni cahan chi ra Jesuu iin cha cuaa nu quichi quivi.
Chandaca ra xahan chahan xico vixin. Mirra chi
áloe cuuchi, taquetaocouchikilu chi chandacara.
40Tacan cuu, ta quihin ra ta ra iquin cuñu ra Jesuu,

ta tuvi ra sahma vaha chi ra, ta cuhu ra xahan can
iquin cuñu ra ticu sahmacancuhva iyo costumbre
ñi cha cuchi ñi ndii. 41Yatin nu chihi ra iyo iin nu
iyo ita taqui. Tican iyo iin yavi yuu cha savaha
ñivi, ta chaa chi, vati ña ta ñahni ndii cucuchi ican.
42 Tican cuchi ra chi ra Jesuu, vati quivi tiso vaha
ñivi judío cha cua sacahnu ñi vico cuu chi, ta yatin
iyo yavi yuu can.

20
Ni natacu ndico ra Jesuu
(Mt. 28.1‑10;Mr. 16.1‑8; Lc. 24.1‑12)

1 Xini vita cuu chi, ta cuahan ña María Mag-
dalena nu ni cuchi ra Jesuu. Nahan xaan, ta ni
vii naan, ta cuahan ña. Queta ña, ta ndehe ña ti
ña ndasi ca yuu yuhu chi. 2Chacan cuu cha chinu
ndico ña, ta cuahan ña nu iyo ra Simón Pedro chi
ra iyomani xaan chi ra Jesuu, ta quechaha cati ña
chi ra ti:
―Cha ni tava ndico ñivi chi ra chahnu tichi yuu

can, taña chitondindaa iti chanaanñi chi ra―cati
ña.

3Chacan cuu cha quee ra Pedro chi tahan ra, ta
cuahan ra. Cuahan ra iti nu ni cuchi ra Jesuu, 4 ta
chinu ra ta ra cuahan ra. Nduvi ra chinu, soco
nihin ca chinu inga ra, ta queta xihna ra nu ni
cuchi ra Jesuu. 5Quechahandehe ihni ra, tandehe
ra ti caa sahma, soco ña quihvi ra. 6Tacan cuu, ta
queta tahan ra Simón Pedro. Iti chata ra quichi ra,
[vati ña nihin vaha chinu ra,] ta quihvi ra iti tichi,
ta ndehe tahan ra ti caa sahma can. 7 Caa tahan
pañitu cha cunuhni xini ra, soco ña caa chi nu caa
inga sahma. Caa siin chi iin chiyo, ta ituvi vaha

chi. 8Tacan cuu, ta quihvi tahan inga ra. Ra quichi
xihna cuii cuu ra, ta ni ndehe tahan ra, ta ni chinu
ini ra [ti cha natacu ndico ra Jesuu]. 9Ña ta cutuni
ini ra ta ra yoso cuhva cati tutu Ndioo ti cua cuvi
ra, ta cua natacu ndico ra. 10Tacan cuu, ta cuahan
ndico ra ta ra iti vehe ra.

Ndehe ñaMaríaMagdalena chi ra Jesuu
(Mr. 16.9‑11)

11Tacan cuu, ta inda ñaMaríaMagdalena can iti
chatanuni cuchi ra Jesuu. Ndahyuña. Ndahyuña,
ta ndehe ihni ña, vati cuni ndehe ña iti tichi, 12 ta
ndehe ña ti iyo uvi tatunNdioo. Ndichin ra sahma
cuichin, ta ndaa ra nu ni chacava ra Jesuu. Iin ra
ndaa nu chacoo xini ra, ta inga ra ndaa nu chacoo
chaha ra. 13Tacan cuu, ta quechaha cati ra chi ña
ti:
―Yoho sihi, ¿ñacu ndahyu xaun?
Ta cati ña chi ra ti:
―Quichi quihin ñivi chi ra chahnu, ta ña chite

ndaa iti cha cuchi ndico ñi chi ra.
14 Tacan cati ña, ta ndico coo ña, ta ndehe ña ti

cha inda ra Jesuu, socoña chitoña cha ra Jesuucuu
ra, 15 ta quechaha cati ra chi ña ti:
―¿Ñacu ndahyu cun, ta sihi? ¿Yochi nanducu

cun? ―cati ra.
Saxini ña ti ra cumi ita cuu ra, ta cati ña chi ra ti:
―Vasimaun cuu ra quichi quihin iquin cuñu ra,

taa. Cuacati cunchihinyundaa iti chacuchindico
cun chi ra ndii can, ta cua cuiso ndico main chi ra
inga chiyo―cati ña.

16Ta cati ndico ra Jesuu chi ña ti:
―¡María! ―cati ra.

Ta ndico coo ña, ta cahan ña chi ra. Tuhun
hebreo cahan ña, ta cati ña ti:
―¡Raboni! ―cati ña. Maestru cuni cati tuhun

can.
17Tacan cuu, ta cati ra Jesuu ti:
―Ña tiun chihin yu, vati ña ta cuhin nuun iyo

suti. Cuahannuun iyo ra amigu yu, ta cua cati cun
chi ra ti cua cuhin nuun iyo suti nu iyo sutu ndo
―cati ra.

18 Tacan cuu, ta cuahan ña María Magdalena
can, ta chaha ña cuenda ti cha ni ndehe ña chi ra
chahnu, ta chahaña cuendañaan tuhun chani cati
ra chi ña.

Ndehe tahan ra sacuaha chi ra Jesuu chi ra
(Mt. 28.16‑20;Mr. 16.14‑18; Lc. 24.36‑49)

19Cha cuaa domingu xini vita can, ta ndasi vaha
yu vehe nu iyo cuiti ra sacuaha chi ra Jesuu, vati
yuhvi ra cuenda ra judío. Tacan cuu, ta quichi
ra Jesuu, ta ni chacuinda ra mahñu nu iyo ra, ta
quechaha cati ra chi ra ti:
―Na cua coo taxin anima ndo.
20Tacan cati ra, ta sanahan ra ndaha ra chi ra ta

ra, ta sanahan ra xiin ra chi ra. Chacan cuu cha
quechaha cusii ndico ini racan ta ra, vati ndehe
ndico ra chi ra chahnu sacuaha chi ra. 21 Tacan
cuu, ta cati ndico ra Jesuu chi ra ti:
―Nacuacoovii animando. Tava tiñuyuchindo

cuhva ni tava tiñu suti chihin yu.
22 Tacan cati ra, ta ni tivi ra tati ra chi ra, ta

quechaha cati ra ti:
―Na cua coo ra Tati Ndioo chi ndo. 23 Tu cua

sanaan ndo cuati ndacu ñivi, cua naan ndicha
cuati ñi. Tu ña cua sanaan ndo cuati ndacu ñi, ña
cua naan chi ―cati ra.

Ndehe tahan ra Tuma ti cha natacu ndico ra
chahnu

24 Ta ra Tuma cuu tahan ra iin ra uchi uvi ra
sacuaha chi ra Jesuu, ta cati ñivi ti Tuma xinihin
cuu ra. Racan ña iyo ra nu iyo cuiti tahan ra, ta ni
quichi ra Jesuu. 25 Chacan cuu cha quechaha cati
tahan ra chi ra Tuma ti:
―Cha ni ndehe ndi chi ra chahnu―cati ra.
Ta cati ndico ra Tuma chi ra ti:
―Tu ña cua ndehi nu ni caan clavu ndaha ra, tu

ña cua tihi nundahi nuni caan clavu can, tu ña cua
tihi ndahi nu caan nduyu xiin ra, ña cua cuinu ini
yu―cati ra.

26 Yaha una quivi, ta ni nducuiti ndico tucu ra
sacuaha chi ra Jesuu, ta iyo tahan ra Tuma. Ndasi
ndico tucu yu vehe, soco quihvi ra Jesuu, ta ni
chacuinda ra mahñu nu iyo cuiti ra, ta quechaha
cati ra ti:
―Na cua coo taxin anima ndo.
27Tacan cuu, ta quechaha cati ra chi ra Tuma ti:
―Ihya tichi ndahi cua tihun nundahun, ta cua

tihunndahun tihya xiin yu, ta cuandehun. Ña cua
saxini con, soco cua cuinu ini cun―cati ra.

28Tacan cuu, ta cati ndico ra Tuma chi ra ti:
―Sacahnu ndicha yu chihun, vati Ndioo cuun,

tata―cati ra.
29Ta cati ndico ra Jesuu chi ra ti:
―Chinu ini cun, vati cha ndehun chihin yu. Iyo

ñivi ña cua ndehe ñi chihin yu, ta cua cuinu ini ñi.
Vaha xaan ca cua cusii ini ñican―cati ra.

Cha taa ra Juaan tutu ya, vati cua cuinu ini ñivi
chi ra Jesuu

30 Cuaha xaan ca cuhva ni savaha ra Jesuu
ndehe ra sacuaha chi ra, soco ña ni tai ndihi

chacan tichi tutu ya. 31Ndihi tuhun ya ni tai, vati
tacan ni cua cuinu ini ndo ti ra Jesuu cuu sehe
Ndioo, vati racan cuu ra ni tava tiñu ra Ndioo.
Chacan cuu cha cua coo ndito ndo chi ra, tu cua
cuinu ini ndo chi ra.

21
Ndehe ndico tucu ucha ra sacuaha chi ra Jesuu

chi ra
1Tacan cuu, ta queta inga quivi, ta ndehe ndico

tucu ra sacuaha chi ra Jesuu chi ra yu tañuhun
Tiberia, ta tehen ni ndehe ra chi ra. 2 Iyo cuiti ra
Simón Pedro chi ra Tuma xinihin chi ra Natanael
ñuun Caná chi nduvi ra cuu sehe ra Zebedeo chi
inga uvi ra sacuaha chi ra. 3 Tacan ni iyo cuiti ra,
ta quechaha cati ra Simón Pedro chi ra ta ra ti:
―Cuahin, vati cua tiin main tiaca.
Ta cati ndico ra ta ra chi ra ti:
―Coho, vati cua cuhun tahan ndi chihun.
Chacan cuu cha cuahan ra ta ra, ta quihvi ra

tichi tundoo, taña tañahni cha tiin ra cha cuaa can.
4Cha cua cundichin, ta ndehe ra cha inda Jesuu yu
nduta can, soco ña chito ra ta ra ti ra Jesuu cuu ra.
5Tacan cuu, ta cati ra Jesuu chi ra ta ra ti:
―¿Atu ña ta ñahni cha tiin ndo, ta yani xaa?
Ta cati ndico ra ta ra ti:
―Ña ta ñahni.
6Ta cati ra Jesuu chi ra ti:
―Cua cani ndo taraya inga chiyo, ta cua nihin

ndo chi ri ―cati ra.
Chacan cuu cha cani ra ta ra chi chi inga chiyo,

ta ña cuu ca canihin ra chi chi, vati cuaha xaan ri
tiaca indi. 7 Iyo tahan ra cha cuni xaan ra Jesuu, ta
cati racan chi ra Pedro ti:

―¡Jihna! Ra chahnu cuu ra cha inda.
Nu ni chini ra Simón Pedro ti ra chahnu cuu ra

chuhni ndico ra tichi ra, vati ña chanami vaha ra,
ta chapa ra tichi nduta, ta cuahan ra iti yu nduta,
8soco cuahan inga ra tichi tundoo can, vati ña cani
iyo yuhunduta. Vasi queta ciendumetro, ta queta
ra ta ra yunduta can. Xita queñuhun ra taraya can,
ta cuaha xaan tiaca ñuhun tichi chi. 9 Tacan cuu,
ta queta ra ta ra yu nduta can, ta ndehe ra cha
cayu ñuhun, ta cha tihyo tiaca, ta iyo tahan paan.
10Tacan cuu, ta cati ra Jesuu chi ra ta ra ti:
―Cua naquihin ndo uvi uni tiaca cha tiin ndo

vitin―cati ra.
11 Quihvi ra Simón Pedro tichi tundoo can, ta

quechaha xita queñuhun ra chi ri nda cua nda nu
ñuhun iti, ta mani tiaca nahnu ñuhun taraya can.
Queta iincienduuvixicouchiuni ri, ta cuahaxaan
ri cuu ri, soco ña tahnda taraya can. 12Tacan cuu,
ta cati ra Jesuu chi ra ta ra ti:
―Nahan ndo, vati cua curamosa ndo―cati ra.
Ta yuhvi ra ta ra nducu tuhun ra chi ra yoo ra

cuu ra, vati chito ra ti ra chahnu cuu ra, [soco tucu
cuhva iyo ra]. 13 Tacan cuu, ta ni tuhva ra Jesuu
yu nuhun can, ta quihin ra paan can, ta ni chaha
ra chi chi chi ra ta ra, ta ta ni cuhva chaha ra tiaca
can.

14Chehe cuu uni chaha cha ni ndehe ra sacuaha
chi ra Jesuu chi ra, ta cha ni chihi ra, ta natacu
ndico ra.

Cahan ra Jesuu chi ra Simón Pedro
15 Ndihi chachi ra ta ra, ta sa quechaha cati ra

Jesuu chi ra Simón Pedro sehe Jonaa ti:
―Moon, cuni rahya ta ra chihin yu. ¿Atu cuni

con chihin yu?

Ta cati ndico ra Pedro chi ra ti:
―Chito cun ti cuni yu chihun, ra chahnu.
Ta cati ra Jesuu ti:
―Cua tindeun chi ñivi yu―cati ra.
16 Tacan cuu, ta cati ndico tucu ra Jesuu chi ra

Pedro ti:
―¿Atu cuni cun chihin yu, Moon?
Ta cati ndico ra Pedro chi ra ti:
―Chito cun ti cuni yu chihun, ra chahnu.
Ta cati ra Jesuu chi ra ti:
―Cua cumi cun chi ñivi yu―cati ra.
17 Tacan cuu, ta cati ndico tucu ra Jesuu chi ra

cha cuu uni chaha:
―¿Atu cuni cun chihin yu, Moon? ―cati ra.
Taquechahacucuihyacuni animaraPedro, vati

cha uni chaha cha nducu tuhun ra tuhun can chi
ra, ta cati ra chi ra ti:
―Ra chahnu, chito cun ndihi cha iyo. Chito cun

ti cuni yu chihun.
Ta cati ndico ra Jesuu ti:
―Cua tindeun chi ñivi yu. 18Cati ndicha yu chi-

hun ti cha cuun ra tivaa, ta chacundichin cun sah-
mon, ta cuahun ndaa iti cuni maun cuhun, soco
cua nduchahnu cun, ta sa cua sacaun ndahun, ta
cua sacundichin inga ñivi chihun, ta cua cuiso ñi
chihun ndaa iti cuni maan ñi. Ña cua cuu ca cati
maun ndaa iti cua cuhun cun ―cati ra Jesuu chi
ra Pedro.

19Tacan cati ra Jesuu, vati chaha ra cuenda yoso
cuhva cua cuvi ra Pedro, ta cua sacahnu ra chi ra
Ndioo. Tacan cuu, ta cati ndico tucu ra chi ra ti:
―Na cua savahun cuhva cuni yu―cati ra.
Iin ra amigu xaan ra chi ra Jesuu

20Tacan cuu, ta ndico coo ra Pedro, ta ndehe ra
ti chata ra vachi iin ra, ta cuni xaan ra Jesuu chi
ra. Racan cuu ra ni chacava yatin nu chacava ra
Jesuu, ta chachi ra icaa ni nu quichi quivi, ta quivi
can quechaha nducu tuhun ra chi ra Jesuu ti yoo
ra cuu ra cua xico tuhun chihin ra. 21 Ndehe ra
Pedro ti ra cahan tuhun can cuu ra vachi iti chata,
ta cati ra chi ra Jesuu ti:
―¿Ñaan cha cua tahan racan, ta ra chahnu?

―cati ra.
22Ta cati ndico ra Jesuu chi ra Pedro ti:
―Tu cua cuni yu cha cua ndoo ra nda cua nda

quivi cua quichi ndico yu, ñavi cuenda maun cua
cuu chi. Maun na cua savahun cuhva cuni yu
―cati ra.

23 Tacan cuu, ta quechaha saxini ndihi ñivi
Ndioo ti ña cua cuvi racan, soco ña cati ra Jesuu
ti ña cua cuvi ra. Cati ra ti tu cua cuni ra cha cua
ndoo ra nda cua nda quivi cua quichi ndico tucu
ra, ñavi cuenda ra Pedro cua cuu chi, cati ra.

24 Ta ra cuu amigu xaan chi ra Jesuu cuu ra ni
cati tuhun ndihi tuhun ya, ta ni taa ra chi chi nu
tutu ya, ta chito yo ti cha ndicha cuu tuhun cati
tuhun ra.

25 Iyo cuahaxaanca chani savaha ra Jesuu, soco
yuhu saxini ti ña cua cundee yo taa yondihi tuhun
cha ni savaha ra, vati cuaha xaan chi cuu chi. Na
cua cuu chi tacan ni.



xcix

Tutu chaa cha iyo cuenda ra hahnu Jesucristo
(El Nuevo Testamento de nuestro señor

Jesucristo)
New Testament inMixtec, Pinotepa Nacional

(MX:mio:Mixtec, Pinotepa Nacional)
copyright © 1980Wycliffe Bible Translators, Inc.

Language: Mixtec, Pinotepa Nacional

Translation by: Wycliffe Bible Translators, Inc.

Mixteco, Pinotepa Nacional [mio], Mexico
Copyright Information

© 1980, Wycliffe Bible Translators, Inc.
This translation text is made available to you under the terms of the
Creative Commons License: Attribution-Noncommercial-No Derivative
Works. (http:// creativecommons.org/ licenses/ by-nc-nd/ 3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

Youmust give Attribution to the work.
You do not sell this work for a profit.
You do not make any derivative works that change any of the actual

words or punctuation of the Scriptures.
Permissionsbeyond the scopeof this licensemaybeavailable if youcontact
us with your request.
The New Testament

in Mixtec, Pinotepa Nacional

© 1980, Wycliffe Bible Translators, Inc.
This translation is made available to you under the terms of the Creative
Commons Attribution-Noncommercial-No Derivatives license 4.0.
Youmay share and redistribute this Bible translation or extracts from it in
any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

http://www.wycliffe.org
http://www.ethnologue.org/language/mio
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/


c

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2014-04-30

PDF generated using Haiola and XeLaTeX on 11 Nov 2022 from source files
dated 30 Dec 2021
cfc5bef1-77e6-5d6b-81d1-81d4349b45ba


	TUTU JUAAN

